
Кітаптың әлқиссасына адамзаттың қысқаша тарихы, қазақ 

шежіресі, Боранбай әулетінің шежіресі, ата-апалардың 

ерекше қасиеттері, автордың әкесінің өмірбаяны, әкесінің 

өмірінде алатын орны, ақындық жолындағы әке қамқорлығы, 

осы кітапты жазуға деген ықыласы баяндалды. Бірінші 

бөлімде әкесіне деген сырлары, ақ махаббаты, сағынышы 

өлеңмен өріліп, шері тарқатылды. Екінші бөлімде әкесіне 

қатысты естеліктер жинақталды. Келер ұрпаққа естелік 

ретінде суреттер жиынтығы берілді. 

ТЕРЕҢГЕ ЖАЙЫЛҒАН ТАМЫРЛАР 
 

Алланың атымен бастаймын! 

Әлқисса. Адамзат тарихына үңілсек, Адам ата мен Хауа 

анадан тараған ұрпақтың жалғасымыз. Жер бетіне 123 

пайғамбар жіберіп, тура жолды көрсетуші соңғы пайғамбар 

Мұхаммедтің үмбеті болғанымыз үшін Алланың атына 

сансыз мақтаулар мен шексіз шүкіршіліктер болсын. Әумин. 

Ғасырдан-ғасырға, ұрпақтан-ұрпаққа шариғат жолын 

Алланың жолы деп таныған, мұсылман боп дүниеге келіп, 

жөргегінде жатқан перзентіне азан шақырып атын қоятын 

халықтың біріміз. Сол себепті асыл дінді ұлықтау, иман 

негіздерін ұстану, құлшылық ету, кейінгі ұрпаққа саф күйінде 

жеткізу өмірлік міндетіміз болып есептеледі. Хәкім Абай 

айтпақшы, «Алланың өзі де рас, сөзі де рас» болғандықтан, 

шариғатқа сай өмір сүру, ақыретке қамдану – адамдық 

мақсатымыздың негізгі бөлігі. Сонымен қатар, «Дұға – 

мұсылманның қорғаны» демекші, қайғыда да, қуанышта да 

Алладан жәрдем тілеп дұғада болу – мұсылмандық 

сүннетіміз.  

Қазақ халқының тарихына үңілсек, сонау Алты алаштың 

бір баласы қазақтың ұрпағымыз. Шежіреден сыр шертелік. 

Әуелі Алланың қалауымен, Бәйдібек пен Домалақ ананың 

асыл махаббатынан Жарықшақ атты ұл дүниеге келді. 

Жарықшақтан Дулат, Дулаттан Жаныс бабамыз туылды. 

Бабамыздың аты үлкен рудың атына негіз болды. Ал қазіргі 

ұрпақтары үшін Жаныс он екінші атасы болып табылады. Бұл 

шежіре кітап болмағандықтан, бергі алтыншы атамыз 

Боранбайдың ұрпақтарына тоқталып кеткенім жөн болар. 

Бұлақ туралы сөз қозғау үшін  сол бұлақтың бастауына да 

тоқталуға міндеттімін. Боранбайдан Келменбет, Байқабат. 

Әймеш. Байқабаттан Жанайдар, Жанайдардан Бейшек. 

Бейшектен ұл бала тарамаған. Келменбеттен Қазанғап, 

Тілепберген. Қазанғаптан Зауқымбек, Зауқымбектен 

Кемелбек, Әсембек, Сәрсенбек, Есенбек. Кемелбектен Сәкен, 

Нүркен, Дархан, Шоқан, Еркебұлан. Әсембектен Алшынбек, 

Айдос. Сәрсенбектен Асылмұрат. Тілепбергеннен Пернебек, 

Пернебектен Нұрлыбек, Құрманбек, Нұрғали, Бауыржан. 

Құрманбектен Ержан, Бақытжан. Нұрғалидан Ерсұлтан, 

Мейіржан. Бауыржаннан Нәби. Әймештен Ахмет, Тағабай. 

Ахметтен Ырысқұл. Ырысқұлдан Әуелбай, Дәулетбай. 

Әуелбайдан Шаңбай, Әлімбай. Шаңбайдан Сәтекбай, 

Балпықбай. Сәтекбайдан Ғани, Ғалым. Балпықбайдан Ануар, 

Нұрбол. Әлімбайдан Бақытбай, Несіпбай, Бақытәлі, Тәжен, 

Жәнібек, Қайсар. Дәулетбайдан: Ақмұрт. Ақмұрттан Ерлан, 

Ержан. Тағабайдан Шалқар. Шалқардан Дөңбай. 

Дөңбайдан Келгенбай, Сәрсенбай, Әлдибай. Келгенбайдан 

Мұрат, Болат. Әлдибайдан Қанат, Талғат, Самат.  

Бұл кітап әкем Әлдибайдың рухына арналған болса да, 

осынау аталас ағайынның үлкендері туралы тоқталып кету 

туыстық парызым деп білемін. Мен – үлкен әулеттің 

қызымын. Бұл күндері осы сөзді жиі қайталаймын. Балалық 

шағым Қаракемер ауылында осы бір Боранбай атаның 

ұрпақтары арасында өтті. Әулеттің үлкені ата-апаларыма 

еркелеп, қамсыз-қайғысыз жүрген кездерім-ай десеңізші. 

Кеудесі қазынаға толы қарияларымыз қаншама еді.  

Дәулетбай мен Селкиан, Шаңбай мен Сапаркүл, 

Зауқымбек пен Маржангүл, Пернебек пен Күлшат, Әлімбай 

мен Лескүл, Келгенбай мен Сақыш, Кемелбек мен Нүрипа, 

Сәтекбай мен Оразкүл, Ақмұрт пен Тамара, Балпықбай мен 

Дариға, Бақыт пен Сәулет, Несіпбай мен Қарашаш, Панза ата-

апаларымыз туралы шағын естеліктер жазуым керек деп 

білемін. Дәулетбай, Зауқымбек, Әлімбай, Дөңбай 

аталарымды, Селкиан апаны көрмесем де, әкемнің аузынан 

естігенім бар. Ал қалған ата-апаларымның көз алдында 

балалық шағым өтті.  

Ырысқұл баласы Дәулетбай деп атама әкем құран оқып 

отыратын. Атамды мен де, менің әкем де көрген жоқ. 

Селкиан апа елгезек кісі, көшесінен өткен адамдарды шайға 

шақырып, көңілін табатын мінезін елдің бәрі мақтайтын деп 

әкем айтып отыратын. Шаңбай атамның әкеме ақыл-

кеңестерін айтып, ағайын арасындағы жиындарға ертіп 

жүретіні есімде. Атам еккен алма менен қиярды Сапаркүл апа 

үйге әкелетін. Тойып жеп алатынбыз. Естуімше, Зауқымбек 

атамның әкеме көмегі көп тиіпті. Маржанкүл апамның 

қымызын өте дәмді деп әкем мақтайтын. Пернебек атам 

өкіметтің жұмысына да, өз жұмысына да сондай пысық, 

мұнтаздай боп тап-таза жүретін жан еді. Күлшат апам 

қуанышта да, қайғыда да дастарханына араласып, көмек беріп 

жүретін. Әлімбай ата есепші болып, жұмыс бабымен әр жерде 

тұрыпты. Сонда да туыстарды үйіне көп қонаққа шақырып 

ағайынмен байланысты үзбепті.  

Қаракемер ауылындағы Әлімбай атамның үйінде Лескүл 

апамның шайын ішіп, немересімен қуыршақ ойнайтын 

балалық кез кейде есіме түседі. Төркіндеп қай әулеттің қызы 

келсе де, Лескүл апамның есігі ашық, қазаны қайнап, 

дастарханы жайнап тұратын. Төркіндеп барған сайын өзім де 

сол дастарханнан талай дәм ауыз тигенмін. Сол дәстүрді қазір 

Жәнібек ағам мен Лаура жеңгем жалғастырып келеді. 

Ауылға барсам, өз үйімде жүргендей аунап-қунап 

қайтамын. Келгенбай атам аңқылдап қалған балажан еді. Аса 

ауылына жарыстарға барсам, тегіме байланысты «Келгенбай 

атаның немересі боласың ба?» деп сұрайтындар көп болатын. 

«Ия, ол – менің атам» деген сөзді мақтанышпен айтатынмын. 

Сақыш апамның «айналайын» деген сөзі естіген сайын 

жүрегіме майдай жағады. Естісем болды бала құсап еркелегім 

кеп тұрады.  

Ауылға келген сайын ғалым, профессор деп ел мақтайтын 

Сәтекбай атам секілді білімді болсам деп армандайтынмын. 

Оразкүл апам үлкен қызметкер болса да, кішіпейіл мінезін 

әкем айтып отыратын. Кемел атам өте ашық, әулеттің көркі 

болатын. Барлық әулеттің құда бала- құдашаларымен әзілі 

жарасқан еді. Нүрипа апам тұйық мінезді, бірақ қонақ 

шақырғанда әулеттің қазан-ошағының басында ет пісіріп 

отыратын кездері көз алдымда. Ақмұрт атамның өз ісіне 

тиянақты мінезін анам мақтап отырады. Тамара апам 

байсалды, артық сөйлемейді. Әулеттің қонағына арнайы 

дастарханын жайған кезде талай рет қамыр жайып жүрген 

кезін көргенмін. Балпықбай ата қандай керемет жан еді. 

Келіндерге жайлы мінезін анам әлі уақытқа дейін айтатын. 

Дариға апам абысындарды қонаққа шақырып, жапқан 

банкаларымен шай беретін ұйымдастырушы қасиеті жоғары 

еді. Бақыт ата мен Сәулет апам әулеттің дәрігері, дертіне 

шипа іздеген туыстарға ақыл-кеңесін айтып отыратын. Әкем 

өті ауырғанда да кеңес беріпті. Несіпбай ата құдалық той 

болғанда, домбырамен ән айтатын, құдалардың қөңілін жақсы 

табатын. Қарашаш апам анаммен аттас болды, бір ауылда 

өсті, бір әулетке келін боп келді. Қырық жасында қайтыс 

болды. Несіпбай атамның екінші әйелі Панза апа әулеттің 

барлығын бөліп жармай, бірдей көріп, бәріне қызмет етті.  

Әкемнің нағашысы Ибакүл апа үйімізге қонаққа келсе, 

балалар үшін бір тойымшылық болатын. Ал нағашы атам мен 

нағашы апам туралы айтпай кетуге болмас. Сопбек атам бір 

сөйлейді, бір сөйлесе да нық сөйлейтін уәдеге берік жан еді. 

Әкем мен анам Динара әпкемнің оқуының ақшасын төлеуден 

қиналып тұрғанын көргенде: «Динара менің жетінші қызым 

болсын, мен оқуының ақшасын төлеймін» деп, жиырма 

ешкісін сатып, бір қиындықтан құтқарып еді. Нағашы апам 

тыным таппайтын пысық кісі болған.  

Бала кезімде жиі қайталанатын мына бір оқиғалар есіме 

түсіп тұр. Кейде анам «көршіден нан сұрап кел» десе, бірден 

Балпықбай атамның үйге қарай жүгіретінмін. Себебі Дариға 

апам үнемі нан пісіретін де жүретін. Мен барып сұрағанымда, 

табадан енді шыққан ыстық нанды ұстата салушы еді-ау, 

жарықтық.  Исі мұрынды жарып тұратындықтан, кейде ойнап 

жүріп шай ішуге кіріп те шығатынмын.  

Таяғына сүйеніп, Шаңбай атам үйдің алдында отыратын... 

Ал Пернебек атам көшеде дүкенге кетіп бара жатсам, «әй, 

бері кел» деп шақырып ап, үйіне кіргізетін. Күлшат апамның 

шайын ішіп, бар тәттісін жейтінмін. Мен келсем болды, бала 

болсам да алдыма барын сап жататын ашық көңілі үшін 

апамды қатты құрметтейтінмін. Ал атамның қызықты 

әңгімелерінен уақыттың қалай өткенін де білмей қалатынбыз. 

Сонда мені бала екен-ау демей, кәдімгі үлкен адамдарша 

әңгімелесуші едік. Одан шыққан соң, Есенбек ағамның үйіне 

міндетті түрде кіремін. Сосын Кемелбек атамның да үйіне 

кіріп, амандасып ап, үлкен жолға шығатын кездерім есімде. 

Дүкенге барар жол бойында Сәрсенбек ағамның үйіне де 

амандасып шығамын. Осылай жүріп дүкен жайына қалып, 

анамнан ұрыс естіп алушы ем. «Гүлсараны дүкенге 

жібермеңдер, туыстарын іздеп кетеді» деп анам мені күтіп 

қаларын біліп, басқа бауырларымды жіберуші еді ғой.  

Кейбір кездері Төле би атындағы мектептің артында 

тұратын сыныптастарыма барсам, Ақмұрт көкемнің үйі 

менмұндалайтын. «А, Гүлсара қыз» деп сөз бастайтын Тамара 

апамның нәзік даусы әлі де құлағымда тұр. Мен ауылға сирек 

барсам да, туыстарымның аты аталса, бала кезімдегі бейнесі, 

іс-әрекеттері есіме осылай жиі-жиі түсіп тұрады. Бақытәлі, 

Нұрлыбек, Құрманбек, Сәрсенбек, Есенбек, Нұрғали, Тәжен, 

Бауыржан, Сәкен, Мұрат, Жәнібек, Нүркен, Қайсар, Дархан, 

Болат, Ануар, Ерлан, Ержан, Ғалым, Нұрбол, Шоқан, Қанат, 

Талғат ағаларымның қамқорлығында өстім. Ол кезде келін 

боп жүретін Сәулет, Сәуле, Қарлығаш, Ділбархан, Перизат, 

Күлзипа, Гүлнәр, Халипа, Эльмира жеңгемдердің біразы ене 

статусына көтерілген, асыл әжелерге айналып келе жатыр. Ал 

осы кісілердің жолын бала кезімде жап-жас, кейбірі енді 

келін боп түсіп жатқан екі Айнұр, екі Жанар, Мәкен, Лаура, 

Гүлжан, Айдана, Гүлвира жеңгелерім де басып келеді екен. 

Әсембек аға көп сөйлемейді, өз ісіне тиянақты, анамның 

құрдасы болған екен. Ерте қайтыс болса да, Гүлнәр жеңгем 

сол үйдің түтінін түтетіп отыр. Анамның құрдасы боп, әрі 

туыс боп біздің отбасымен талай араласқан.  

Тағы бір Бауыржан деген ағам туралы ерекше тоқталғым 

келеді. Мен Астанада жүргенімде, әкем Бауыржан ағамның 

қырық жас мерейтойына кеп, мені бірге ертіп барған 

болатын. Тамада «ақын қыз» деп сөз беріп, бір өлең оқытты. 

Кейін Бауыржан ағам арқамнан қақты, көзіне қарап ем, 

ерекше риза болған қуанышты көрдім. Өмірден ерте өтсе де, 

ағамның сол бейнесі жадымда сақталып қалыпты. Сымбат 

жеңгеммен осы уақытқа дейін сөйлесіп отырамын.  

Зулап өтіп жатқан уақыт-ай десеңші. Осындай әулеттің 

ішінде үлкен ата-апаларының аялы алақанында, ортаңғы 

буын аға-жеңге, әпке-жезделерімнің қамқорлығында, 

кішілерінің  құрметінде өскендіктен, менен бақытты қыз 

болған жоқ бұл өмірде.   

Туғанның аты туған екен,  

Туғанмен өмір думан екен.  

Мейірім деген мекенде 

Туысқан шебін құрған екен.  

 

Ағайын аты ағайын ғой.  

Ағайын десе табайын ой.  

Ағайын-туыс арасында 

Болады екен маңайым той. 

Дөңбай атама келсем, қолы ашық, пейілі кең кісі 

болыпты. Қолындағы ақшасын туыстарына шашып жіберсе 

де, уақыт өтпей қайта жиналатын ризығы мол жан еді. 

Туысшыл, ағайынға қайырымды адам еді деп естідім 

анамнан. Анама әкем айтыпты. Бірде Зиякүл апам екеуі 

базарға сарымсақ сатуға барса, апам кілем алам деп базар 

аралап кетіпті. Ал Дөңбай атам базардың жанындағы 

жағдайы жоқ адамдарға сарымсақты тегін таратып беріпті. 

«Неге олай жасадың?» деп сұраған апама: «Дүние – қолдың 

кірі» деп айтыпты. Дөңбай атамның жақсылығы болар, атам 

дүниеден өтсе де, әлі есімде «қара шаңырақ иесісің» деп жас 

әкемді үлкен ата-апаларым қуанышынан қалдырмайтын. Ал 

Зиякүл апам туралы айтатын болсам, өте еңбекқор жан 

болатын. Бала кезімде далада ойын қуалап жүргенімде 

шақырып ап, жүн түткізетін. Бірінші жүнді сабап, жуып, 

әртүрлі түске бояп алатынбыз. Жүн түтіп, оны ұршықпен 

иіріп, одан тоқыма тоқитынбыз немесе түскиіз басатынбыз. 

Таба, пәтір, қатырма, қаттама, бөлке нандардың түр-түрін 

пісіретінбіз. Сиыр сауып, айран ашытып, күбі пісіп, құрт 

жасайтынбыз. Бала не біледі дейсіз? Сол тірліктерді әндетіп 

жүріп істеп, арасында ыждаһатпен түсіндіріп, маған 

үйрететін. Ол кезде мектеп баласымыз ғой. Мен еркелікке 

баса бастасам, «Әй, үйренгенің өзіңе жақсы, істегенің маған 

жақсы» дейтін апам. Алланың құдіреті-ай, апамның тәрбиесі 

деп таң қалдым. Бұдан да басқа тәлім-тәрбиесі жетерлік.  

Дөңбай атам салғызған қарашаңырақтың иесі әкем 

Әлдибай туралы әңгіме бір бөлек. Тұлғалық қалыптасуымда, 

шабытымның шыңдалуында әкемнің рөлі зор. Ерекше 

махаббаты мен қамқорлығында жүріп, балалығым тұрмысқа 

шықсам да бойымда қалады деп ойламаппын. Әкем өмірден 

кеткен күні менің де балалығым бірге өлді десем де болады. 

Менің балалығымды, әлсіздігімді, еркелігімді, тентектігімді 

бәрін-бәрін көтере білген әке иығы неткен төзімді еді. 

«Әлдибайдың сүйікті қызы» боп әкеммен талай сырласқан 

кездерімді еске аламын. Анам Қарашаш қолы ашық, үйге 

келген қонақты құр қол қайтармайтын, өзінен гөрі өзгені көп 

ойлайтын, тік мінезді болғанымен ашуының қайтымы тез, кек 

сақтамайтын, бар адамның жағдайына бірдей алаңдайтын, 

өмірдің қиындығын бір өзі көтере білетін жан.  

Әкемнің өмірбаянына тоқталып өтелік. 1960 жылы 5 

сәуірде дүниеге келген. 1966 жылы 1-сыныпқа барды. 1976 

жылы мектеп бітірді. 1992 жылы медресседе білімін ұштады. 

1993 жылы мешітке имам болды. Онда өмірінің соңына дейін 

қызмет атқарды. 1982 жылы анама үйленді. Қанат, Талғат, 

Самат атты үш ұлы, Динара, Гүлсара атты екі қыздың әке-

шешесі атанды. Әкем бір ұл, екі қызының үйлі-жайлы 

болғанына куә боп, отбасылық қызықтарын, 7 жиендерін, 3 

немересін көріп кетті. 2021 жылы 26 мамырда бұл дүниеден 

өтті. Қанат ағамның ұсынысымен әкемнің рухына осы 

кітапты арнаймын.  

Бұл кітап екі бөлімнен тұрады. Бірінші бөлімде жазылған 

жүрекжарды жырларымның барлығын жарияладым. Бастан 

кешкендерімді, жыр ғып жазғандарымды салыстырып 

саралау сіздердің қолдарыңызда. Ал екінші бөлімде ел есінде 

қалған әкем жайлы естеліктерді топтастырдым. «Әкенің 

берген тәрбиесін жүз мектеп те бере алмайды» дегендей, әр 

әрекетімен өміріме мәңгілік азық болатындай тәрбие 

қалдырды. «Жақсы әкенің аты балаға қырық жыл азық» деген 

осы екен.  

Менен бұрын бүгінде 

Жолықсаң сен жырыммен. 

Жүрегімнің түбінде 

Жалғыз қалдым сырыммен,  

Жалғыз қалдым мұңыммен.  
 

Жүрегіме малып ап, 

Қанмен жырды жазамын.  

Әрбір жырым анық ақ,   

Жыр алдында тазамын, 

Ар алдында тазамын.  
 

Мені іздесең табылам 

Әрбір шумақ пішінде. 

Мен де сені сағынам 

Сағынышым ішінде 

Киелі сөз күшінде.  
 

Ақын деген өлеңін  

Оңашада жазады. 

Ал өзіне керегін 

Оқитын бар қазағы –  

Оқырманның  ғажабы. 

1-бөлім 
 

 

 

ЕҢ ЖАҚСЫ АДАМ 

 
 

 

Жүрегі жұмақ тәрізді 

Сауаппен басар әр ізді. 

Әкеміз мәңгі биікте 

Жарқырайтын жан ізгі. 

ҮЛГІ  
(монолог-цикл өлең)  

«Мұхаммед – сүйікті пайғамбарым!»  

 

НИЕТ 
 

Орнатып биікке тұғырды,  

Шалқытып шабытты бүгінгі,  

Алланың атымен бастаймын,  

Жүректен шыққан бұл жырымды.  
 

Уа, рақымды Раббым!  

Құдіретіңді сұлу сөзбен дәріптеуге,  

Бұл жалғанды аяғын баққан әліп деуге,  

Пайғамбарлар сүйіктісі дәнін сепкен  

Ислам дінін нұр сыйлайтын жарық деуге,  
 

Мінсіз болмысыңды мінсіз ұлықтауға,  

Пайғамбардың тағдыр жолын ұмытпауға,  

«Әлімсақтан Мұхаммедтің үмбетімін»,  

Мұсылмандық болмысқа кір жуытпауға, 
 

Дін негізін өте берік ұстануға,  

Ізгілікті таратуға күш салуға,  

Жақсылыққа шақыратын жаршы болып,  

Жамандыққа жоламай шын тұсалуға,  
 

Атына сай дүр мақтауға, мадақтауға,  

Асыл дінді, пайғамбарды ардақтауға, 

Салиқалы ғұмыр кешу ниетімен,  

Сөздерімді қорғасындай салмақтауға,  
 

Жүректерді жыр-бесікте тербетуге,  

Қам қөнілді дұғалармен емдетуге,  

Құран-Кәрім бағыт берген әр жырымды,  

Жауын-тамшы тәрізді ғып селдетуге,  

Ниет еттім.  

Ниетімді қабыл ете гөр!  

КӨРКЕМ МІНЕЗ  

 

Уа, сүйікті Пайғамбарым! 

Қаттылықпен ғайбаттаса, жұмсақ мінез көрсеттің.  

Жұмсақ мінез-болмысты шын көркемдейтін бөлшек бұл.  

Сенен үлгі алып жүрмін.  

Адамдардың шынайы  

Қатынасын «сыйға-сый» деп, «қанға-қан» деп өлшеппін.  
 

Сын сағаты соққан кезде сабырлылық таныттың,  

Сабырлылық – мінездердің ең көркемі анық бұл.  

Сенен үлгі алып жүрмін.  

Қараңғылық түнекте,  

Жер бетінде сәуле шашып, сен сыйлаған жарық тұр.  
 

Жала жапса дұшпандарың, шын жүректен кешірдің.  

Кешірімің мерейімді асқақтатты, өсірді.  

Сенен үлгі алып жүрмін.  

Көрсетуші ем қуанышты,  

Көрсетуші ем ашуымды, сұқ көзімді, сесімді.  
 

Сыртыңнан көп өсектесе, тек шындықты ту еттің.  

Шындық деген – жыл өтсе де, өзгермейтін сурет бұл.  

Сенен үлгі алып жүрмін, ең сүйікті Пайғамбар,  

Кеуде тұста сезімім тұр, тым ерекше құрмет тұр.  
 

Кедергілер кездессе де міндетіңді атқардың.  

Ұрпақтарға Құран қалды, Хадис қалды, хат қалды.  

Мінезіңнің көркемдігі көзге түсіп, сөз болып,  

Жасытыпты сараңдарды, сатқындарды, сотқарды.  
 

Нұрландырған ісің, сөзің кез-келгеннің жан сырын,  

Жинақтаған мінездердің ең асылын, сан қырын.  

Көрмесем де өз көзіммен, ең сүйікті Пайғамбар, 

Болмысыңа тәнтімін мен! Болмысыңа тәнтімін! 

 АЛҒАШҚЫ ҰСТАЗ  

 

Уа, сүйікті әкешім!  

Өмірдегі ұстазым ең үлгілі.  

(Басқа үшін болар бәлкім күлкілі).  

Сен дегенде шығар жаным шыбындай  

Өзгереді жүректің де бүлкілі.  

 

Ал сен болсаң,  

Аллаға да, адамға да адалсың.  

(Сұқтың көзі тасқа барып қадалсын).  

Сенін қызың болғаныма мақтанам,  

Алла берген бармақтай бақ маған шын.  

 

Солай, солай,  

Өмір сүріп қызы болып имамның,  

Тәрбиені тал бойыма жиғанмын.  

Алғаш жырды серік етіп жүргенде,  

«Шуараны» көрсетіп ап, тыйған кім?  

 

Есімде бұл:  

«Болмағанды болды дейтін өлеңі,  

Ақындарға азғындар көп ереді.  

Бірақ иман келтіргендер бір басқа».  

Саған, маған осы еді керегі!  

 

Байқап па ең,  

Құраннан көп сабақ алғам сол кезде.  

(Мақсатым да, міндетім де болды өзге).  

Ниетімді амалға әкеп тіреді,  

Өмір атты сынға толы жол-кезбе.  

 

Сен алғашқы  

Ұстазым ең ұлағатты, көреген.  

Жол көрсетсең, қайда болсын ерер ем.  

Таныттың сен Пайғамбарды сүйікті,  

Адамзаттың асылы бұл не деген?  

 
...Содан бері,  

Пайғамбарға еліктеп бой түзедім.  

Ниетімді, жүрек, ойды түзедім.  

Соқпақ салдым даңғыл жолды жасауға,  

Ол кезде тек жаңа түскен із едім.  

 
Балалықта асыл діннің қазығын  

Қаққан бойға, (Бұл сөзіме қазы – күн).  

«Имам қызы» жазуын жазып жазмышқа,  

Иман берген Аллаға шын разымын! 

Атандырып «Мұхаммедтің үмбеті»,  

Мүмин еткен Аллаға шын разымын! 

 

ТӨЗІМ  

 

Уа, сүйікті мүмин! 

Құлататын биік шыңнан ылдиға,  

Сын сағатта жігеріне құм құйма!  

Ұстай алмай төзім-тасты уыста,  

Су секілді, ұн секілді сырғиды, ә?  

 

Өмір ғой бұл сынақ үшін ұсынған.  

Сәл мұңайып, қапаланған тұсымда, 

Пайғамбардың өмір жолын ойлаймын,  

Үлгі етіп мінезін әр, ісін әр.  

 

Тағдырына, тарихына үнілсең,  

Ертегі деп қабылдарсың бүгін сен.  

«Не тәйірі мен көрген бұл қиындық?»  

Деп еңсемді тіктеп алам, бүгілсем.  

Пайғамбардай  

Көргенім жоқ аштықты,  

Соғысты да, ажалды да, қастықты.  

Көтере алмай тырнақтай-ақ сынақты,  

Онда неге мұң басатын мастық бұл? 

 

Пайғамбардай  

Жетім күйде өспеппін.  

(Ақ өлімді әмір күткен көш деп біл!)  

Алла алдында есеп берер сәт үшін,  

Балалық та, шалалық та, ес кетті...  

 

Пайғамбардай,  

Естімедім жаланы,  

Қаралауды, дұшпандықты, наланы.  

(Пайғамбардың өміріне үңіліп,  

Тағдыр-тарих оқып алам сабағын!)  

 

Дәмін татып сыбағалы сабырдан,  

Уахи күтіп, бір Аллаға бағынған.  

Төзімділік танытыпты қас қылса,  

Көп адамдар ағаш-пұтқа табынған.  

 

Сәл мұңайып, қапаланған тұсымда,  

Ойға алып мінезін әр, ісін әр,  

Парасатты Пайғамбардың жолымен, 

Шүкір айтам болғаныма мұсылман.  

 

Әлі алда бізді күткен сынақ көп.  

Мақшар күні қойылатын сұрақ көп.  

Бұ дүниеде мүмин көрген қиындық, 

О дүниеде шақырады жұмақ боп.  

Төзімді болалық...  

ДҰҒА  

 

Уа, сүйікті Алла! 

Жанымды, тәнімді, өзімді,  

Сиқырлы һәм сұлу сөзімді,  

Жалғыздау һәм жастық кезімді,  

Құпиялы, тылсым сезімді,  

Достарды, бақытты сәттерді,  

Өкініш, сағыныш, әттеңді, 

Сауаптар, қателер тізілген  

Жазылудағы амал дәптерді, 

Өтетін байқамай өмірді,  

Аумалы-төкпелі қөңілді,  

Тасыған арқалы өнерді,  

Төгілген көмейден өлеңді,  

Отбасым, ата мен анамды,  

Бауырды, әпке мен ағамды,  

Жүректі, жүзімді, тілекті,  

Бойымды, ойымды, санамды,  

Қызметті, ризықты, барымды,  

Құлшылық, арманым, бағымды,  

Болашақ ұрпақты, әулетті,  

Болашақтағы адал жарымды,  

Бір өзіңе ғана тапсырдым.  

Ақтарып сап асыл, ақ сырды,  

Тек қайырлы ет деп сұраймын.  

(Салиқалы дұғам бақ сынды!)  

Қайырсызын неге сұраймын? 

(Қайырсыздық деген кір айдын!)  

Өнбейтін істерді қуалап,  

Жағдайға түсірме жылайтын.  

Әр істі сауапты, асыл ет!  

Әр сөзді жауапты, асыл ет!  

Жұмақта жолығып Елшімен,  

Кәлима айтуды нәсіп ет!  

ӨЛМЕС ӨСИЕТ  
(Құрсақтағы сәбиіме арналады) 

 

Жан балам, 

Бір Аллаға иман келтір, 

Имандының жолы ашық болады, 

Ашық жолдың берекесі көп. 

Басына бағалы бақыт қонады, 

Бақыттының мерекесі көп.  

Имансыздың жолы тайғақ болады, 

Тайғақ жолдың құлатары көп. 

Жамандығы ісіне айғақ болады, 

Қылығының ұнатары жоқ. 

  

Жан балам, 

Пайғамбарға иман келтір, 

Діншілдердің діні берік болады, 

Салиқалы жолды бастайтын. 

Жақсылыққа жаны серік болады, 

Әдебінен әркез аспайтын. 

Дінсіздердің ісі шала болады, 

Жігеріне құм құйылатын. 

Жақсыларға қарсы нала болады, 

Жанына тек жын жиылатын. 

  

Жан балам, 

Кітаптарға иман келтір, 

Білімдінің сөзі дәрі болады, 

Жүректегі дертті басатын. 

Ізденімпаз жанның әрі болады, 

Талаптанса, таудан асатын. 

Білімсіздің сөзі ауру секілді, 

Көңіліңді дел-сал қылатын. 

Жау ұстаған суық қару секілді, 

Оқ атылса, демің тынатын. 

Жан балам, 

Акыретке иман келтір, 

Мұсылмандар ізгілікке беріліп, 

Пайғамбарға толық иланар. 

Жүрегінен иман нұры көрініп, 

Амалынан сауап жиналар. 

Кәпір адам асыл дінге сенбестен, 

Құдайды жоққа шығарар. 

Ақыретте, Мақшар күні, келместе 

Тозақ-отта мәңгі сыналар. 
  

Жан балам, 

Періштелерге иман келтір, 

Адалдардың жаны таза келеді, 

Ар алдында отқа күймейді. 

Сауаптарға қолын соза береді, 

Аш нәпсісін құл ғып билейді. 

Арамдардың жаны пасық болады,   

Жақсылықты пасық сүймейді. 

Құлшылықтан әркез қашық болады, 

Бір Аллаға басын имейді. 
  

Жан балам, 

Тағдырыңа иман келтір. 

Сабырлылар алтыннан да бағалы, 

Жазмыш жазуына төзетін. 

Жаратқанды ойлаумен жай табады, 

Жарылқауы барын сезетін. 

Сабырсыздың жаны күйіп піседі, 

Аллаға айтпай мадақ, шүкірлік. 

Уайым жейді, күйік ішеді, 

Қылып алып күнә, күпірлік. 
  
РS: Ақ батасын алған асыл ананың, 

Жаманы жоқ барлық баланың. 

Өсиетті өлеңіме мән берсең, 

Іс қыласың, балам, саналы. 

ƏЛСІЗДІҢ СӨЗІ 
 

Тау көтергім кеп еді көтеретін күш бар ма? 

Жоқтан барды жасаған құдіреті күшті Алла, 

Назарыңнан тыс қалмай жүрсем ғана болғаны, 

Жәрдеміңмен жарылқа қиналған бұл тұста, Алла! 

 

(Мықты болғым кеп еді бәрінен де мықты, Алла) 

Тағдыр деген сынақтар сабырымды жұтты, Алла.  

Бір сынақты өткеріп, ес жиям-ау дегенде,  

Екіншісін жіберіп, жүректен жас шықты, Алла. 

 

...Әлсіздерден не қайыр? Бере алмайды қол ұшын.  

Жазбайын деп едім-ау, жүрегімнің толы іші. 

Қауқарлы Алла, жарылқа қауқарсыз бұл құлыңды,  

Әлсіздігім – болмысым, әлсіздігім – болмысым.  

PS: Құлшылықты ете гөр тірлігімнің соңғысы!.. 

 

БАЙҚАДЫҢ БА? 
 

Көктем келді! Алақай! Көктем келді! 

Құлпырады жайқалып бөктер енді. 

Жаратқаным жаңбырлы нөсерімен 

«Өмір дәнін» әлемге сепкен еді... 

 

Жерді қара борпылдақ, бұрсаныпты. 

Елді қара жанары жұмсарыпты. 

Олар мендей қуанады. Байқадың ба? 

Құбылуда бейнесі қаншалықты. 

 

Күнді қара нұр төгіп, күлімдеген. 

Бұлтты қара «жаһанға үңіл» дегем. 

Олар мендей қуанады. Байқадың ба? 

Көрінбейтін түнектен бұрын төбем. 

 



Менің әкем 
 

21 
 

Талды қара жайқалып тербеле ме? 

Қарды қара сайларда сенделе ме? 

Олар мендей қуанады. Байқадың ба? 

Табиғатты бастадым енді көре. 

 

Суды қара сұлудың сыңғыры ма? 

Желді қара баланың былдыры ма? 

Олар мендей қуанады. Байқадың ба? 

Көктеменің қадірін шын ұғына. 

 

Көлді қара мұз болып қатқан еді. 

Шөпті қара ол кеше жоқ та еді. 

Олар мендей қуанады. Байқадың ба? 

Тіршілік бар. (Өмірі тоқтап еді...) 

 

Аязды қара арыстан ақыратын. 

Гүлді қара көктемді шақыратын. 

Олар мендей қуанады. Байқадың ба? 

Елең етер естісе ақын атын. 

 

Маған қара бойдағы құндылықтың 

Иесі боп көзімде нұр кұліп тұр. 

Көқтем келді! Күш келді! Байқадың ба? 

Шабыттанған жүректе жыр тұнып тұр. 

...Әлем кетер көктемде құлпырып тым. 

ШӘКІРТІМЕ 
Мектеп бітірген күні қазақ тілі пәнінің мұғалімі 

Шайымқұлов Оңғар ағайым «Сен айналып 

әдебиетке барасың, себебі  мен сенің іргетасыңды 

қалап қойдым»,  – деген    болатын. 

 

Балапаным қанаты әлі қатпаған,  

Бұл өмірдің жұмбақтары жат саған.  

Тимесін деп сұқ көздердің суығы, 

Дұға тілеп, жамандықтан сақтанам.  
 

Не білесің? 

Ешнәрсе де, ештеңе.  

Өміріңе алаңдайды ес неге?  

Сені ойлап мазам қашты әрдайым, 

Таңертең де, түске жақын, кешке де.  
 

Үміт отын жүрегімде жандырған, 

Маған міндет жүктеліпті тағдырдан – 

Қанатыңды қатайтуға тиіспін,  

Бар уақытым, күш-қуатым, жан құрбан.  
 

Мәнін білсең әр сөзімнің – сабақтың,   

Саған қояр ең бірінші талап бұл:  

Алла берген қанатыңды сындырма,  

Алыстарға самғау үшін жарап тұр... 
 

Салмақ салма қанатыңа бүгіннен, 

Сынық қанат ұша алмайды бүлінген.  

Көк аспанда самғай ұшу алдыңда,  

Сусындап іш, нәрді алып білімнен.  
 

Балалығын жүрегінде сақтаған,  

Балапаным қанаты әлі қатпаған.  

...Ұлы тұлға қатарынан көрсем ғой, 

Есіміңді тауып тарих-тақтадан. 

ҰСТАЗДЫҚ МІНДЕТ 
  

Оқушыларым менің,  

Ұстаз деген, ақын деген – Ар атағын 

Көтерумен күн батады, таң атады.  

Бойымдағы ұлылықтың ұшқындарын 

Ойыңдағы тазалыққа жаратамын.  
 

Сендерсіңдер – белгісіздеу болашағым.  

Бос өтпесін құр ойынмен бала шағың.  

Жамандықты қуып тастап алыс жерге, 

Жақсылыққа әрдайым мен жол ашамын. 
 

Сендерсіңдер – асқақтаған армандарым.  

Білесің бе бұл өмірде талғам барын?  

Көрсем деймін жақсы бала өзгерместен, 

Жақсы адам боп өмірінің жалғанғанын.  
 

Сендерсіңдер – үкілеген үміттерім.  

Алға қарай жылжи алар күдікпен кім?  

«Саған сенем. Келеді ғой қолыңнан», – деп,  

«Шаршама», – деп, сондықтан көп үгіттедім.  
 

Сендерсіңдер – ең бағалы асылдарым.  

Тасқындай боп тасын жаным, басылмағын!  

Шәкіртінің шабытына қанат бітсе,  

Ұстазының бақытының ашылғаны.  
 

Сендерсіңдер – алға қойған мақсаттарым.  

Шықса екен әр жерлерден жақсы аттарың.  

Шәкірттерге білімдерін бөліп берген 

Ұстаздардың асқақ жаны, асқақ бәрі.  
 

Сендерсіңдер – еңбегімнің адалдығы.  

Аңғарыпты бойымдағы шамамды кім?  

Сендер адам болсаңдар, бұл – адамдығым .  

Сендер жаман болсаңдар, бұл – жамандығым... 

Осыны есте сақтаңдар! 

ӘКЕМНІҢ КӨЗ ЖАСЫ 

 

Баса алмай алдыға бір адым (әл кеткен), 

Таңылғам тұра алмай төсекке. 

Сол күні... жан әкем... көз жасын көлдеткен... 

Өрт тұрды өртеніп өзекте... 

 

Қарап ем әкемнің көзіне үңіліп, 

(Жастары жанындай мөп-мөлдір) 

Ішінде өліп қап, өртеніп мың үміт, 

Күл болып кеткен-ді... 

 

Үзілген мың үміт – қураған мың гүлдер. 

Түстері қап-қара, 

Ғұмыры бітіпті, жайқалмас (білдің бе?) 

Сом дауыл – сом тағдыр таптаған... 

 

Қорықтым... 

Демеймін дәл бұлай мұңайдым, 

Жығылған үміттің жалауы. 

Мен ұқтым: үміті сөнсе ер жылайды, 

Ал әйел болмаса қалауы. 

 

(Жалғанса үзілген үкілі үміті, 

Адамның көңілі жай табар!) 

Алладан сұрағам жәрдемді күні-түн, 

Аяққа тұрғызды қайтадан.  

 

Аллаға шүкірлік! (Бағым бар бір елі).  

Бұл күні жүрмін-ау дін-аман.  

Әкемнің көз жасын еске алам үнемі, 

Жыласа бір адам.. 

ТОЙТАРЫС 

 

Түсінбедің. Түсінбедің. Түсінбедің. 

(Түсінбестен пікірлерді пайымдама!) 

Өзім ғана өз әлемім ішіндемін, 

Көңілім мен өміріме дайындаған. 

 

Жүрегіме орнатылған мың құлыптың, 

Кілттерін ажырату емес мүмкін. 

Тұрғынымын әлемімнің тұрғылықты, 

Қақпасынан қайтып жатыр елес бүкіл. 

 

Көрмеген жан айта алмас көргендей боп, 

Көргенің тек құлыптаулы қақпа ғана. 

Білмеген жан айта алмас білгендей боп, 

Білгенің тек жыр жазулы хаттар ғана. 

 

Алла менен маған аян мен жайында, 

Сен сыртымнан тонды пішіп, кестеледің. 

(Дерексіздік белгісіндей нөл пайымдар, 

Өсектерден мен несіне сескенемін? 

 

Жалған сөздер – сүрінген жан, тайғанақ – ой). 

Ішім – қатты, сыртым – тәтті. 

Білдің нені? 

Ұлға ғашық қыздың жаны жай ғана ғой, 

Ұлтқа ғашық қыздың жаны тым күрделі! 

КЕШЕГІ КҮН 

 

Еркелігім ессіз етті кеше мені, 

Ессіз етті қаңғыбастай көшедегі.  

Еркелікке салынып тым есіретін, 

О, Аллам-ау, менің жасым нешеде еді? 

 

Тентектігім кеше мені сотқар етті, 

Сотқар етті қызартып шын топқа бетті. 

Тезге салмай тентек болған балаңды сен,  

О, Анам-ау, қалай сабыр сақтап өптің? 

 

Қырсықтығым кеше мені қыңыр қылды,  

Қыңыр қылды, кейбір істен түңілдірді.  

Айтқанынан қайтпай өскен қайсар қызға, 

О, Әкетай, сөзді қалай ұғындырдың?  

 

Балалығым кеше мені ойсыз етті, 

Ойсыз етті,  

Сосын біреу: «Қой, қыз» депті.    

Мақтаменен бауыздаған қасапшыдай, 

Пышақсыз-ақ кеуде тұсты, сойғызды етті.  

 

Бүгін басқа, кешегі дос кейпі – бөтен. 

Сақтық жасап енді мені өш дейді ме екен? 

Шалалығы балалықтан аспайтын тек, 

Жақсы адамның ашуы тез өшпей ме екен? 

PS: Күндер көшсін, жылдар көшсін, уақыт көшсін,  

Балалығы кей адамның көшпейді екен.  

ӘЖЕМНІҢ АРҚАСЫ 

 

Жақсы жер жоқ бұдан артық біліп ап, 

Мен әжемнің арқасына мініп ап, 

Мойынынан ұстап алып отырам, 

Көздерімді сығырайта күліп ап. 

 

Екі аяқтан мықтап ұстап қолымен, 

Амандасып оңы менен солымен, 

Асыл әжем баяу жүрер көшенің, 

Күнделікті мың өтетін жолымен.   

   

Тербетіліп жүретін ем үнемі, 

Қызық көріп «атым ғой» деп күлемін...   

...Адам болып арқасында әжемнің  

Өстім, міне, еңбегі көп білемін. 

 

 

ТАНЫСТЫРУ 
(Жан әкеме ) 

 

Тағдырдың тауқыметі таусылған ба?.. 

Ашуға булығып мен ашынғанда, 

Осы адам жамандығымды жасырып, 

Жақсылығымды әркез асырған жан. 

 

Пенделер қателеспей тұра ала ма?.. 

Қабырғам қайысып мен жылағанда, 

Осы адам шың көңілден қайта-қайта 

Алладан кешірімді сұраған жан. 

 

Маңдайға жазылғанға амал бар ма?.. 

Әлсіреп ой-қапасқа қамалғанда, 

Осы адам қамықпастан қамқоршы боп, 

Қорғайтын мені басқа адамдардан. 

 

Жалғанда жақсы адам қалмаған ба?.. 

Әлділер әлсіздерді жалмағанда, 

Осы адам пәк көңілге дақ түсірмей, 

«Бұл өмір – ертегі» деп алдаған жан. 

 

Жүректен асқан сірә жалын бар ма?.. 

Үмітсіздікке әбден салынғанда, 

Осы адам көңіліме демеу болып, 

Үн-түнсіз жанымнан көп табылған жан. 

 

Ешқандай мақтау сөзге сыймайтын жан, 

Өлімге еш уақытта қимайтын жан. 

Мінекей, жалғыз ғана осы адам, 

Ерекше  құрметтеп мен сыйлайтын жан. 

Танысып қойыңыздар... 

 

ӘКЕСІНІҢ ҚЫЗЫ 

 

Өлі гүлдей солған еді өң деген, 

Себебі мен мейірімге шөлдегем.  

Ауылдағы жан әкеме жол тарттым, 

Көптен бері нұр дидарын көрмеп ем.  

Шексіз сүйген сезімінен нәр алам 

Жүрегімді жылуымен емдеген. 

 

Мейірімге мұқтаж болып жүрегім, 

«Елге барып келсем ғой» деп жүр еді. 

...Ауылымнан көрінсе егер үй сырты, 

«Әке, келдім. Жылқы сой!» деп кіремін. 

Бұйрықтарды беріп тастап жататын 

Еркелікті көтереді үнемі. 

 

 



Менің әкем 
 

29 
 

Талабымды орындайды қашанда, 

Өз әкем ғой тентектіктен қашам ба? 

«Келесіде келмей қоям әйтпесе, 

Бір келгенде барлығын да тос алға». 

Жүгіреді сыбағамды дайындап, 

Сөздерімді екі етпей о шал да.  

 

Қарап жатпай қырсықтыққа салынам, 

Мойынында баласының қамы бар.  

«Не жесең де, әперемін саған» деп, 

«Қалауыңды айта қой» деп жалынар.  

Мың қамқор жан болсадағы жаныңда, 

Әкедей шын қамқор қайдан табылар? 

 

Өзімсініп үйіп-төксем өкпені, 

Өгейсітіп өзектен еш теппеді. 

«Бопты онда. Керек емес енді» деп, 

Болмашыға көзімнен жас төккенім –  

Жүрегінде найзағай-от жарқ етіп, 

Кеудесіне қайғы жайлап кеткені. 

 

Тентектікті кешіретін төзіммен, 

Еркелікті көріп қара көзімнен.  

...Толқын шашты саусағымен тарақтап, 

Кеудесінде көөөөөп қаталдық көз ілген.  

Жөн сілтейді сабырменен жай ғана 

«Ақылың бар қызсың» деген сөзімен.  

 

Сол әкемді сағыныштан сарғайып, 

Жүзімнен тым кетіпті ғой әр тайып. 

Артықшылық, кемшілікке қарамай, 

Сүйген жанда бар ма айып? 

...Шексіз сүйген жандар ғана ең асыл, 

Шексіз сезім құрметтеуге ең лайық! 

БАЛАСЫ БАР БАЛА 

 

Әжем бізге тәтті кәмпит таратты, 

Немерелер бір-бірлеп кеп ап жатты.  

Әкем болса үнсіз ғана отырып,  

Қызғанып та, қызығып та қарап тұр.  

 

Бір-бір кәмпит қолымызға ұстап ап, 

(Бала үшін тәтті жеу ол – қысқа бақ) 

Кәмпит десе бәрін тастап келеміз, 

Десе-дағы анам бізге іш тамақ. 

 

– Неге  маған тәтті кәмпит бермейсің? 

Сенің балаң мен ғой, неге көрмейсің? 

Әкесі бар қамын ойлар күні-түн, 

Анасы бар бұлар аштан өлмейді.  

 

Әкем күліп әжемізге қарады.  

– Сен де балам, ала қойшы, қарағым.   

PS: «Әке деген асқар тау ғой» деуші еді,  

Көріп тұрмын баласы бар баланы. 

 

ТӘРБИЕ 
(Бала кезімде болған оқиға) 

 

–  Әкетайым, бір сұрақ бар санамда. 

Алладан сен дұға сұрап жалынып, 

Қайталатып айтқызасың маған да, 

Қалатындай бірдеңеден қағылып.  

 

–  Бала жүрек періштедей пәк болар,  

Дұғасы да орындалар шүбәсіз. 

Үлкендердің күнәлары көп болар, 

Кейбіреуі шығар, бәлкім, күнәсіз. 

Білместікпен адам күнә жасаса, 

Қабыл болмай қалар мүмкін тілегі.  

Жамандықтан әркез бойы босаса, 

Қабыл болар дұғасы да үнемі. 

 

RS: «Біліп-білмей күнәм болса Құдайым, 

Кешірші» деп дұға жасап қоямын. 

Әкем айтқан әңгімелер ұдайы 

Өмірімді әсемдейтін бояуым. 

 

ЖАС АТА 
Келгенбай атамның тұңғыш немересі  

Бағдат дүниеге келгенде, әкем атын қойды.  

 

Ата болды әкем бүгін қырықтағы. 

Қабағына қарап тұрып сыр ұққаным – 

Арасында анасына еркелейтін   

Жастық буын осылай ол құрықтады. 

 

Атамын деп дайындалып, қуанып жүр. 

Атын қойып, сол үшін де жұбанып жүр.  

Бала еді, әке болды, енді міне, 

Болуға ата өзі де сұранып жүр.  

 

Қайдағы ата, қайдағы ата қартаймады.  

Жүзінен еш әлі күнге әр таймады.  

Ата емес, неге ата дейді екен? 

Ішімдегі ойды сыртқа айта алмадым.  

 

 Ізін басып күндер өтсе бір-бірінің. 

Негізі мен еркетотай күлкілімін.   

Ағасының немересі туылғанда, 

Жас ата боп көрсетіп жүр үлгіні кім? 

МЕШІТ ТҰР ЖАНЫМДЫ ТАЗАРТЫП 
 

Алла маған мол мүмкіндік берген бе? 

Ыстық сезім сеземін мен енгенде, 

Бала кезім көз алдыма келеді, 

Қасиетті мешіттерді  көргенде.  

 

Әкем имам ауылдағы мешітте,  

Бірге барып кіре сала есіктен, 

Жинастырып, тазалықты бастаймыз, 

Тазартып ап кір жерлерді тесіктен. 

 

Бала едік тазалықшы осындай, 

Жина десе, қарап қалып тосылмай.  

Үйдің таза болғанындай үнемі, 

Мешіттің де іші тұрды шашылмай.   

 

Атымен жоқ тазалықшы адамдар.  

Әкеміз бар, бауырым бар, анам бар 

Намаздан соң сілкіп-қағып жинаймыз, 

Еден жуар жұмысы бар маған да.  

 

...Тастап шығып өскеннен соң бесікті, 

Бәлкім, талай сауаптардан кешіктім. 

Сол баланың жан дүниесін тазалап, 

Енді, міне, мешіт жүр. 

 

ҚҰМ АЛМА 
Нағашы атам Сопбек Бекбосынұлының әруағына 

 

Ақтарғанда естеліктер табылады 

Санамда көп сақталып тұр. 

Атам еккен құм алманың дәмі әлі 

Таңдайымда жатталып тұр.  

Жеген сайын тоқтай алмай қаламыз біз 

Тым өзгеше тәтті еді. 

Бау-бақшадан еш  шықпайтын баламыз біз 

Бұл бақытты сәттер еді.  

 

Таппай жүрмін қайда екен құм алманы 

Құмар болған кезінде мен.  

Жесек те біз үзіп алып мың алманы 

Тойғанымыз сезілмеген.  

 

Ата еккен еңбектердің жемістерін 

Өскеннен соң бала жейді. 

Немереге бұйырады егістерің 

Күтіп-бапта сен де солай, балам деймін.  

 

ТЫНЫМСЫЗ ЕҢБЕК 
Нағашы апам Ділдәш Сарыбайқызына 
 

Апам менің тынымсыз 

Еңбек етіп жүреді.  

Әркез білек сыбанып, 

Киім жеңін түреді.  
 

Сексен жасқа келсе де, 

Қимылдары ширақ тым.  

Тірлік қылар жүгіріп,  

Жас келіндер сияқты.  
 

Жетім өсіп өмірден, 

Бейнетті көп көріпті.  

Тиянақты тірлігі, 

Бір өзіне сеніпті.  
 

Отырмайтын тып-тыныш, 

Тез қимылдап жүреді.  

Немереге үйретіп, 

Тірлік жасар үнемі.  

 

Су ішсе де бүгінде 

Шөберенің қолынан.  

Еңбек етер тоқтамай 

Жүріп келген жолынан. 

  

ДОСҚА ДЕМЕУ 

 

Шын сүйгенің жолығар, жолығады. 

Басқа емес бір ұқса, сол ұғады. 

Жалғыздықтан жалыққан жарты жүрек 

Сыңарымен табысып, толығады. 

  

Шын махаббат іздеп жүр, іздей берсін. 

Саған дейін іздеуін үзбей келсін. 

Жадыраған жаныңа тамсануға, 

Басқалардың суығын түзде көрсін. 

  

Шын бақытың келеді, келеді әлі, 

Сезім нұрын себеді, себеді әлі. 

Сұлулыққа сұқтанып қарағанда, 

Жан жылуын көреді, көреді әлі. 

  

Кездеседі жан-жарың кездеседі. 

Кездеспесе, сезімді сезбес еді. 

«Маған жар боласың ба?» деген асыл 

Жалғыздықтың түйінін сөз шешеді. 

  

Үйлену той болады, болады әлі. 

Бақыт құсың басыңа қонады әлі. 

Екеу болып бір басың, төртеу болып, 

Бала-шаға үйіңе толады әлі. 

Сәл күте тұр... 

ШЫН СҮЙГЕНДЕР БӘРІН ДЕ КЕШІРЕДІ 
 

Алданбайды жігіттер бос елеске. 

Бар жігіттің қалауы осы емес пе? 

Екі әулетті бөлместен тең көретін 

Көркем қызға көңілі хош емес пе? 

  

Алданады әрбір қыз арманына, 

Көңілдегі ханшайым талғамына. 

Алақанда аялап ұстайтұғын, 

Шын сенеді әйтеуір жан барына.  

  

Жігіт құны – аруды жылатпауда, 

Қыздың құны – сүйгенін құлатпауда. 

Шын сүйгендер бәрін де кешіреді. 

Бұл заманда махаббат бірақ сауда... 

 

МЕН СЕНІ БАҒАЛАЙМЫН 
 

Мен сені бағалаймын бағымсың деп,  

Тұғыры биіктегі тағымсың деп.  

Мың жігіт мұңын айтып сабылса да,  

Бір өзің жүрегімсің, жанымсың тек.  

 

Басқаға ұқсамайсың, сарасың сен, 

Сараға сара болып жарасып ем.  

Мың жігіт қатар тұрса көз алдымда, 

Бір өзің ерекшесің, дарасың сен.  

 

Өзгеше жұмбағы көп әлемдейсің,  

Тылсымнан жеткен хат пен сәлемдейсің.  

Мың жігіт сұлу сөзді сапырғанда, 

Бір өзің сұлу іспен дәлелдейсің.  

Мен сені шын сүйемін, сүйіктімсің, 

Бойыма нәзіктікті құйып тұрсың.  

Сезімің – сәруарым жол көрсетер, 

Сезімім – асқақтығым биік бұл шың.  

 

Қадірлі қамқоршымсың, аяулысың,  

Қиялым көкке қанат жаяды тым.  

Жолықтырған Аллаға мадақ айтып, 

Бақыттың тілеп жүрмін баяндысын, 

 

СЕЗІНУ 

 

Әкем жылады дейсің бе? Баласынған да, 

Еркесі ермен аттаса жарасып алға. 

Күйеу баласын ойлаған болар бәлкім ол, 

Сезімі қандай?  Әппақ па? Аласы бар ма?  

 

Әкем жылады дейсің бе? Уайымдағанда, 

Бір жігіт ұрлап әкетсе айын табанда.  

«Кішкентай қызым – құндызым» деп жүрген кезде,  

Тосын сыйды тағдыры дайындаған да. 

 

Әкем жылады дейсің бе? Қобалжығанда, 

(Нәзік сезім бар иманды, тобалы жанда.)  

Бала әдетін қоя алмай жүрген қызының, 

Әйел міндетін ойлап ап, обалсыған да. 

 

Әкем жылады дейсің бе? Жыламағанда, 

(Қызы ана болса, әкеге ұнамаған ба?) 

Әке жамандық шақырып жыламайды,  

Баянды бақты Құдайдан шын сұрағанда... 

ҒАШЫҚТЫҚ 

 

Қалай ғана танымастай өзгерткенсің, 

Тентектікке ұялатын кез жеткен шын. 

Сезім қалды, сөздер кетті, уақыт кетті. 

Өтіп жатқан сезімдерді сезбестен тым. 

  

Қалай ғана тас жүректі жібіткенсің? 

Күн кешіп ем жалғыздықпен, күдікпен тым. 

Жалғыздықтың жарлықтарын бұзып тастап, 

Жүрегіме сенім келсін, үміт келсін. 

  

Қалай ғана бағаңды тым өсіргенсің, 

Неткен жансың, не деген есіл ерсің? 

Жалғыздықтың жырын құртып, кеуде тұсқа 

Қос ғашықтың асқақ әнін көшіргенсің. 

  

Калай ғана орнын басып мықтылықтың, 

Нәзіктігім болмысымды ұқтырып тұр? 

Жалғыздықтың жыры өте солғын еді, 

Қос ғашықтың әні өте күшті шықты. 

  

Сезім келіп, бақыт басқа қонып бұл күн. 

Сен шын сүйіп, мен сүйікті болып тұрмын. 

 

Екі мұңлық бір бақытқа айналсын деп, 

Тағдыр бізді тайғақ жолда жолықтырды. 

  

Бұл сезімдер асқақтасын, құламасын, 

Қос жүректе қос үміттің мұнарасы. 

Өткіншісі керек емес сезімдердің, 

Мәңгілікті сұраймын тек сұрағасын! 

СЫҢСУ 

 

Жаратқанның жазмышына бағынып, 

Қыз-ғұмырды тұрсам-дағы сағынып, 

Ақ батамен аттандырғын, атажан, 

Қыз баланың еріменен бағы нық. 
  

Бұл әулетке қазыналы бақ әже, 

Бұл өмірде дәл өзіңдей жоқ әже. 

Бір отбасын әйел болып көркейтіп, 

Бір әулетке болсам екен ақ әже. 

Қош аман бол, ақ әжем! 
  

Алақанда аялаған бөпесін, 

Жат-жұрттыққа қимайсың-ау, әкешім. 

Маңдай терді ағызған ақ самайдан, 

Еңбегіңді енді балаң өтесін. 

Қош аман бол, әкешім! 
  

Ақ сүт беріп асыраған баласын, 

Жат-жұрттыққа қимайсың-ау, анашым. 

Отбасым мен әулетіме ұйытқы 

Болсам екен дәл өзіңдей жанашыр. 

Қош аман бол, анашым! 
  

Қарындасты ақ арым деп бағалай, 

Жүруші ең қорғаным боп, ағатай. 

Өрге жүзсем өмір деген өзенде, 

Қолды бұлғап қалмақпысың жағада-ай. 

Қош аман бол, ағатай! 
  

Қуанушы ем ерке қызға теңесең, 

Еркелікті көтеретін жеңешем! 

Қайын жұрттың қабағына қараудың 

Қағидасын өзіңменен кеңесем. 

Қош аман бол, жеңешем! 

Ақылшым ең қиындық бар сәтте қай, 

Жан серігім, жан елігім, әпкетай! 

Қыздың жаны жат-жұрттыққа жаралған 

Деген оймен қоштасамын көппен-ай. 

Қош аман бол, әпкетай! 

  

Тілегімді орындайтын лезде-ай 

Мен дегенде құрақ ұшар жездем-ай. 

Алғысымды айтып елге қалайын, 

Балалықпен қоштасатын кезде-ай. 

Қош аман бол, жездем-ай! 

  

Тұрмыстағы істі қылып жүгірсек, 

Қиындыққа шыдай алмай бүгілсек, 

Қолқабыс қып тірлігіме жүруші ең, 

Бір ананың сүтін емген інішек. 

Қош аман бол, інішек! 

  

Салт сақтаған қазақ қызы бірімін, 

 Соңымда сен қап барасың сіңілім. 

Ұғып алғын өзге үйге кеткенше, 

Қазақтықтың қасиетті ұғымын. 

Қош аман бол, сіңілім!  

  

Бұл сапарда жар бола гөр, Жасаған! 

Қош аман бол құрбы-құрдас, дос адам. 

Қош аман бол туған-туыс, ағайын, 

Қош аман бол туған жерім, босағам. 

Қош аман бол, қош аман... 

АДАЛ ЖАРДЫҢ АЛҒАШҚЫ ҚАДАМЫ 
 

Асқақ едім, 

Асқақтықты аласартып тастап едім.  

Тани алмай жүрсің бе еш, асыл жарым, 

Бір сен үшін мүлде өзгерген басқа мені? 

 

Ерке едім, 

Күрмелмейтін қысқа жіптей келте едім. 

Тарпаң-тағдыр ноқта салып асау басқа, 

Сендей жанмен жүрегімді некеледі. 

 

Қырсық едім, 

Қырсықтықтан біраз жанмен ұрсып едім.  

Тағдыр-тауда шығар шыңың биік болсын!  

Ақ тілегім ақ раушан боп тұрсын дедім. 

 

Мықты едім, 

Екі иығым көтерген ғой жүктің көбін.  

Бұдан былай бұл міндетті саған беріп, 

Нәзіктігім мықтылықтың құртты шебін. 

 

Ақын едім, 

Өлеңдермен төленген тек ақым менің!  

Атым ақын болғанымен, шындығында, 

Нәзік әйел емес пе еді затым менің? 

 

Өршіл едім, 

Құрметсүйер, қошаметшіл, төршіл едім. 

Ер сыйлаған әйелдерді ел сыйлайды.  

Бір сен үшін бәрі құрбан. Көрсін елім!  

Бір сен үшін жаным құрбан. Көрсін елім! 

ТӨРКІНІМЕ 

 

Құдайдың қалауымен,  

Арманның алауымен 

Сендерден кеттім алыс. 

Бағамды өсірдіңдер, 

Қатемді кешірдіңдер 

Өмірде бассам шалыс. 

 

Ағайын, асылдарым, 

Табылдың қасымнан мың 

Қайғы мен қуанышта. 

Мейірлі көздеріңде, 

Арайлы сөздеріңде 

Мен сүйер жұбаныш бар.  

 

Сендерсіз күн біртүрлі. 

Ауыл мен ел-жұртымды 

Сағындым барлығыңды. 

Жібектей жыр арнап ап, 

Үмітті бір жалғап ап 

Ақтардым сандығымды. 

Cағындым барлығыңды, 

Сағындым барлығыңды.  

 

ТАСЫСА ТАСҚЫН-МҰҢ 
 

Мұң – тұнық, сыр –  тұнық, жыр –  тұнық, 

...Жыртылған жүректі жамауға ұмтылып, 

Әрекет жасайсың, нәтиже шыға ма? 

Тас едім, тағдырым жіберді құм қылып.  

 

Жүректен толқындай тасыса тасқын-мұң, 

Жырымды жанардан ағызып жас қылдым. 

Әрекет жасаймын, нәтиже шыға ма? 

Тағдырдың тәжіне лайықты бас құлмын. 

 

ӨТКІНШІ ҚАЙҒЫ 

 

Күлімде, жаным, күлімде, 

Жеткенін үшін бүгінге. 

Мың қайғы құрық салса да, 

Өмірден мынау түңілме. 

...Өткінші қайғы кетеді, 

Бақытың келер түбінде. 

 

Жылама, көңіл, жылама, 

Биіктен жерге құлама! 

Алладан медет тілегін, 

Адамнан сезім сұрама.  

Бұйрықты Алла бермесе,  

Бақытың баста тұра ма? 

 

Күрсінбе, жүрек, күрсінбе, 

Түбіңе сенің мұң сіңген.  

Жұмбағын адам ұқпайтын 

Сырласып жүрсің тылсыммен.  

... Маңдайда жазмыш жазуы  

Қауқарсыз атты құлсың сен. 

 

Күлімде, жаным, күлімде, 

Жеткенін үшін бүгінге. 

Мың қайғы құрық салса да, 

Өмірден мынау түңілме. 

...Өткінші қайғы кетеді 

Бақытың келер түбінде... 

 



Менің әкем 
 

43 
 

ҰЗАТЫЛАТЫН ҚЫЗДЫҢ ЖЫРЫ 

 

Әкетай, 

Қыз өмірі қиын екен. 

Қыз балаға тағдырдың сыйы бөтен. 

Қонақ болып уақытша қыз-ғұмырға, 

Жат-жұрттыққа жаралған, үйі бөтен. 

  

Әкетай, 

«Қыз мұраты – кету» екен. 

Өз үйіне ертерек жету керек. 

Отбасына от беріп жүрегімен, 

Бір әулетке келін боп беку екен. 

  

Әкетай, 

Қыздың жолы қылдай екен. 

Қыл-көпірде бір құйын тұрмай ма екен? 

Жауқазындай жайқалған гүл-ғұмырды, 

Ойда-жоқта бір үсік ұрмай ма екен? 

  

Әкетай, 

Қыз тағдыры қатал екен. 

Қыз жанына бәрі де батады екен. 

Қатпарланып қайғылы қиындықтар, 

Жүрегінің түбінде жатады екен. 

  

Әкетай, 

Қыз дегенің ана екен. 

Баласына құшағы пана екен. 

Жанарынан көз жасын сүртіп тастап, 

Жетелейтін алдыға бала екен. 

Жетелейтін алдыға бала екен. 

КЕЛІНДІК МІНДЕТ 
Сейсекүл апайға 
 

Жүрегінде тұрып мың сұрағы, 

Жетелейтін алға бір шырағы. 

Қайынжұрты жақсы болса да,  

Көңілінде қыздың мұң тұрады. 

Жылы сөзді айтқан адам қымбат, 

Жылы сөзден жаны құлпырады.  
 

Мұң тұрады нәзік жүрегінде, 

Жалыныш бар әркез тілегінде. 

Балаларым болсын тек бақытты, 

Сонда мен де шалқып жүремін деп. 

Бала қамын жасап жүрген ана 

Өзі ұмыт қалар үнемі тек.  
 

Күйеуінің қарап қабағына, 

Жақпайды ма, бәлкім, жағады ма? 

Жақсы сөздер маған айтыла ма, 

Киіміме, үйге, тамағыма? 

Әркез жақсы баға алу міндет, 

Әйел атты өмір сабағынан. 
 

Үлкен әулет келсе қонамын деп, 

«Шығыңыздар төрге жоғары» деп,  

Қайынжұртқа қызмет қылар келін, 

Қайтсем де мен сыйлы боламын деп. 

Алтын көпір жалғау керек әркез, 

Қайынжұрт пен төркін араны тек. 
  

Жүрегінде жатар мың сұрағы. 

Жетелейтін алға бір шырағы. 

Қайынжұрты жақсы болса да,  

Көңілінде қыздың мұң тұрады.  

...Келіндердің  күлген жанарында  

Айтылмаған құпия сыр тұрады.  



Менің әкем 
 

45 
 

ӘЙЕЛДЕР ГҮЛ СЕКІЛДІ 
 

Әйелдер гүл секілді, гүл секілді.  

Төге бер жылуыңды күн секілді. 

Бақыттың иісі аңқып жан-жағынан, 

Сайрайтын бұлбұл құстай үн секілді.  

 

Жүрегін аямасаң түн секілді, 

Жағылған өз бетіңе кір секілді.  

Сезімге бөленбеген әйелдердің 

Тағдыры солған гүлмен бір секілді. 

Сондықтан жылуды төк күн секілді. 

 

ШЫРАҒЫМ МЕНІҢ 
 

Өзегімді жарып шыққан Өмірім менің,  

Қуанышқа бөлейтін тек көңілім менің,  

Құдай берген кіп-кішкентай жүрегім менің, 

Бақытымды  арттыратын тілегім менің,  

Жолымызды жарық қылар шырағым менің,  

Тау суындай мөлдіреген бұлағым менің,  

Қиындықтың емдеп жүрген жасырын емін,  

Жан дүнием менің, жаным, асылым менің,  

Қызым дүниеге келген күнің құтты болсын! 

 

ӘПКЕНІҢ АҚЫЛЫ  

 

Қанша қайғы келсе де,  

Жүрегіңе енсе де,  

Қанша шаттық келсе де,  

Қатты толқу берсе де,  

Жүректі сақта!  

Қатыгезден алыста,  

Надандармен жарыспа!  

Сауап жинау жарыста  

Жақсылардан қалыспа!  

Өзіңді сақта!  

 

Міндетіңді орында,  

Ақындықтың соңында,  

Таланттылар жолында,  

Ізденісің қолыңда,  

Өлеңді сақта!  

 

Махаббаттың тұрағы,  

Тіршілікте қыларың,  

Жылуыңның сыңары,  

Ошағыңның шырағы,  

Отыңды сақта!  

 

Мәртебесін биіктет,  

Күйеуіңді сүйікті ет.  

Реніштерді жыйып тек,  

Өртемесін күйік-дерт,  

Жарыңды сақта!  

 

Шайқалмасын шаңырақ,  

Есіктері аңырап,  

...Түнде жұлдыз жамырап,  

Күндізі бақ,таңы ақ... 

Отауды сақта!  

 

Қардан да ақ жүрегі,  

Қардан да ақ тілегі,  

Өміріңнің тірегі,  

Жігер берер үнемі,  

Балаңды сақта! 

ДӘСТҮР 
Бала кезімде жұма күні болғанда, құран оқылған 

үйлер балаларға деп сарқыт сап беретін. Әр үйден келген әр 

сарқытты жегенде, мен үшін жұма күні мереке секілді 

сезілетін. Ал қазір жұма күні болса, үлкен ұлым қуанады. 

Үйдегі барымызбен бірге мерекелік дастархан жасаймыз.  
 

Дұрыс айтасың, данышпан ұлым,  

Мұсылман үшін мереке бүгін.  

Шаттанған мына айналдым сенен, 

Алланың нұры жаусыншы, күнім.  
 

Тазалық сақтау керексің бұл күн,  

Бауырсақ, шелпек пісіріп жүрмін.  

Құран оқылған таза үйге тек 

Періште кірер сен мұны білгін. 
  

Далаға қоқыс шығарып келші, 

Періште келсе, есіктен енсін.  

Жұманы күткен баласы үшін  

Жаратқан бізге ризықты берсін.  
 

Беті-қол жуып, таза боп келші,  

Шашылып қапты, ойыншық терші.   

Құран оқыған әкесі үшін  

Жаратқан бізге мол сауап берсін.  
 

(Бала есінде тәттілер жейтін 

Мереке күндер – жақсы күн дейтін) 

Дастархан толы тәттіні көріп, 

Бақытқа толы балалық кейпің. 
 

Болса да бала, өмірің алда, 

Өскен соң жұма намаздан қалма.  

Балалық қалып, даналық келсе, 

Жұмадай етсін әр күнді Алла. 

Әкемнің ісін келемін жалғап. 

ПЕРІШТЕ КӨҢІЛ  

 

Кіші ұлымды уайымдап, 

Дұғамды тілеп жыладым.  

Ғұмыры ұзақ болсыншы,   

Жайқалып өсіп құрағым. 

Ауырлап кеткен жүректе, 

Жеңілдесінші сынағың.  

Қолымнан келер қайран жоқ, 

Дұғадан басқа қыларым.  

Өмірге енді келсе де, 

Қиналды қатты шырағым.  

Жүрегі соғып қалыпты,   

Балам жазылсын – сұрарым.  

 

Кеудеден атқып бір сезім, 

Көмейге келіп тығылды.  

Еңсемді тіктеп ұстамай, 

Көтермей иық жүгімді, 

Жүректі үрей билесе, 

 Уайымдап жүріп, бүгілдім.  

"Жазылады. Уайымдама», 

Сөзің есіттім ұлымның. 

Алланың бұл бір белгісі. 

...Бала дұғасы сырының 

Есіме келді әкемнің 

Сөздері айтқан бұрынғы. 

 

ЖАНАШЫРДЫҢ СӨЗІ 

 

Не десем екен, не десем екен сізге мен? 

Сізде бір жансыз бақытты өмір іздеген.  

Жайдарлы жазды жан-жүрегіммен тілесем, 

Достасып апсыз білдірмей маған күзбенен.   

Не десем екен, не десем екен сізге мен?  

Сізді ойласам, санамда суық, мұз денем.  

Абайлап аяқ баспаса адам байқатпай, 

Құлата салар құз деген.  

 

Не десем екен, не десем екен сізге мен?  

Жолығып қалам жартаспен мен де құзбенен.  

...Жылаған жаным жұбана салар тірлікке, 

Алладан үміт үзбегем.  

Сіз де үміт үзбеңіз... 

 

ҚҰДАЙ СЕНІ БЕРДІ 
 

Құдай маған сені берді, қабылдадым.  

Шүкір, шүкір, жар таңдауда жаңылмадым.  

Дауылдай боп аласұрған мына жүрек, 

Тыныштыққа келгеннен соң дамылдады.  

 

Құдай маған тек сен деді қайырлысы,  

Сені берген ұғады деп жайымды шын. 

Бақыт жолын бірге жүріп отбасыммен, 

Ұмыттым ғой жалғыздықты, уайымды тым. 

 

Құдай маған бағын деді, бағынамын.  

Арасында балалықты сағынамын. 

Қуанғанда бір өзің ғой сүйенерім, 

Қиналғанда тек қасымнан табыларым.  

 

Құдай маған сені берді, бәрін берді.  

Бала берді, отбасының сәнін берді.  

Даңғыл жолға бастап жүрген болмысымен 

Құдай сендей берді маған тәлімгерді. 

ОТАНАСЫ 

 

Қажет етпеймін билік басын, 

Отағасына беремін жолды.  

Жетеді маған үй тұтқасы, 

Ошақтың оты сөнбесе болды. 

  

Емес отана жалаң атым, 

Бақытым – балам, қосағым – досым. 

Алланың берген аманаты – 

Отбасы. Отау. Ошағым. Отым.  

  

Қажет етпеймін билік басын, 

Отағасына беремін жолды.  

Жетеді маған үй тұтқасы, 

Ошақтың оты сөнбесе болды, 

Ошақтың оты сөнбесе болды... 

 

ҰРПАҒЫМА ТІЛЕРІМ... 
 

Мұса, Мұса, қай Мұса?  

Бұл әзірге жай Мұса. 

Жаратқан өзі жар болса,  

Болады ертең бай Мұса. 

(Әкемнің ұлыма айтқан сөзі) 

 

Ұрпағыма тілерім:  

Ақылға да бай болсын, 

Ақшаға да бай болсын.  

Өзі тасып-толысып, 

Отбасына болысып,  

Әулетіне  болысып,  

Еліне де болысып, 

Әлемге де болысып,  

Рақымына Алланың 

Ақылы да сай болсын. 

    

Несібе-ризығы: 

Өзінен де артылсын, 

Отбасынан артылсын, 

Әулетінен артылсын,  

Елінен де артылсын,  

Әлемнен де артылсын,   

Жомарттығына риза боп 

Бата берсін халқым шын. 

 

Парасат-пайымы: 

Өзін де өзгертсін, 

Отбасын өзгертсін, 

Әулетін де өзгертсін,  

Отанын да өзгертсін,  

Әлемді де өзгертсін.  

Балалықтан ада боп, 

Даналыққа тез жетсін. 

 

Сана-сезімі: 

Өзгеден бөлек өсіп,  

Мұқтажға көмектесіп,  

Кедейге көмектесіп, 

Ауруға көмектесіп,  

Жетімге көмектесіп,  

Жесірге көмектесіп,  

Жұртым жүрсін үлгі ап, 

Ақылға да бай болған, 

Ақшаға да бай болған, 

Осындай саналы ұрпақ 

Бізге де керек десіп. 

САҒЫНЫШ 

 

Әке,   

Кеудеңдегі жүрегің бұл мен едім, 

Әрбір сөзің жүрегіме ем еді.  

Төркініме бармағалы көп болды,  

Өзің іздеп кел енді.  

Сезіміңе шөлдедім ғой себебі. 

 

Әке, 

Жүрегіңе айналып кел, өтінем!  

Жете алмадым жердің шалғай шетінен. 

Ұзатылған қыздың әнін айтып ап, 

Ұлы жолға шығып мүлде кетіп ем. 

Сендей жанды таппадым жер бетінен. 

 

Әке,  

Мен қазір ерке емеспін баяғыдай.  

Қыз-ғұмырдың уақыты шын таяды ма-ай?  

Менсіз өткен күндеріңді  ая, Құдай. 

Сенсіз өткен күндерімді ая,  Құдай.  

Бақытымның болса екен баяны-ай. 

 

Әке, 

Сендік сенім – қолымдағы жақұтым. 

Сенің дұғаң – менің асыл бақ, құтым. 

Аман-есен жүруіңді тілеймін. 

Қыз-ғұмырдың таусылса да уақыты,  

Бұл ғұмырдың таусылмасын бақыты. 

ТҮНГІ ДҰҒА 

 

Қуансам да шүкірлігім бір Алла,  

Құласам да сүйенішім бір Алла,  

Бір жалыныш жүрегімді тербейді, 

Бір адам бар дұғамда.  

 

Аман болсын, аман болсын, әкешім, 

Деп айтатын мына мені «көкешім». 

Ауруына шипа беріп жіберші, 

Жақсы адамды жинай беріп не етесің? 

 

Шарасызбын сенің-дағы алдыңда, 

Дұғадағы қалың қауым бар мұнда. 

Көздерімнен ағып жатыр жауын жас, 

Шақырсам да өз-өзімді сабырға. 

 

Әміріңе қарсы болып тұрар кім? 

Сынақ сырын кейінірек ұғармын. 

Ауруынан айықсыншы әкешім, 

Қабыл етші дұғамды. 

Ия, Алла! 

 

ТАҢДАУ 

 

Ажал бір минут та кешікпейді. Ал мен кешіктім.  

Әкемнің кеткенін әруақтар еліне есіттім.  

Міне көз алдымда елге апаратын есік тұр.  

Міне көз алдымда көрге апаратын есік тұр.  

 

О дүние мен бұ дүниенің екі арасын, 

Жазмыш жазуы бөліп тұр, міне, қарашы. 

Бұл есікке кірсең, о дүниеге қарай барасың,  

Бұл есікке кірсең, бұ дүниеге қарай барасың.  

Сынаптай сырғыған білдіріп уақыттың салмағын,  

Бір өмірдің жібін бір өлімге Алла жалғады. 

Айтпай келіп Ажал әкемізді іштен таңдады.   

Арман орындалмай,  тістеулі қалды-ау бармағым. 

Ажал бір минут та кешікпейді. Ал мен кешіктім... 

 

ЖОҚТАУ 

 

Әке, 

Жылап қалған жүректі кім жұбатады? 

Еркелікті дәл сендей кім ұнатады? 

«Алласына қайтты» деген сөздерден соң,  

Қараңғы боп кетті лезде құла таңым.  

 

Әке,  

Мені неге, қалай, кімге тастап кеттің? 

Сенсіз өтер өмірді де бастап кеттім.  

Сен дегенің жол бастайтын шырағым ең,  

Мына адамдар, бірақ, сені жақсы-ақ деп тұр. 

 

Әке,  

Енді мені дәл сендей кім түсінеді? 

Сенім беріп отырады ішіме кім? 

Құшағыңнан қуат алып отырушы ем, 

Енді әркімге жәутеңдеп күрсінемін. 

 

Әке,  

Деуші едің ғой "үнемі сен дұғамдасың".  

Мен үшін сен жер бетіндегі ұлы адамсың. 

Білем саған жылағаным ұнамасын. 

Алладан соң сенің дұғаң сақтап тұрған,  

Мына менің ішкі әлемім құламасын 

Деп тілеймін... 

ҚАБЫРҒА ҚАЙЫСУ 

 

Асқар тау әке құласа,  

Астында қалар баласы... 

Жатып қап ұзақ жыласа, 

Ауыр болғаны емес пе 

Жүрегіндегі  жарасы, 

Көңіліндегі наласы? 

 

Асудан ары аспаса, 

Қайраты, жігер, күші жоқ. 

Қадамын алға баспаса, 

Қайғыдан басқа ісі жоқ.  

Хәлін түсінер кісі жоқ.  

 

Жан сырын сыртқа айтпаса,   

Түйінін сөздің шешіп ал. 

Іштегі қайғы қайтпаса, 

Күлкіде оның несі бар? 

Дегендей ажал есіңе ал. 

 

Алдана салар өмірге,  

Жүректе сезім жоқ емес. 

Әкедей қарар көңілге 

Жанашыр адам көп емес. 

(Оны айтар бұл жер емес.) 

 

"Мықты бол дейсің бекем бол." 

Естіген сайын күйредім.  

Мықты болу бекер ол 

Әкесіз өмір күй ме еді? 

Әкесіз өмір сүрсем де,  

Әкесіз өмірді сүймедім. 

ЖЫР-ҚҰЛПЫТАС 

 

Кішкентай кезімде әкем мен анамның сөйлескені есімде 

қалыпты. Сол сөздер бүгін санамда қайта жаңғырды.   

Шешем: 

– Неге оны сонша жақсы көресің?  

Әкем: 

– Өлгенде басыма ақтас, көктас қоятын қызым.  

– Көрерміз.  
 

Я, Алла!  

Көзімнен жаңбыр-жасым төгілгендей,  

Жүрегім әкемді ойлап егілгендей.  

Мөп-мөлдір сөздер берші қаламыма, 

Тазалық періштеге берілгендей.  
 

Әкемді аңсап жаным сағынғандай,  

Ажалға қарсы тұрмай бағынғанда-ай. 

Ып-ыстық жырлар берші жүрегіме, 

Толассыз бойымда қан ағылғандай.  
  

Құзар шың асқар таудың тұлғасындай,  

Мұхиттың түбіндегі тұнбасындай.  

Ойымды жазып-жазып тастайыншы,  

Әйтпесе өкінішім жүр басылмай.  
 

Алапат теңіздегі құйындардай,  

Асаудай, жағалауға жиылғандай,   

Толассыз толқындайын шабыт берші,  

Жалғыз қап бір Өзіңе сыйынғанда-ай. 
 

PS: Біріккен, ажырамас, біртұтастай,  

Жырларым жүректегі жүр тұтаспай.   

Өлмейтін өлең жазу-бар мақсатым 

Қойылған қабіріне құлпытастай. 

ЕРКЕЛЕГІМ КЕЛМЕЙДІ ЕНДІ 
 

Әкемді ойлап жылаймын, 

Балама қарап күлемін.  

Алмасқан екі ұдайы 

Сезіммен жүр-ау жүрегім.  

 

Әкемді ойлап қайғырам,  

Балама қарап шаттанам.  

Қай уақытта бұдан айығам? 

Жүрегім дауа таппаған.  

 

Әкемді ойлап күрсінем, 

Балама қарап жымиям. 

Бұл өмір жұмбақ тылсым ең,  

Ажал дегенің зымиян. 

 

Әкемді ойлап құлаймын,  

Баламды ойлап тұрамын.  

Айтшы енді не қылайын? 

Әйтеуір бір ұғарым –   

 

Тоқтамаса да өмірім,   

Жалғасқан ақ пен қарасы.  

Еркеліксүйер көңілім  

Тоқтап қалыпты, қарашы. 

Еркелегім келмейді енді... 

ӘКЕ ОРНЫ 
 

Әкелері о дүниеге қайтқандар, 

Сырларыңды мейлі маған айтпаңдар. 

Ойларыңда орындалмай қалды ғой, 

Армандарың ну ормандай жайқалған.  
 

Айтпасаң да сырларыңды білемін.  

Өртенеді өкініштен жүрегің.  

Пайда болар бір әлсіздік ішіңде, 

Құлаған соң әке деген тірегің.  
 

Ажал келіп,  әкетсе де қимайсың.  

Өз-өзіңді кінәлаумен қинайсың.  

Парызың мен қарызыңды ойлаумен, 

Естелікті жүрегіңе жинайсың.  
 

Содан кейін өлімді де растайсың, 

Жоқтау айтса, сен де жылай бастайсың.  

Әкең барда, балалықты баяғы  

Әкең кетсе, бірге көміп тастайсың.  
 

Он күн өтсін, он ай өтсін, он жыл да,  

Әке орнын ешкім-дағы толтырман, 

Мейірімге шомылатын алаңсыз 

Сағыныштың сағымындай сол жылдар. 
 

Анаң тірі, соған айтып шүкірлік,  

Өз мойныңа артылады бүкіл жүк. 

Әкелері тірілерге қызығып,  

Кей кездері боп қалады күпірлік. 
 

Құран оқып, садақасын бергендер,  

Әке ойын арман етіп келгендер, 

Жоқтау айтып бір жыласып алайық,  

Сағыныштың сарайына енгенде... 

Келіңдер. 

ШЫН ЖЫЛАУ  
Менің ешнәрсеге зауқым жоқ, әкемді ойласам 

жүрегім ауырады.  

Динара әпкемнің сөзі. 

    

Әпке, 

Секілді кетіп алысқа  

Айналып қайта келердей,  

Елеңдей берем есікке 

Ашылса әкем келердей.  

 

Есіме түссе өлімі 

Қойнына жердің тапсырып,  

Жүрекке өксік толады 

Дертім де кетер асқынып.  

 

Дауысы келіп құлаққа,  

Кей кезде елең етемін. 

Жаныма қатты батады  

Қазіргі қабір мекені.  

 

Арманы іште кетті-ау 

Жалғыз қап үнсіз жылаймын.  

Күнәсі болса кешір деп 

Құдайдан күнде сұраймын.  

 

Өтірік жылап барғанда 

Шағымды тыңдар кім енді? 

Еркелеп жүрген қыздарды 

Есейтіп тағдыр жіберді. 

СЫР 
Әкеңнен айрылған жалғыз сен емес. Мен де әкемнен 

айрылғам.  

Ғайни Әлімбекқызы.  

 

Әпке, 

Сен өткен өткелге мен енді кеп тұрмын, 

Қалайша жүрегім сабырды сақтайды? 

Жоқтауды алдыма қамалдай шеп қылдым, 

Қазаның қайғысы қалыңдай бастайды.  

  

Өкініш өзекті өртесе қайтемін,  

Өлімге қиятын әкешім көп емес. 

Сыздаған жүрекке сен өзің айт емін, 

Өмірден көргенін онсыз да жоқ емес. 

 

Айрылдың ардақты әкеден өзің де,  

Мендегі бұл күйді ертерек сен кештің.  

Өлімге үйрендің. Сағыныш көз ілген, 

Армандап қайтем деп айналып келместі.  

 

Үйренем кейін мен сендей боп шыдайды, 

Өмірдің заңына көніп бас ұруды.  

Әзірге жүрегім тоқтаусыз жылайды,  

Қазаның қайғысы қақпан боп құрулы. 

КӨБЕЙДІ ҚАРА ЖОЛАҒЫМ 
 

Гүлсара, хәлің қалай, қарағым? 

Елен Әлімжан 

 

Хәлім шүкір, болады,  

Көбейді қара жолағым.  

Жетіспей әке мейірі,  

Жүрегім мұздап тоңады.   

 

Көз алдым тұман елестей,    

Ортаммен қалдым теңеспей. 

Жүрегім әлсіз күресте, 

Көне беремін егеспей. 

 

Айрыла алмай құсамнан, 

Өмірімнің түсі ауған. 

Әкенің жоқ қолдауы – 

Қанатым жоқ ұшарға.  

 

Әкенің орны ойылып,  

Арманым өшіп, жойылып, 

Күн кешіп жүрмін әйтеуір 

Жүрекке қабір қойылып. 

 

ЖЫЛАМАШЫ, АНАШЫМ 

 

Қайтерімді, не істерімді білмеймін,  

Саған енді еркелеп мен жүрмеймін.  

Сені әкем жалғыз тастап кеткен жоқ,  

Балалары бар адамды кім дейді?   

 

Күйеу орнын баспаса да балалар, 

Жәутеңдеп сен жақты енді жағалар.  

Баласы үшін мұң-қайғыны ысырып,  

Алға қарай ұмтылады аналар.  

 

Сен де сондай қайратты ана бірісің,  

Өзгерсе де өмірдің бір жүрісі.  

Саған қарап бой түзейміз бәріміз.  

Әкем кетті, анашым, сен тірісің.  

 

Әрине мен жүрегіңді ұғамын, 

Сені ойлап жасымды ішке тығамын.  

Әке-шешең, кетті сосын күйеуің,  

Дейсің бе сен «аяққа қалай тұрамын?» 

 

Кетті қарап балаларға жүрсін деп, 

Намазында дұға жасап тұрсын деп.  

Сен жыласаң, біз құласақ, көрінде 

Тыныш жатпай әкем бірге күрсінбек, 

Жыламашы, анашым... 

 

ОРЫНБАСАР 
 Әкем қайтқан түні түсіме кіріп, «Не қып 

жатырсың?» деді. Екі сағат қана ұйықтадым.  

Қанат ағамның сөзі 

 

Төркінге келе жатырмын,  

Пойыздан түстім ақырын.  

Алдымнан шықтың әкемдей, 

Білдіріп жүрек жақынын. 

Әкемді біркез  жоқтатпай,  

Тіршілікті бұл тоқтатпай, 

Әке сөзін түсінген  

Екен ғой сенің ақылың. 

 

Кірісіп кеттің қамданып, 

Қамқоршысы боп үйінің.  

Арқаңды тостың әкемдей, 

Соққанда тағдыр құйыны. 

Әкемнің орнын білдірмей,  

Тірліктің жолын бүлдірмей, 

Әке міндетін көтерген 

Екен ғой сенің иығың. 

 

Сағыныш көлін кешеміз,  

Әкесіздерге  қосыла. 

Түзеліп кетер тіршілік,  

Қалғаныменен тосыла. 

Қан жыласа да жүрегің,  

Орындап әке тілегін,  

Үлкеннің орнын басатын 

Кішінің кезі осы ма? 

 

Үш-ақ жыл ерте туылған,  

Әкемдей қамқор ағасың.  

(Әкем кеткен соң  біліппін, 

Ағамның асыл бағасын).  

Ақша бұлт басын жапса да,  

Жанартау атып жатса да, 

Асқар таудай боп биіктеп,  

Алдымда, міне, барасың. 

 

АЛДАНЫШ 

 

Аллам-ай, Аллам, Аллам-ай, 

Деуші еді дүние жалған-ай. 

Періштедей пәк ұлымның, 

Әкемнен аумай қалғаны-ай. 

 

Сығырая қарар көздер-ай, 

Үн-түнсіз жатқан кездері-ай. 

Ауырып қалған ұлымның 

Әкемдей шыдап, төзгені-ай... 

 

Аунымай тұрған мұрын-ай, 

Көзіндегі күлген күнін-ай. 

Сабырлы момын мінезі,   

Сап-сары болған түрін-ай. 

 

PS: Әкеткен Алла әкемді 

Балам ғып қайта әкелді.  

Жанардан жасым ағады, 

Құшақтап сүйсем бөпемді. 

 

ҚАҒАЗ-ӨМІР 
(Әкемнің өлімін растайтын қағазды көргенде келген 

ой) 

 

Туған күні белгілі  

Туған жылы, айы да. 

Өлген күні ендігі 

Қатар жазып қойылған. 

 

Туған жері, мекен-жай 

Атын атап көрсеткен. 

Жазылады екен-ай 

Қай жерде біз өлсек те? 

 

Аты-тегі және де 

Жазылыпты қағазда.  

Одан басқа ештеңе 

Айтылмапты жол аз ба?  

 

Өмір деген осы ма, 

Неге қысқа жазылған? 

...Зираттарға қосыла  

Қабірі қайда қазылған? 

Қандай адам болыпты? 

Қандай мінез жақсы-тын? 

Мына қағаз қор ғыпты, 

Сөздің көрдім тапшысын.  
 

Қалам алып қолыма, 

Бәрін өзім жырлайын.  

Жалықпастан жолынан,  

Оқитын ал кім дайын? 

 

ЖАҚСЫ АДАМНЫҢ ӨМІРІ... 
 

Жақсы адамның өмірі – 

Ғибратты күндер тізбегі. 

Жаман адамның өмірі – 

Жамандық толы іздері.  
 

Жақсы адамның көңілі 

Жақсылыққа тек бастайды.  

Жаман адамның көңілі 

Арамдықтан көз ашпайды.  
 

Жақсы адамның сөздері  

Жүректе мәңгі сақталар.  

Жаман адамның сөздері 

Қайғыда қалар басқалар.  
 

Жақсы адамның тірлігі 

Өліп кетсе де өшпейді.  

Жаман адамның тірлігі 

Өзге көңілге көшпейді.  
 

Жақсы адамның өмірі – 

Ғибратты күндер тізбегі.  

Жаман адамның өмірі –   

Жамандық толы іздері.  

АТА-АНА СӨЗІ 
Әкем «Ата-ананың қадірін балалы болғанда білесің» 

деген сөзді маған жиі қайталайтын. 

 

Ауыртса да жанымды жараларым,  

Құрбанмын мен, өзіме қарамадым. 

Жымиғаның жүректі елжіретер, 

Сендер аман болыңдар, балаларым.  

 

Көздеріңде бақыт бар тұнық мүлде,  

Сол бақытқа күн сайын құнықтым мен.  

«Киімдерің қашанда бүтін болсын», 

Деп сендерді ойлайтын сынықпын мен. 

 

Өмір сынақ береді жас болсам да, 

Арманым жоқ ақылды бас болсаңдар. 

Тамақтарың тоқ болсын, жеңдер, кәне, 

Өлмеймін ғой мен өзім аш болсам да.  

 

Оқып білім алуыңа барымды сап,  

Елден қалмай жүруіңе жанымды сап, 

Сендер үшін қат-қабат тірлік жасар,  

Бұл дегенің жанталас қарымды шақ.  

 

Жауындарға, ызғарға, дауылдарға  

Төтеп берем кеудемде жаным барда. 

Шыбын жаным шүберек боп кетеді,   

Тек тілерім ешқашан ауырмаңдар.  

 

Тыныш болсын түн ұйқың күзетемін.  

Ашық болса, көрпеңді түзетемін.  

Балаларың болғанда өздеріңнің, 

Білесіңдер бұл өмірдің ізі екенін. 

ҚОРҒАНСЫЗ ҚАЛУ... 

Қиналған кезімде ағама хабарласатынмын. Ол дұға 

оқитын. Сосын қиындықтар өзінен өзі шешімін 

табатын.  

Ләззат әпкемнің сөзі. 

 

Жанарымнан жас тамады... 

Рас айтасыз, шыныменен, 

Әкем қымбат еді ғой 

Дұғасының құныменен. 

Ешбір жерде айтылмаған,     

Бөлісейін сырымменен.  

Қиындыққа жолыққанда, 

Жылай берем түніменен. 

 

Әкем барда қиындықтар 

Еңсемді еш баспайтұғын.  

«Алла жолын оңғаршы» деп 

Дұға оқып тастайтұғын.   

Басқа түскен бақытсыздық  

Бір күннен де аспайтұғын.  

Әкем ылғи жақсылыққа,  

Бақытыма бастайтұғын.  

 

Әкем кетті Алласына, 

Мен айрылдым қорғанымнан. 

Неге сынақ шыға берді, 

Қадам сайын жолдарымнан? 

Күресе алмай қиындықпен, 

Түсе берем торларына.  

Не пайда бар сырт көздерге 

Қайратты қыз болғанымнан?  

 

Таң қаламын әкем айтқан 

Дұғасының киесіне,  

Таң қаламын табиғаттың  

Тылсымы көп жүйесіне.  

Сырларымды жазып жоқтап, 

Алла атты иесіне.  

Қиналғанда кеуде ысып, 

Әкемді алам жиі есіме. 

 

ПЕРЗЕНТ ПАРЫЗЫ 
 

Әкең тірі болғаны қандай жақсы, 

Тойлайсыңдар жиылып туған күнін. 

Қуанышты көргендер таңдай қақсын, 

Дүрілдетіп жасаңдар думан бүгін.  
 

Сыйлықтар ма? 

Алынсын әкеңе көп,  

Ақшаларды шашыңдар қалтадағы.  

Мақтап жүрсін «балалар әперген» деп, 

Еңбегінің жемісі аталады.  
 

Бәрін-бәрін сұраңдар не қалайды?  

Жүрегінің түбінде арманы бар.  

Ризық үшін таңы атты тек арайлы,  

Қолғанат боп соңына жалғаныңдар.  
 

Жақсы бала – жақсы әке тәрбиесі, 

Елдің сөзі көтерсін мәртебесін.   

Нұрға толы әкенің жан дүниесі 

Балаларын бақытпен мәпелесін.  
 

Үнсіз жүріп ұлы істі атқарады  

Әке деген алып тау қарлы шыңдай.  

Қашан әке үміті ақталады? 

Ажал келсе, қалма тек жарлы мұңдай...   

Әкем болсын бақытты әрдайым деп 

Уақыт барда жасаңдар жағдайын тек. 

ӨКІНІШ 
 

«Өлген адамға емес, сондай жақсы адамнан 

айырылған қоғамға жылау керек» 

Бір данышпанның сөзі. 

 

Әпке,  

Бәрі де рас, бәрі де. 

Сене алмаймын әлі де.  

Ажал сағат келердей,  

Соншалықты кәрі ме?  

  

Әкемді аяп жыламан,  

Әкеммен өмір ұнаған.  

Мен үшін бүкіл өмірім, 

Басқа үшін жай бір адам. 

 

Алланың ісі көнемін,  

Бір күні мен де өлемін.  

Барсам екен жұмаққа, 

Сол кезде оны көремін.   

 

Жаңбыры көп күздеймін, 

Келе берді үзбей мұң.  

Кеткен бірге әкеммен 

Балалығымды іздеймін.  

 

Алданамын тірлікке, 

Өтер сырғып күн тіптен.  

Өлген адам қадірін 

Тірі кезде білдік пе? 

АЛҒЫС АЙТУ 
 

Жанашыр деген сөз – ең бағалы сөз. Жаны ашитын 

адам болу әркімнің қолынан келе бермейді. Мен үшін 

жүрегін жұлып беруге дайын жанашырларды сол 

қылығы үшін қатты бағалаймын... 

 

«Құлыным»... 

Не деген ыстық сөз еді,  

Өртеніп кетті-ау өзегім.  

Мейірім іздеп көздерден,  

Көшенің бойын кеземін.  

 

Әркімге бір жаутаңдап,  

Кеземін елді салпаңдап. 

Дауылдан аман қалушы ем, 

Ығына әкем алғанда. 

 

...Ендігі күнім осындай,  

Қайғыға қайғы қосылды-ай... 

Әкені жоқтап жүрегім,  

Сағынышым жүр басылмай.  

 

Әкемнің кеткен кезі еді,  

Жүрекке дауа сөзі еді, 

Мейірім іздеп көздерден, 

Көшенің бойын кеземін... 

 

Жарқылдап шығып алдымнан, 

Үміттің отын жандырған.  

Жылуын сыйлар жүрекке, 

Жанашыр үшін жан құрбан. 

ТУЫСҚАН СӨЗІ 
 

Мен келсем, алдымнан күтіп алатын ағам жоқ енді.  

Гүлсім әпкемнің сөзі.  

 

Әке өмірден өткенмен,  

Әкенің салған жолы бар.  

Бауырмал болса туыстар, 

Бәріне бақыт жолығар. 

Үлкендер кетті, кішілер  

Басталық көшті үлкен боп. 

Бізден кейінгі буын бар, 

Кезіміз келді соны ұғар. 

 

Әулеттің ерке қызы ең,  

Әкемнің ерке қызы ем. 

Қаным бір, сосын жаным бір, 

Туыс дегенде үзілем.  

Алыстан келсең сағынып, 

Баласы шығар алдыңнан. 

Құрметін әркез асырып, 

Әкенің салған ізімен. 

 

Киелі қара шаңырақ, 

Ашық тұр әркез есігі.   

Тербетіп отыр анашым, 

Ауылдың алтын бесігін. 

Қуанышқа ортақ боп, 

Қайғысына да ортақ боп, 

Жүре білсек біз болғаны – 

Туысқандардың бұл шешімі. 

АТАСЫ БАР ҮЙ 
 

Атам көшеде кетіп бара жатсам, мені шақырып ап, 

үйге кіргізіп, апама шай бергізіп, қал-жағдайымды 

сұрап, ұзақ әңгіме айтатынбыз. 

 

Атасы бар үйдің үлкен баласы  

Саналы боп өседі.  

Атасының бойындағы бар асыл  

Немереге көшеді. 

 

Ақыл айтып, жол көрсетер атасы 

Немереге тірек боп. 

Беріп жүрер ықыласпен батасын 

Үлкен асыл жүрек боп. 

 

Қарамайды немереге кіші деп 

Өмір мәнін  ұқтырар. 

Айналысып тәрбиенің ісімен  

Бала десе тік тұрар.  

 

Атасы бар үлкен үйдің баласы  

Саналы боп өседі.  

Атасының бойындағы бар асыл  

Немереге көшеді. 

ТОҚЫМА  
 

Зиякүл апамның әруағына 

 

Не деген тәрбие, не деген! 

Көзіммен мұндайды көрмегем.  

Сондықтан мен аса сенбеп ем. 

Әжемнің ардақты әруағы-ай, 

Еш жаман тәрбие бермеген.  

Жиырма жыл өтіп кетсе де, 

Ұмытып қалғаным кемде-кем. 

Тоқыма тоқып ап отырмын, 

Үйренгем он үште мен деген. 

 

Апырай, деймін-ау, апырай, 

Қазақтың санасы ақыл-ай.  

Кәсіпке болыпты жақын-ай.  

Жүн жуу, бояу, сабауды, 

Мен болам жасаған пақыр-ай.  

Жүн иіріп, тоқыма тоқығам, 

Ішімде бәрі жатыр-ай. 

Жақсылап барлығын үйреткен 

Әже тәрбиесі асыл-ай. 

 

Ендігі анық жай қоймасым. 

(Әруақ болса да пайдасын 

Тигізген әжем, сен ойдасың). 

Тоқыма тоқуды қолға ап, 

Киімім ал енді жайнасын.  

Текемет басатын кездер-ай, 

Санам бұл – естелік қоймасы.  

Ұрпаққа осындай қолөнер  

Қалдырар әжелер қайдасың? 

БАҒЫТ-БАҒДАР 
 

Кітаптарымды ақтарып отырып, Келгенбай атам 

берген бір кітап шықты. Оқушы кезімде болған осы 

оқиға есіме түсті.  

 

Тізіліп тұрған сөреден 

Қызықты кітап іздедім. 

Үйдегі басқа бөлмеден 

Атамды кірген сезбедім.  

 

Ақтарып тұрмын қолға алып, 

Сыртына ғана қызықтым.  

Сөренің іші толған нық 

Кітаптың бәрін тізіпті.   

 

Авторын ғана оқып ап, 

Мұқабасына қарадым.  

"Білімін миға тоқып ал, 

Осы кітаптың қарағым". 

 

Көп кітаптардың ішінен 

Біреуін еппен ұсынды.  

Жанашыр жылы түсінен 

Айтпағын бірден түсіндім.  

 

Аштым да оқып бастадым, 

Ойы ұшқыр, сөзі кестелі. 

Уақытым өтті қас-қағым, 

Түс пе еді, әлде, кеш пе еді? 

 

Бойыма жақсы жерлерін  

Сіңірдім сосын талдап ап. 

Жазушылардың еңбегін 

Оқитын болдым арнап ап. 

Жақсы кітапты естісем, 

Оқығанымша асығам. 

Қолыма алып кеш кірсе, 

Білімге солай бас ұрам. 

 

ЖОЛАЙРЫҚТА 
 

Мәншүк әпкенің аруағына.  

Зиякүл апам, мен,  апамның арғы жағында бір әйел 

үшеуміз жүріп келе жатып тоқтадық.   

 

Апа деймін... 

Мені де әкет өзіңмен,  

Қалмай жүрдім қасыңда бала кезімнен.  

Саған қарап жүретін адам керек қой,  

Қызмет етем темірдей тәртіп, төзіммен.  

 

– Сен бармайсың, тоқта, кәне, қал осында, 

Шығамыз біз сапарға, бірақ, қосылма. 

Басқаларға керексің әлі балам сен,  

Мына қызым болады енді қасымда.  

 

...Екі бейне алыстап менен барады, 

Айқайладым, қарлығып қалды тамағым. 

Дел-сал күйде оянып алып ұйқымнан, 

Ойда тұрды үшінші адам жаңағы. 

 

Өмір атты өткізіп болып бес күнін, 

Әпке, жаңа кеткеніңді мен естідім. 

Маған сендей екінші ғұмыр сыйламас, 

Бұл жалғанда ешкімім... 

ҰМЫТПАЙ 
 

Сәрсенбай атама  

 

Үнемі атын атап оқылған Құранда, 

Әкеміз жүретін жадынан ұмытпай. 

Ғұмырын қысқа ғып жазыпты бір Алла, 

Байланған асауды үйреткен құрықтай.  

 

Жастықтың өте алмай асқарлы белінен, 

Жиырманың бесеуін ғана тек жасаған.  

Қыршыннан қиылып қабірге көмілген, 

Қалыпты көңілден осылай тасада.    

 

Ал әкем осынау атамды ұмытпай,   

Құранда айтады үнемі есімін.  

Ағасын ойласа жүрегі сынықтай,  

Мен үшін ең дұрыс әкенің шешімі. 

 

Айтуы бойынша анам мен әкемнің,  

Атамның артында бала жоқ ұрпақсыз.   

Құранды оқытып өмірден өтем мен,  

Атамыз үшін біз туысы қымбатпыз. 

КЕЛІНГЕ АДАЛДЫҚ 
 

Семей әпкенің әруағына 
 

Әпке,  

Аллаға сен кеткен күні... 

Анам қатты қиналды.  

Өмірден сен өткен күні 

Көзіне жас жиналды. 
 

Тоқтамастан жас ағып, 

Күбірлейді ішінен.  

Жұрт көзінен таса ғып, 

Не дегенін түсінбен.    
 

Қабағынан байқадым, 

Қайғы толы жүрегі.  

Бір сөздерді айтады, 

Қайталап ап үнемі.  
 

Естіп қалдым, 

Білмеймін, 

Құлағыма сәл сенбей.   

"Сөзімді кім сөйлейді  

Әпке, енді дәл сендей". 
 

Әрі досы, әрі әпке, 

Болып келдің келінге.  

Уақыт бітіп, міне әттең, 

Оралдың-ау кебінге.  
 

Келін қалды жетімдей, 

Жоқтау айтып артыңда.  

Әулет сәнін кетірмей, 

Үлгі болар парқың бар. 
 

Сендей әпке елімде, 

Болғанына мақтандым. 

Қамқор болар келінге, 

Қасиетіңді ап қалдым. 

ТАУҒА ҚЫЗЫҒЫП... 
Ибакүл апаға.   

Бала кезде әкем өзінің нағашыларын, ал мен тауды 

іздеп баратынбыз. Ас ішіп болған соң, тауға 

шықтым. Сол көрініс әлі көз алдымда.  

 

Ашық аспанға қарашы,  

Ақ қарлы шыңға қарашы. 

Созылып жатқан осынау 

Кең-байтақ алып даласы.  

Мұра ғып бізге қалдырған  

Даңқты батыр бабасы.  

Мақтанбай қалай тұрады 

Қазақтың қара баласы? 

Айдынды шалқар көліне 

Қарашы, әне, қарашы. 

 

Туған жер таулы тұрағым, 

Сылдырлап асқан бұлағы.  

Долана, жидек теріп ап, 

Жегенде дәмі ұнады.  

Ұшаң теңіздей көлі бар, 

Жайқалған жасыл құрағы.   

Арайлы нұрдай шашып тұр 

Алтын күн асыл шуағын. 

Асыр сап таудың үстінде 

Сағымдай желді қуамын. 

 

Табиғат әсем, тамаша! 

Таза ауасы тамаша! 

Үйлесім тапқан бәрімен, 

Көз жауын алар қараса. 

Жолдармен жүйткіп барады 

Көліктер неткен аласа.  

Бау-бақша, үй мен қоралар 

Аласа, бәрі аласа.  

Биікке өрлеп шығамын.  

Ел қызметіне жарасам. 

 

Өзгертті бұл тау сананы, 

Ақылындай бір дананың. 

«Қасқыр жейді шықпа», – деп  

Апам да жетті саналы.  

...Қаншама күндер өтсе де, 

Көріністі еске аламын.  

Биіктеген сайын бәрібір,  

Апам алдында баламын.  

Атам алдында баламын.  

Адам алдында баламын. 

 

АТАСЫНЫҢ БАЛАСЫ 
Нұрасылға 

 

Атасының баласы, 

Сен дүниеге келгенде,  

Отбасымызға енгенде 

Әкеміз қатты қуанған 

Қолына алып бір деммен.  

 

Атыңды өзі таңдаған,  

Сезімін саған арнаған. 

Ең жақсысын тек берді ме  

Қолына түссе жалма-жан? 

 

Тәттісін саған тығып ап, 

Басқадан оны жырып ап,   

Әкеліп саған бергенде,  

Жейтін бе едің бір уақ? 

Қарап ап бір рет оңына, 

Қарап ап бір рет солына, 

Кететін бе еді үнемі 

Ұстатып ақша қолыңа? 

 

Жасайтын солай маған да,  

Жасайтын солай саған да.  

Еркелеп жүрер едік қой, 

Ерте кетпесе табанда.  

 

Атасының баласы,  

Ең асыл адам боласың, 

Өмірден орын аласың.  

Аспаннан саған үнемі  

Қуанып атаң қарасын. 

 

НАҒАШЫЛАРЫМ  
 

Жүрсіңдер бәрін көтеріп,  

Еркелеп алам сендерге. 

Сыйласып солай өтелік, 

Қай жерде болсын көргенде.  

 

Ұнаған заттарды ойда жоқ, 

Жиендік жасап кетемін.  

«Қырық ешкім қайда» деп 

Тиісіп кейде өтемін? 

 

Төріңе шығып әрқашан, 

Бұйрықты әркез жолдаймын.  

Жиенді деймін ешқашан 

Ұруға мүлде болмайды. 

 

Сендер үшін баламын, 

Өтірік ренжіп аламын. 

Төзімдерің бар темірдей, 

Төзімі тектес анамның. 

 

КӨЗ ТИМЕСЕ ЕКЕН 
Гүлвира жеңгеме 

 

Қыз-тағдыры осындай ғой жатқа кеткен, 

Төркіндетіп жылына бір келеді. 

Жеңге, сені үнемі мен мақтан етем. 

Еңбегіңе ел бағасын береді. 

 

Сағыныса жетсем болды, төркініме  

Қонақ қылдың, құрақ ұшып қарсы ап. 

Үйіміздің кіргізіп сен көркін, міне,  

Анамызға қарап жүрсің жақсылап. 

 

Мен дегенің келіп-кетер қонақтаймын,  

Анамменен қиындықты көтердің.  

«Жылына бір келгенде» деп жолатпайсың, 

Қызметіңді енді қалай өтермін?  

 

Әжемнің де бағып қағып батасын ап, 

Мол сауапқа кенелген жан сен едің. 

Әкемнің де бабын тауып жатасың-ақ, 

Анамыз да риза саған сенемін.  

 

Менен пайда көріп жүрсің тек шамалы,  

Пейіліңе мол ризық кеп құйылсын.  

Көз тимесе екен деумен көп қарадым,   

Дәл өзіңдей келін саған бұйырсын. 

ҚҰРАН ОҚЫТУ 
Ғабит жездемнің әке-шешесі Мұрат құда мен 

Фарида құдағиға 
 

Тірілермен дауласпайтын әкемді,  

Өлілерді ренжітпейтін әкемді, 

Ажалы кеп әмірімен Алланың  

Рухын көкке көтерді. 
 

Әруаққа айналғанда өзі де,  

Сауаптарға айналғанда сөзі де,  

Сол өлілер қарсы алып риза боп  

Көрінген де шығар бәлкім көзіне. 
 

Бұрын әкем жуындырған мәйіттер,  

Бұрын әкем аттандырған мәйіттер,  

Ортасына әкемді ап қуанып,  

Рақыметін айтқан болар байыппен.  
 

Жетісінде ұмытпайтын марқұмды,  

Қырқы келсе ұмытпайтын марқұмды,  

Құран оқып, әкем еске алатын, 

Тамыр-таныс, дос- жаранды, жақынды.  
 

Тірілерде болған әрбір жиынды,  

Дастарханнан дәм алмастан бұрын бір,  

Құран оқып бет сипаудың бастайтын 

Қасиетін кейінірек ұғындым... 
 

Әкем енді құранды өзі тосады,  

Әкем енді дұғаны өзі тосады.  

Өлілерді риза қылған адамға  

Алла өзі несібесін қосады. 
 

Әкем үшін дастарханды жайғызып,  

Әкем үшін құрбан-қойды сойғызып,  

Қабыл болсын құрандарың оқытқан  

Бұл әулетті Алла жүрсін тойғызып. 

ҚАРАШАҢЫРАҚ 
Самат ініме 

 

Қарашаңырақ –   

Бабалар тұрағы, мекені. 

Мұрасы туған жер өлкенің, 

Бабадан жәдігер сыйлықтың 

Балаға берілген көркемі.  
 

Қарашаңырақ – 

Атамның қонысы киелі.  

Әжемнің шайының сыйы еді.  

Әулеттің қыздары төркіндеп, 

Кірпішін аялап сүйеді.  

 

Қарашаңырақ – 

Әкемнің көреген көзіндей.  

Анамның қадірлі сөзіндей. 

Бауырлар бірігіп тірлік қып,  

Балалық, балғын шақ кезімдей.  

 

Қарашаңырақ – 

Інім-ау,  өзіңе аманат. 

Келмесін әулетке жаман ат.  

Қиянат жасамай, қадірле 

Бабаның мұрасын бағалап. 

 

Қарашаңырақ – 

Болашақ ұлыңның мекені.  

Болашақ немере мекені.   

Адалдық жасаса құндылық  

Бабадан балаға жетеді. 

ӘУЛЕТТІҢ ҮЛКЕНІ  
Сақыш апаға  

 

Бәрі-бәрі кетіп қалды қалдырып, 

Үлкендерден өзің ғана көзісің, 

Атамыздың асыл жары мәңгілік  

Кеудесінде айтылмаған сөзісің.  

 

Немерелер қызығына тоймастан, 

Аман-есен жүре берші алдымда.  

Балалықты бойымдағы қоймастан,  

«Апа» деп мен атаймын сол қалпымда. 

 

«Айналайын» деген сөзің қадірлі, 

«Айналайын» деген сөзің шуақты.  

Сол сөзіңді кейде қатты сағындым, 

Бойға берер қайрат пенен қуатты.  

 

Немеренің саны жылдап көбейіп,  

Қуанышың арта берсін әрдайым.  

Тойларында еңбек етіп жүрейік,  

Терімізді сүртіп тастап маңдайдан. 

 

 

ҰСТАЗ СӨЗІ 
Ұстаздық етіп жүрген Жұпар әпкемнің әкем жайлы 

естелігін оқығанда мына бір өлең жолдары ойға 

оралды.   

 

Ұстаз сөзі – ұлағатты өмірі,  

Ұстаз сөзі – ұлылықтың көңілі.  

Қанша жылдық еңбегінің жемісі 

Өнім берсе шәкіртінің егіні. 

Ұстаз сөзі – аласармас ақылы, 

Ұстаз сөзі – жүрегіне жақыны.  

Қанша жылдық жұмысының өтеуі 

Шәкіртінің шыңға шықса батылы.  

 

Ұстаз сөзі – саф алтындай бағалы,  

Ұстаз ісі – басқан қадам саналы. 

Білім іздеп шыққан әрбір шәкірттер 

Ұстаздардан үлкен бақыт табады. 

 

ӘКЕМДІ КӨРЕМ… 
Мұрат ағаға 

 

Аунымай қалған түр-түсі, 

Қарайтын сығыр көзімен,  

Ұқсайтын тіпті күлкісі 

Әкемді көрем өзіңнен.  

 

Әкем деп қалар ел іші 

Жүрісіне де үйренген. 

Сап-сары болған терісі, 

Әкемді көрем бейнеңнен.  

 

Қиыла қалған қасы да,  

Қиғаштап барып қойылған.   

Ұқсайды тіпті басы да,  

Әкемді көрем бойыңнан.  

 

Мінезінен көп алғаның, 

Әкеммен қаның бір еді.  

Қарасам саған болғаны, 

Әкемді көрем үнемі. 

СҰЛУ ЖЕҢГЕ 
Болат ағам үйленіп, қайынсіңлілері деп жеңгемнің 

қасына мені басқа сіңлілерімен қосып отырғызды. 

 

Сұлуын-ай, сұлуын-ай жеңгемнің, 

Ағама ол қалай ғана кез келді? 

Дала қызы ауыл заңын ұстаған 

Қала қызын алғашғы рет көз көрді.  

 

Беті әппақ неге екен соншама? 

Күннің көзі түспеген-ау болсада.  

Өзін күткен жеңгем екен бұл өзі, 

Бала күткен жеңгелерім қаншама.  

 

Қызығамын қарап тұрып шашына,  

Қызығамын ерініне, қасына. 

Көйлегі де жарасады бойына, 

Орамалы жарасады басына.  

 

Осы жеңгем сұлулардың сұлуы, 

Тамсандырар сәлемді де қылуы. 

«Сұлу қыз» деп сөз бастайтын жеңгемнің 

Жанарынан шашылады жылуы. 

 

АСЫЛДЫҢ СЫНЫҒЫ 
Болат ағама 

 

Аунымай қалған атамнан  

Түріңе қарап таң қалдым. 

Жүрек түкпірін қопарған 

Естеліктерді аңғардым. 

 

Аңқылдап атам дәл сендей 

Еркелеткен кез бар еді.  

Болдым мен қайта көргендей 

Балажан, ашық жан еді. 

 

Әкені бала қайталап, 

Алдыма келді өткенім.  

Атамды бір сәт ойлап ап 

Естелік-гүлі көктеді.  

 

Ойдағы арман асқары, 

Бойдағы қанның тұнығы, 

Қарашаңырақ басқарып, 

Асылдың сенсің сынығы. 

 

КІРШІКСІЗ КӨҢІЛ  
Аса ауылында жас маман боп жұмыс жасап 

жүргенімде Сансызбай аға өлеңдерімді оқып, баға 

беріп, газет бетіне басатын.   

 

Талантымды көрмей жүрсе кіл адамдар, 

(Бар көмекті бердің әркез сұрағанда) 

Мақтауымды асырасың «ақын қыз» деп, 

Өлеңдерім көңіліңе  ұнағанда.  

 

Қолдау деген – қанат беріп ұшырғандай, 

Қолдау көрген ақындардың іші қандай? 

Тас үгітіп қолдарымен жіберердей,  

Тау қопарар бойымда бір күшім бардай.  

 

Жаза берем тоқтамастан жаза берем. 

Ішіндегі шығар-ау сол аз-ақ өлең. 

Жас балаға ақынсың деп үміт артқан  

Көңіліңді кіршіксіз пәк таза дер ем. 

ӘКЕНІҢ АТЫ 
"Әлдибай" шаруа қожалығының иесі Талғатқа 

 

Әкенің аты өлмесін, 

Әкенің аты өрлесін. 

Еңбек етуден шаршамай, 

Маңдайың, аға, терлесін. 

 

Әкенің ісі жалғассын,  

Әкенің күші жалғассын.  

Әке бастаған арманы 

Баласыменен алмассын.  

 

Баланың жолын ашады,  

Ананың қолын ашады. 

Әкенің жақсы мінезі 

Балаға нұрын шашады. 

 

 

АДАМЫНДАЙ БІР ҮЙДІҢ 
көршілерге 

 

Бұрынғы көп оқиғалар есімде, 

Жүрген едім балалықтың көшінде. 

Ойын ойнап ертелі-кеш далада,  

Ауылымның аунайтынмын төсінде.   

 

Көршілердің балалары бірігіп,  

Ойын қудық олай-бұлай жүгіріп. 

Үстімізді кететінбіз қағып ап 

Қалсақ егер абайсызда жығылып.   

 

Әр көршінің асын ішіп әр кезде, 

Қарын тойып жүруші еді бар кезде.  

Жеті шелпек таратқанда апалар,  

Балаларға келе қалар нан лезде.   

 

Бірге өскен бір көшенің баласы, 

Бөліп-жармай әкесі мен анасы. 

Ата-апа жақсы көрер бәрін де, 

Неткен бірлік жарасымды, қарашы.  

 

Адамындай тату-тәтті бір үйдің, 

(Бірде анда, бірде мұнда түнеймін).   

Құдай қосқан көршілердің бәріне 

Шын жүректен тек жақсылық тілеймін. 

 

АҒАЙЫНҒА 
 

Қуанышты бөліскен,  

Қайғыны да бөліскен, 

Ағайынды сыйлаймын, 

Бөліп-жармай тегіс мен. 

 

Апаларды құрметтеп,  

Аталарды құрметтеп, 

Асын ішіп алдында  

Еркелеп біз жүрмеп пе ек? 

 

Үй мен үйді аралап, 

Үлкендерді жағалап, 

Мейір алған бәрінен, 

Қонған екен маған бақ. 

 

Аға айтып ақылын, 

Жеңге сыйлап жақынын, 

Балалық күндер өтіпті, 

Білінбей бізге ақырын.  

Ініге ізет көрсетіп, 

Сіңліге құрмет көрсетіп, 

Сыр ғып ұстап үлкеннен, 

Кетіп жатса кем-кетік.  
 

Аталас туыс, ағайын, 

Тағдыр көрген талайы.  

Күшіміз ол бірлікте,  

Мейір толы маңайым. 
 

Қуанышты бөліскен,  

Қайғыны да бөліскен, 

Ағайынды сыйлаймын, 

Бөліп-жармай тегіс мен. 

 

АУЫЛДАСҚА 
 

Ақ сәлдесін орап алып басына, 

Ақ шапанын киіп алып үстіне, 

Қарамастан бар ма, жоқ па асына, 

Құран оқып жүрген кезі күшті ме? 
 

Айрылдыңдар сендер-дағы молдадан,  

Жоғын жоқтар сол молданың кім енді? 

Қайғысында қалың жұртын қолдаған,    

Қадірін ал өлгеннен соң біл енді.   
 

Шақырғанда қалмай барар жеріне, 

Шақырмаса кіріп шығар бәрібір.  

Қалтқысыз бұл қызмет қылған еліне, 

Естеріңде білем бәрі әлі жүр.   
 

Құран оқып жүретұғын марқұмға, 

Айналды ғой молда өзі мәйітке. 

Деп ойлайды ұмытпайтын халқым бар, 

Бет сипамай, бейітінен жай өтпе. 

2-бөлім 

 

 

      Ел есінде  
 
 

Жақсы адамның өмірі – 

Ғибратты күндер тізбегі.  

Жаман адамның өмірі –  

Жамандық толы іздері.  

САБЫР БЕРСІН БӘРІМІЗГЕ 
 

Бүгін, төрткүл дүниені үрейге салған Covid-2019 

жұқпалы індетіне қатысты «Қаракемер» мешітінің 

имамы Әлдибай Шалқаров Құран оқып, еліміздің 

амандығы мен тыныштығы үшін дұға тіледі. 
 

Ағзу биллахи минаш шайтани рожим! 

Бисмиллахи рохмани рахим! 

Ассаламу алейкум рахматулаһух! 
 

Біздің «Қаракемер» ауылы мешітінде жастардың 

имандылыққа деген ниеттері жақсы. Мешіттің құрылысына 

қарайласып, көмектесіп жүреді. Халқымызға келген бұл 

індетті Алла тағала бізге сынақ үшін берген шығар. 

Сабырлықпен, төзімділікпен, имандылықпен қарсы алайық, 

ағайын-туысқандар. Бүгін сол індетпен ауырғандарды сағат 

он екіде бір минут үнсіздікпен еске алайық. Құран оқиық 

марқұмдарға бағыштап. Жатқан жерлері жәннатта болсын. 

Алды пейіш, арты кеніш болсын. Алла тағала бүгінгі таңда 

ауырып жатқан Мұхаммед (с.ғ.с) үмбеттеріне тезірек 

дерттерінен құтылуға себеп болғай. Екі дүниеде де абырой 

беріп, қиямет күні Мұхаммед Мұстафа (с.ғ.с) шапағатын 

нәсіп етші, Жаратқан Алла!  

Бұл дерт көктемде басталды. Беталысы қиындау болып 

барады, халқым. Негізі бетімізде бетперде, қолымызда 

антисептик болуы керек шыққан сайын. Құдай «сақтансаң, 

сақтаймын» дейді ғой. Сондықтан бәріміз қашан дерттің беті 

қайтқанша бағынышты боп айтқан нәрселерді тыңдап, 

жастарымызды түнге қарай қыдыртпай, той-томалақ 

жиындарды азайталық.Үкімет ескертулер жасап жатыр. 

Қазірдің өзінде біршама адамдар кетіп қалды. Бұл бізге 

берілген Алланың сынағы шығар. Соған төзімділікпен 

қарайық. Алланың бізге рақымы түссін. Алланың бізге деген 

шапағаты түссін. Біліп-білмей істеген күнәларымызды 

кешіріп, Алла сауаптарымызды арттырғайсың. Әумин. 

ИМАНДЫЛЫҚТЫ ӨМІРІНЕ ҚАЗЫҚ ЕТТІ 
 

Анық білетінім, ол бүкіл саналы ғұмырында 

адамгершілік пен имандылықты өміріне қазық етті. Аллаға 

мадақ, Пайғамбарға салауаттар айтты. Күпірлікке бармай, 

Аллаға шексіз шүкірлік жасады. «Алланың әр жақсылығы 

мен нығметіне шүкір етуіміз екі дүниеде бақыт пен берекеге 

кенелуімізге себепші болмақ», – деп отырушы еді. Сөйтіп, 

адамдардың игілігі үшін дұға жасайтын. Әрдайым әділдікке 

бейіл беріп, жақсыға табынбай, жаманға жалынбай өтті 

өмірден. 

Беделге емес, елге қызмет еткен азамат «Бірлік – 

мұсылмандықтың басты қағидаларының бірі, бұл жөнінде 

Алла тағаланың қасиетті Құранда: «Түп-түгел Алланың 

жібінен (дінінен) ұстаңдар да, бөлінбеңдер» деген сөзі бар», – 

деп, ауылдықтарды үнемі ынтымақ пен бірлікке шақырып 

жүретін. 

Әлдибай қажы имандық жолын 1992 жылы ескі мешітте 

бастады. Табантасы тозған, қабырғасы қираған, төбесінен су 

ағып тұратын ескі ғимаратта амалдап, іші-сыртын тазалап, 

құлшылығымызды жасап жүрдік. Бұрынғы кеңестік 

қасаңдықты тастап, ауыл адамдары дінге бет бұрды. Пікір-

садақаны халықтың көпшілігі астықпен әкеліп беретін. 

Осылайша тоқырау жылдарының салқыны имандылыққа 

ұйыған адамдарға тие қойған жоқ. 

Сол уақыттан бері ауыл мешітінің имамымен жұбымыз 

жазылмай келді. «Жасы кіші демегін, ақылы асса аға тұт» 

дегендей, мен ол кісіні ауылдағы дінбасы ретінде ерекше 

құрметтедім, жасымның едәуір үлкендігін, ұзақ жыл совхозда 

сіңірген еңбегімді бұлдамадым. Бетіне жел боп тимедім, 

қайта шамам жеткенше қолдауға, ауырлығын көтерісуге 

бекіндім. Қасынан кетпедім, әркез ризашылығымды білдіріп 

жүрдім. Өйткені оның өзі де осындай ілтипатқа лайық адам 

болатын. 

Кісі баласына жаманшылығы жоқ, ағайынға жанашыр, 

бауырмашыл, біреудің сыртынан әңгіме айтпайтын, 

жарасымды әзілі бар, ақкөңіл жан еді. Бірдеңе сұрап келген 

адамның қолын бос қайтармайтын. Қайда жүрсек те мені 

көтермелеп, айрықша сыйлап, «Ақа, бата беріңіз», – деп 

жылы жымиып отыратын сәттері көз алдымда аяулы 

қалпында қалды. 

Жанға бататыны сол, Әлдекең соншама жыл елі үшін 

қызмет жасап, жаңа мешіттің қабырғасын өріп, Алматыда 

медреседе оқып, сонау араб елінде қажылық парызын өтеп, 

ол жақтан үлкен өнеге алып келіп, әбден кемелденген 

шағында бақилыққа кетті. Халыққа бергенінен берері көп еді 

ғой. Алпыстан енді асқан бауырымның қазасына қатты 

қайғырғаным да сондықтан. Сексен жасты орталап 

қалғанымда ауыр тиді бұл. Алайда, қолдан келер не шара бар, 

Алланың қалауы солай болды. 

Өмірінде имамдығы үшін ақы сұрамаған, алмаған 

бауырым ауруханада жатқанда «Аға, дұға жасап жіберші», – 

деп хабарласқан. Орындадым. Бірақ асыл адамды алып қала 

алмадым. 

Әрбір адамның жаны, өмірі өзіне аманат болса, адамзат 

қоғамын тұтас қалыпта, дұрыс бағытта ұстап тұру – баршаға 

аманат. Әлдибай қажы Дөңбайұлы осы аманатқа адалдық 

танытып, берекені сақтап, бірлікті ұстану азаматтық һәм 

мұсылмандық парызымыз деп өтті мына пәниден. 

Марқұмның жатқа жері жайлы, адал жаны жәннатта болсын. 

Ақатай БАЛҚЫБЕКОВ, 

ауыл ақсақалы. 

 

ОЙДА ЖОҚТА КЕТІП ҚАЛДЫ 
 Осыдан бір жыл бұрын елім деп езілген тағы бір 

азаматым өмірден озды. Әйелі мен бала-шағасын бір Аллаға 

тапсырып пәни жалғанмен мәңгіге қош айтысты. Ардақты 

адамның абзал дидарын іздеп, ет-жақынын жер бауырына 

қимаған туыстары аңырап қала берді. Қазасын естігенде 

алқымыма ащы өксік тығылып, кәрі жүрегім опынып, 

күрсінумен қаншама күн-түнді өткіздім. Өзімнен көп кіші 

жиенімнің келмес сапарға кеткеніне қатты қапаландым. 

Алайда Алланың қалауына, уақыттың үкіміне көнбеске амал 

жоқ еді. Қазір ойлап отырсам, көрген жерде «нағашы» деп 

аңқылдап тұратын аяулы жүзі көз алдыма келеді.  

 Мен Әлдибайды жақсының жұрнағы, қалың жұртына 

имандылықтың дәнін сеуіп кеткен, тіршілікте тұғыры 

төмендемей өткен азамат деп таныдым. Әкесі Дөңбаймен де 

нағашы-жиен болып ұзақ жыл араластым. Көңілі қандай 

дархан, пейілі кең адам еді десеңші. Сонау бір жылдары 

«Москвич» көлігін алып, үйіне айдап барғанымда көрімдікке 

деп бір тайын жетектетіп жіберген. Үлкен ұлы Келгенбаймен 

де жақсы араласып, екеуміз өмір-тіршілік жайында талай 

мәрте әңгімелескенбіз. Дүниетанымы кең, қашанда басалқалы 

сөз айтатын, кеудесі қазына, үлкен-кішінің бағбаны болған 

ондай азамат ілуде біреу шығар. 

 Енді міне, үшеуінің о дүниесін Алла тағаладан сұрап 

жайым бар. Жұбатарлығы сол, арттарында мәңгіліктің 

көпіріндей ұрпағы қалды, ғибратты да мұратты жолдары 

қалды.  

Сапарбай ӘШІРОВ,  

Еңбек ауылының ақсақалы.  

 

ЗИЯЛЫ БОЛМЫСЫМЕН ӨЗГЕЛЕРГЕ ҮЛГІ ЕДІ 
Өмір рельс сияқты. Қатар ағылған. Біреудің туған күні 

болып жатса, біреудің жаназасы оқылып жатқан... Біреуді 

құттықтайсың. Біреуге көңіл айтасың. Біреу бұл пәниге келіп 

жатса, біреу мәңгілігіне аттанып жатқан. Біреу бүгінгісін 

ойлап жанұшыртса, біреу кетер жағын ойлап құлшылығын 

жасауда. «Бір кем дүние, Алланың бұйырғаны болады». 

Қатар жүріп, қарбалас тірліктен қалт еткенде сан 

сырласқан Әлдибай аға ойда жоқта өмірден өтеді деп кім 

ойлаған. 



Менің әкем 
 

96 
 

Әлдибай қажы Дөңбайұлы дүниеден озды деген қаралы 

хабар жанымызға қатты батқаны әлі күнге дейін есімде. 

Сөзбен айтып жеткізу мүмкін емес. Бұл бүкіл аудан 

руханиятына ортақ ауыр қайғы еді. Алланың әміріне амал бар 

ма?! Жалған дүниемен қош айтысатын уақыты жеткен екен. 

Алла алдынан жарылқасын. Иманы саламат болғай. 

Саналы ғұмырын имандылыққа арнап, діни ағарту 

саласына, асыл дініміздің тура жолын халыққа дұрыс жеткізу 

ісіне елеулі үлес қосқан Әлдибай қажы Қаракемер ауылында 

30 жыл бойы имам болды. Қызметте жүргенде 

ұқыптылығымен, тиянақтылығымен, адами ізгі қасиетімен, 

адамдармен тіл табысуда зиялы болмысымен, өзгелерге үлгі 

болар сипаттарымен есте қалды. Сол уақыт аралығында 

жергілікті жамағатты имандылық пен адамгершілікке үндеді. 

Қай кезде де өзінің кең мінезімен, терең білімімен, парасат-

пайымымен руханият биігінен көріне білді. 

Негізінде, имам – мұсылман қауымының ең бірінші 

тұлғасы, ұстазы, айнасы. Бұл анықтамалардың мазмұны әрбір 

қоғамдық белестерде өзінің сыртқы, ішкі келбетін танытып 

отырғандығы бәрімізге мәлім. Осы сипаттамалардың 

барлығы Әлдибай қажыға қаратып айтылған деп айтуға 

болады. Қажекеңнен ауыл имамдары түрлі мәселе бойынша 

ақыл-кеңес сұрап отыратын. Ол өз кезегінде тәжірибесімен 

бөлісіп, бар білгенін айтатын. Иманжүзді, сабырлы да 

салмақты кісі еді. 

Мұндайда ол кісі туралы өткен шақпен естелік жазу 

қандай ауыр десеңші?! Алла Тағала қадірлі ағамызды 

панасына алғай. «Достан – дұға» дегендей, ендігі қолдан 

келер іс – марқұмға Алладан жарылқау тілеу, Құран 

бағыштау. Жатқан жерiңіз жарық, топырағыңыз торқа болып, 

нұрыңыз пейіште шалқысын. Жаныңыз жәннатта болғай. 

Ғайырфулла қажы ҚУАНЫШБЕКҰЛЫ, 

Жамбыл ауданының бас имамы. 

КӨҢІЛІ ДАРХАН, ЖҮЗІ ИМАНДЫ ӘЛДИБАЙ 

ІНІМ 
Өмірде қанша жасасаң да «қамшының сабындай» ғана деп 

сипатталатын бұл жалған дүниемен қош айтысып, «мәңгілік» 

деп танылатын о дүниеге аттанғанына бір жыл болған 

Әлдибай ініміз жайлы бір үзік сөз. 

Топырағың торқа, жолдасың иман болсын, інім!  

 

Мен жұмыс істейтін институт Тараз қаласында. Ол – 

«Халықаралық Тараз инновациялық университеті» деп 

аталынады. Оның құрылғанына да көп бола қойған жоқ. Бірақ 

өзіне лайықты «көне шежіреше» тарқатып айтатын кішігірім 

тарихы бар ... 

Тараз – тарихы тереңде жатқан Қазақстандағы ежелгі 

қалалардың бірі. Көне қала Тараз – ғасырлар куәсі. 

Қазақстанның оңтүстігінде. Жамбыл облысының әкімшілік 

орталығы. Талас өзенінің сол жағалауында орналасқан – бір 

кездері Талас алқабындағы ірі ортағасырлық қала болған.  

Бұл өлке жайлы ең алғаш рет жазба деректерде VI ғасырда 

аталады. Ол кезде түркі қағаны Дизабулдың ордасы болған. 

568 жылы мұнда Византия елшісі Земарх қабылданады... X 

ғасырда араб географы – жиһанкез әл-Макдиси сол кездегі 

Таразды: «4 қақпалы, мешітті, халық тығыз қоныстанған 

(айналасы – Б.А.), ормен қоршалған, әдемі бау-бақшаға толы» 

қала ретінде суреттейді [Қ.Ахметов, А.Бейсенов. Тараз. 

Түркістан. Халықаралық энциклопедия. – Алматы: «Қазақ 

энциклопедиясы», 2000. – 565 б.]. 

Тарихы терең, қазынаға бай, аңыз-ертегілері мен 

батырлары мол, ақын-жазушыларын ел таныған, сыйластығы 

мен қонақжайлылығы бар оснау бір бай өлкеге қызмет 

бабымен менің келгеніме де міне жиырма жылдай болып 

қалыпты: көп адамдармен кездестік, көп жұртпенен 

жүздестік, көп жанменен сыйластық, қызметтес те болдық. 

Дос та таптық – ағалы-інілі де болдық, тіпті ағайындай да 

болып, араласып кеткен жайларымыз бар...  

Дүние дегенің кең ғой, шіркін! Егер өзің жақсы болсаң, 

сені сыйлар жан да көп бұл өлкеде. «Көңіл жүйрік пе, көк 

дөнен жүйрік пе?» дегендей, жаны жайсаң жандар жетерлік 

мұнда. Міне, осындай «жаны жайсаң, көңілі көктем» 

жандардың бірі – біз еске алып отырған, әлі де көп уақыт 

бойы өзімен бірге жасаған елдің халқы сөз етер, еске алып 

жүрер ініміз – Шалқаров Әлдибай қажы Дөңбайұлы. 

Әлдибай інімізбен кезігіп-танысуымыз да қызық әрі 

өзінше бір бөлек әңгіме десек те болады. Енді сол жайында 

бір ауыз сөз айтайын. 

Бізде, жоғарыда аты аталған институтта сөзінен істейтін ісі 

көп, жұмысын әркез тындырымды да тыңғылықты орындап 

жүретін ұзын бойлы, бидай өңді, сымбатты келген Қанат 

есімді жігіт істейді. Өзі компьютерлік техника маманы. 

Институттағы бар компьютерлік кластардың дұрыс жұмыс 

істеп тұруы және де студент жастардың компьютерлік 

сауаттылыққа қатысты сұрақтарының дұрыс шешім табуы 

осы Қанатқа тікелей байланысты. Сондай-ақ біздің де осы 

жеке компьютерге байланысты тірлігіміз болса, сол балама 

қараймыз.  «Аға» деп амандасады, сыйластық ізетін жасап 

тұрады. Көпшіл, әдепті, кішіпейіл. Тәрбиелі отбасынан 

шыққандығы байқалып тұрады.  

Бірде сәті түсіп, әкесімен де танысып қалдым. Өзі 1960  

жылы туылған екен, менен он бір жас кішілігі бар. Қазақта 

айтады ғой: «қазақ сұраса келе «қарын бөле» болып шығады» 

деп. Сол айтқандай, кейін жақын танысып, сыйласып, екі-үш 

отбасы араласып кеткен де жайымыз бар.  

Әлдибай інім – өзі туып-өскен Жамбыл ауданының 

Қаракемер ауылындағы мешіттің имамы. Былтырғы жылы 

бұл дүниеден өтер алдында бірер ай бұрын мұсылманның 

қадір тұтар қасиетті мекені – Меккеге барып, мұсылманның 

бір парызы – қажылық міндетін де орындап, Әлдибай қажы 

атанған. 

Әлдибай ініміз жақсы жан еді. Көңілі – көктем, жаны – 

жаз. Жаратқан ием де жақсы жанды қалайды ғой. Алды. 

Ініміздің топырағы торқа, жолдасы иманды болсын дейміз, 

қайтеміз. 

Халқымызда  «Орнында  бар – оңалар» деген «жұбату, 

шыдамдылыққа шақыру» мағынасындағы жақсы сөз бар. Біз 

де соны айтқымыз келеді. Ендігі үлкен үйдің – 

қарашаңырақтың бас анасы (Әлдибай ініміздің жұбайы)  – 

келініміз Қарашаш Бекбосыноваға, ұл-қыздары: Шалқарова 

Динара, Гүлсара Әлдибайқыздарына, Шалқаров Қанат, 

Талғат, Самат Әлдибайұлдарына, ағайын-туыстарына, құда-

жекжат жақындарына, көрші-қолаң, достарына: «Ініміздің 

соңында жақсылықтыр, қуаныштар көп болсын, той болсын, 

егіз болсын, өмірдің ащысынан тұщысы мол болсын!», – деп 

өз атымнан және отбасымның атынан көңіл айта отырып тек 

жақсылықтар тілейміз.  

 

БЕЛБОТАЕВ  АЛМАСБЕК  БАТАНҰЛЫ,  
А.Ясауи атындағы Халықаралық қазақ-түрік 

университетінің академиялық профессоры, Халықаралық 

Тараз инновациялық институтының доценті,  

филология ғылымдарының кандидаты.   

 

ІНІМНІҢ АРҚАСЫНДА МЕШІТІМІЗ КӨРКЕЙДІ 
Әлдибай екеуміз ағайындардың ішінде бірге жүрдік. 

Ораза айында бірге ауызашарға бардық. 1992 жылы Әсілбек 

қария қайтыс болғанда бірінші рет жаназа шығарды. Інім 

ақкөңіл жігіт еді. Иман жолында адамшылықтың елшісіндей 

жүріп өтті. Баяғыда ағам Базарбекке әкем айтып кетіпті. 

Асанның Боранбай, Байғара, Көшербай, Шымырбай балалары 

болған. Соның ішінде Боранбай мен Байғараға еншісін бір 

берген екен. Содан бері қарай ағайын болып, ең 

жақындарымыз Әлдибай екеуміз қай жерде болмасын бірге 

жүрдік. Бауырым ауылдың ыстық-суығына шыдап келді ғой. 

Дөңбай ағам да өте керемет, ақкөңіл адам еді. Ол кісіні 

Сақа дейтін. Қолынан келгенше жұртқа жәрдем беретін. 

Сұрап барған адамға қапшық-қапшық бидай беріп жіберетін.  

Әлдибай інімнің арқасында ауылдың мешіті көркейіп, 

асханасы соғылды, біраз жұмыстар жасалды. Әпкесі Мәншүк 

екеуміз қатар едік, бірге оқыдық. Ол да ақжарқын еді. 

Келгенбай ағамыз әңгімені шебер айтатын. Біраз жыл мектеп 

директоры болды. Ауылда Қаракемер шаруашылығын 

басқарды.  

Ошақбай ЫБРАЙҰЛЫ,  

ауыл ақсақалы. 

 

АЛТЫН БАЛА ЕДІ 
Әлдибайдың нағашысы боламын. Әлдибайдың түп 

нағашысы Құттық, Құттықтың ішіндегі Аққозы, Аққозының 

ішіндегі Қалдыбай, Қалдыбай баласынан Ағыбай, Ағыбайдан 

Күзембай, Күзембайдан Зиякүл және мен Ибакүл. Зиякүл – 

менің туған әпкем. Әлдибайдың анасымен міне, осылай туыс 

боп келеміз. Сол кісілерден мен жалғыз өзім қалып отырмын. 

Басқаларының бәрі кетті, Жолшыбек те, Әлдибайдың нағашы 

атасы да, нағашы ағасы да о дүниеге кетті. Ағыбайдың 

немересі – мен.  Ағыбайдың баласы Күзембай, Күзембайдың 

баласы Жолшыбек. Ол кісіден тұқым қалған жоқ. Бір ғана 

мен қалдым.  

Әлдибай алтындай бала боп өсті. Ауылға жиі келіп-кетіп 

тұратын. Әңгімелері әзіл аралас, әсерлі, өзі бауырмашыл бала 

еді. Зиякүл әпкем сегіз перзентті болған. Солардан екі қыз 

қалды. Басқасының бәрі қасында. Құдайым Әлдибайымды 

маңдайыма сыйғызбады. Дөңбай жездем бес жыл соғыста 

жүрді. Келгенбай әпкемнің ішінде қалды. Соғыстан келгенде 

Келгенбай бес жасқа толған еді. Содан кейінгі балалары 

бірінен соң бірі солай дүниеге келді.  

Әлдибайым намазын өтеген, алтындай бала етін. 

Балаларының бәрін жақсы көргенді. Үлкені Қанаты әкесіне 

көмекші болды. Жауапкершілікті Қанатқа көбірек жүктеген 

болар бәлкім, отбасылық өмір мен ағайын-туыспен 

араластыру үшін көбірек ертіп жүрді. Қанаттың үлкен 

баласын ерекше жақсы көрді.  

Шалқар – Дөңбай жездемнің әкесі. Ол кісіні көрген 

жоқпын. Дөңбай жездем төрт ағайынды еді. Төртеуінің біреуі 

соғыстан келмей қалды. Әуелбай, Дәулетбай мен өзі үшеуі 

келді. Менің күйеуіме Әлдибай «жездешім» деп аңқылдап, 

жеңіл әзілдейтін. Екеуі бір-бірімен жақсы тіл табысып, жиі 

әңгімелесетін. Ешқандай бөтен сөзі жоқ, аңқылдап, 

жездесінің тілін тауып тұратын. Екеуінің әзілі жарасатын. 

Шариғат жөнінен де ашылып сөйлесетін. Жездесінен де 

айрылды, өзі де о дүниеге кетті. Зиякүл, Ибакүл, Жарқынгүл 

– үш ағайынды едік. Аға да кетті, әпкелер де кетті.  

Ибакүл КҮЗЕМБАЙҚЫЗЫ,  

нағашы әпкесі. 

 

ҚҰДАЛАРЫМНЫҢ БАСЫН ҚОСЫП  

ШАҚЫРЫП ТҰРСАМ ДЕП АЙТУШЫ ЕДІ 
Келгенбай екеуміз үйленгенде Әлдибай 9 жаста еді. 1969 

жылдан өмірінің соңына дейін анасындай сыйлап өтті. 

Келгенбай оған әке орнына әке болды. Осы тұста 

молдекеңнің жалғыз ағасы туралы сөз қозғаған жөн шығар. 

Әулеттің үлкені болғандықтан, бар бауырына әкелерін 

жоқтатпай қамқорлық көрсетті. Оқытты, тәрбие берді, 

үйлендірді, тойларын да жасады. Балтық теңізінде төрт жыл 

теңізші боп әскери борышын өтеді. Жастайынан ел мен жер 

көргендіктен, жас айырмашылығына байланысты 

бауырларына бағыт-бағдар беріп, ақыл-кеңес айтып отырды. 

Әулеттің мақтанышына айналды. Басшылық қызметтер 

атқарды. Бауырларына үлгі болды. «Немерелерім мені жақсы 

ата деп айтса болды» деп отыратын Келгенбай арманына 

жетті. Қазір немерелері атасының атын мақтанышпен айтып 

отырады. Келгенбайды бауырлары әкесіндей сыйлап, ағамыз 

деп қадірлеп, ерекше құрметтеп жүрді.  

Толқынды туғанда «Ұл болмады маған жақтасатын» деп 

молдекең ренжіп еді. Ол кезде бала ғой енді. Ағасы екеуінің 

жас айырмашылығы өте көп. Арасында түсінбестік болса, ол 

кезде Келгенбай "барым осы ғой" деп ренжімей қоя салатын. 

30 жыл имам болу оңай емес. Кейде шаршайтын. Сонда 

апам: «Сендердің бірің имам, бірің директор болсын деп 

туған жоқпын, денсаулықтарыңды  күтсеңдерші» дейтін. 

1997-1999 жылдары Келгенбай Қаракемер кооперативіне 

төраға болды. Сонда Балта деген ағам: «Дөңбайдың екі 

баласы, біреуі өлілерді, біреуі тірілерді жейтін болды» деп 

әзілдепті. Өзі имам болған соң, жақсы дұғалар оқылады. 

Соның әсері бар шығар, балалары арақ ішпейді, темекі 

тартпайды. Қыздары да тәртіпті болып өсті. Қазақылықтың 

қаймағы бұзылмаған ортамен құда болды. «Құдаларымның 

басын қосып шақырып тұрсам» деп айтушы еді.  

 Әлдибай қайтыс болғаннан кейін Болат балам «Ағам 

Асада жұмысы болмаса да келіп кетуші еді» деп еске түсіріп 

қояды. Қазір орны білініп тұр. 

Сақыш НАБИҚЫЗЫ,  

жеңгесі. 

 

ӨМІРДЕ ЖОҚ ЕКЕНДЕРІНЕ КӨҢІЛІМ СЕНБЕЙДІ 
Исі  қазақтың «Бірге тумақ бар да, бірге өлмек жоқ» деген 

сөзі ақылға қисынсыз, көңілге қонымсыздау көрінетін. Бірақ, 

астарында ақиқат, шыңдық жататынын даналық сөзінің 

байыбын адамның жарты ғасырдан астам кезеңін артқа 

қалдырған шақта ғана түсініп, пайымдағандаймын. Оның 

өзіндік мәнісі бар. Өйткені, өткен мамыр айының жиырма 

алтысы күні ұл-қыздарына ардақты әке, аяулы жарының 

қосағы,  немерелерінің асыл атасы, туған-туысқа жанашыр, 

жақын, ал мен үшін қимас бауырым Шалқаров Әлдибай 

Дөңбайұлын қапияда келген сұм ажал арамыздан алып кетті.  

«Бауыр – бауыр етінен жаралған» деген сөздің мағынасын 

терең ұғына бастағандаймын. Бауырым, өзіңе деген 

сағынышым шексіз. Сен жадыма оралып, аяулы бейнең көз 

алдыма келген кезде ет-жүрегім сыздап, талай таңды 

ұйықтамай атыратын кездерім аз емес. Ойлап қарасам, фәни 

дүниеден өтіп бақилық болғаныңа да жылға жақындап 

қалыпты. Жүйткіген жүйріктей, аққан жұлдыздай зулап өтіп 

жатқан уақыт-ай. Үнемі «Жұпаркүл Дөңбаевна, қал-жағдайың 

қалай?» – деп қоңырау шалып тұрушы едің. Екеуміз ананы-

мынаны айтып, мәре-сәре күй кешетінбіз. Сені енді бұл 

фәниден көре алмайтыным қандай өкінішті. Бұрынғылар: 

«Талайлар өтті-ау жалғаннан, көрген адам таң қалған» деп 

тамсанғанда, өзің сияқты асыл жандарды еске алған болар. 

Амал қанша? Алланың маңдайыңа жазған жазуы осындай 

болса, біздің көнбеске шарамыз бар ма? 

Біз отбасында тоғыз жан едік. Әкеміз – Дөңбай, анамыз – 

Зиякүл, ағаларым – Келгенбай мен Сәрсенбай, інім – 

Әлдибай, әпкелерім – Мәнсия мен Семейкүл, мен және 

сіңілім Гүлсім. Әкеміз ұзын бойлы, көркем мінезді, тамаша 

адам еді. Соғыстан денсаулығы болмай, ертерек қайтыс 

болып кетті. Келінді де, немерені де көре алмады. Тірлігіне 

тиянақты еді. Ол кісінің өсірген алмасы өте дәмді болатын. 

Бертінге дейін немерелері де сол алмалардан ауыз тиді. 

Шешеміз барлығымызды аялап өсіріп, таңның атысы, күннің 

батысы еңбек етіп, тәрбиеледі. 

«Ата-анаға құрмет көрсету – парыз әрі шексіз сауап» дейді 

хадисте. «Алланың ризалығы – ата-ананың ризалығында, 

Алланың ашуы – ата-ананың ашуында»  дейді екен. Демек, 

ізгілік атаулының ең биігі ата-ананың ризалығын алу екен.  

Ата-анамыз бізді мәпелеп өсіріп, ер жеткізіп, азамат 

болуымыз үшін қолынан келгеннің барлық мүмкіншілігін 

жасап тәрбиеледі. Біз бақытты балалар едік. Ата-анамыздың 

қамқорлығы, жақындарымыздың бізге берген тәрбиесі – тілге 

тиек етуге тұрарлық зор дүние. Балалық шағымыз көш-

керуендей көз алдымыздан өтіп жатыр.  Анам мені өте жақсы 

көретін. «Қара қызым, қара қызым» деп үйге көп келетін. 

Сонда еркелеп, «түу, жеңге, әппақ қып тумайсың ба, неге 

қара қызым деп атайсың?» деуші едім. Келгенде жағдайын 

жасайтын еді күйеу баласы да «апалап». Әрбір сөзі, әрбір 

қимылы, шіркін ананың жүрегі деген қандай керемет. Әлі 

күнге дейін сағынамын. Іздеймін. Анашымның тіптен орны 

бөлек.  

Уақыт сынаптай алдыға жылжыған сайын өмірдің 

базарынан қайтқан, жүрегіне игі істері мен асыл 

қасиеттерімен ізін таңбалап, көңіліне кертілместей 

кестеленген қадірлі жандардың мінсіз мінезі, орамды ой-

өрістері, терең түсінігін сағынбай тұра алмайды екенсің. 

Сондай болмысы бөлек, табиғаты текті, ұлағатты ұстаз 

болған жанның бірі – Келгенбай ағам. Ағамның үлкенге деген 

ізгі ниеті, кішіге деген шексіз құрметі самалы саздай сезіліп, 

тал бойынан адамгершіліктің, адалдықтың асыл иісі аңқып 

тұратын. Келгенбай ағам мені үнемі "Жұпашым – 

мақтанышым" – деп еркелетіп, маңдайымнан иіскеуші еді. 

Бауырдың барлығы сол ағама қарап бой түзедік. Ал оның 

сарқылмас саф көңілі – ағайын-туысқа алтын қазығы болған 

бауырмалдық қасиеті өз алдына бір төбе. Әсіресе інісі 

Әлдибайды көп еркелететін. Артық ауыз бір сөзге келген 

жоқ. 

Мәнсия туралы айтсам, қазақ әйеліне тән инабаттылық пен 

парасаттылықтың иесі. Салт-дәстүр мәдениетін бойына әбден 

сіңірген, Тәңір қосқан қосағын құрметтеп төрге шығарған 

ардақты жан еді. Қай кезде барсақ та тамағы асулы, 

дастарханы мол, жұп-жұмсақ таба наны мен қаймағы 

үзілмейтін, мейірім шуағы күн нұрындай молынан шашырап 

тұратын. Студент кезімде барсам, қалтама ақшасын 

тықпалап, «қарның ашып қалмасын» деп үнемі кеткенімізше 

артымыздан қарап, автобусқа шығарып салатын. 

Ағам Сәрсенбай 25 жасында жол апатынан қаза тапты. 

Ақкөңіл, ашық жан еді. Шешеміз бертінге дейін оның киген 

бас киімін иіскеп, көз жасын көл қылатын. «Дүниеден шіркін 

ерте кетіп қалдың-ау, артыңда не бала-шаға қалмады» деп 

жылап отырғанын талай рет көрдім. 

Әпкем Семей өмірге құштар еді. Бауыр еті балаларын 

өмірінің соңына дейін сүйіп өтті. Соңғы демі қалғанға дейін 

«мен көрмегенді солар көрсін, мен кимегенді солар кисін» 

деп тілек тілеп өткеніне ешкімнің шүбәсі болмас. Ол жүрген 

жер үнемі шуақ шашып тұратын. Отырған жерін күлкіге 

қарық қылатын. Біз барған кезде: «Ой, Қапалдар, келіп 

қалдыңдар ма?» – деп риясыз көңілмен қарсы алатын. Біз 

кеткенше артымыздан қарап шығарып салушы еді. 

Әлдибай кішкентайынан еңбекқор, кішіпейіл, көпшіл және 

өте бауырмал еді. Еркелігі де жоқ емес. Ең үлкен ағам 

Келгенбай үш жыл теңізде әскери борышын өтеп келген кезі. 

Ауыл бойынша бірінші болып фотоаппарат алып келіп, 

бәрімізді суретке түсіріп, мәре-сәре болдық. Бір қарасақ, 

Әлекең жоқ. Бәріміз абыр-сабыр, іздеп жүрміз. Сүйтсек,  

суретке түспеймін деп қашып кетіпті. Көндіріп, суретке 

түскен жайымыз бар. Шіркін, балалық-ай десеңші. Бізге 

үнемі бірдеңелерді айтып, күлдіріп, еркелеп жүретін. 

Болмысы бөлек, табиғаты текті ұлағатты жанның бірі 

бауырым Әлдибай еді. Ауылда мешітте имам болып, отыз 

жыл бойы қызмет атқарды.  Келініміз Қарашаш екеуі 

Меккеге барып, қажы атанып қайтты. 

Біз бала едік. Бірге жүрдік, бірге өстік, құлын-тайдай 

күліп-ойнай, қол ұстасып күн кештік. Балалық шағымыз тату-

тәтті, тамаша өтті. Ұлдың кішісі – Әлдибай, қыздың кенжесі – 

Гүлсім. Қолымыздан келгенше екеуіне қамқор болдық. 

Екеуінің де еркелігі басым еді. Ай, шіркін, сол балалық шақ-

ай десеңші. 

Пай-пай, өмір өтесің-ау бір күні,   

Тиясың-ау қуанышты күлкіні.  

Өмір деген бір жарқ еткен найзағай,  

Өмір деген көк аспанның күркілі, – деп ақиық ақын 

Мұқағали Мақатаев жырлағандай, қамшының сабындай ғана 

қысқа ғұмырда  көз алдымдағы жүрген жандардың жақсы 

қасиеттерін көп жағдайда елемей жүре берген екенмін. 

 Қазақта «Қайғының орнын сабыр басады, шарасыздықтың 

орнын шүкір басады» деген аталы сөз бар. Жер бетін 

Жаратушы Алланың жазуы солай болса, амал қанша? 

Қайғырасың да, көнесің. Жоқтайсың да, төзесің. Өмірден 

өткенімен Әлдибайымның жарқын бейнесі, әрбір сүбелі сөзі, 

кең даладай дархан мінезі бәріміздің жүрегімізде мәңгі 

сақталады. Айналайын бауырларым, жатқан жерлерің жайлы, 

топырақтарың торқа, алдарың пейіш, арттарың кеніш болсын. 

Атам қазақ мұндайда «Орнында бар оңалар» деген сөзді тілге 

тиек еткен ғой. Алла Тағаладан тілейтінім – артында қалған 

жұбайын, бала-шағаларын, немерелерін, туған-туыстарын 

аман қылып, ұзақ өмір берсін. Жандарым-ау, барлығыңды 

ойыма алып, жылап алдым-ау. Бауыр деген қандай қиын, ә? 

Бірінен соң бірі, бірінен соң бірі кете барғанын айтсаңшы 

жүрегімді қан жылатып... 

Жұпаркүл ДӨҢБАЙҚЫЗЫ. 

 

АҒАМ ТУРАЛЫ АЙТАРЫМ ӨТЕ КӨП 
Шақтап айтуға тура келеді енді. Анамыз қатты ауырып, 

терезеге қарап жатты. «Балам-ау, Қарашаш жүр, молдекең 

жоқ қой, Қарашаш жүр, молдекең жоқ қой», – дей берді.  

Ағама айттым: Молдеке, сізді жеңгеңіз іздеп жатыр, – 

деп. Бірге үйге келдік.  

– Не болды, жеңге?  

– Қарашаштан басқа ешкімді көргенім жоқ, сен қайда 

жүрсің? 

– Жайша іздедіңіз бе? 

– Әй, сендердің барлықтарыңды жақсы көрем ғой мен. 

Сендерді көрмесем, тұра алмаймын.  

– Ой, жеңге деген осындай болады, –  деп риза болып 

күліп еді ағам. Осы бір оқиғадан ағам мен анамның жеңге мен 

қайын арасындағы риясыз сыйластықтың куәсі болған жайым 

бар.  

Бір күні көшеге шықсам, молдекең тұр екен.  

– Жәнен, жүр, үйге кіріп шай ішейік. 

– Молдеке, үйге жүріңіз, келініңіз шай береді.  

– Жоға, келін бөлек, екеуміз ағайынбыз ғой, туысқанбыз 

ғой. Екеуміз оңашалап тұрып, әдемілеп  отырып, шай 

ішейікші, – деген сөзі көкейімнен кетпейді.  

Өмірден өтсе де, өлімге қимайсың, әрине. Кейде бір 

байқамай өзім де іздеп қалам. Әлі тірі сияқты көрінеді. 

Мұндаға дейін өлгенін сезбей жүрдік. Өтірік сияқты.  

Анам қайтыс болғанда «Не істеп жатырсың? Бейсенбілік 

қалай, дұрыс па бәрі?» – деп сұрап кетеді. Соның өзіне мен 

марқайып қаламын. Кейде шарбақта тұрып сөйлесеміз, бірге 

шөп орамыз. Бірде Талғат:  

– Молдекеңді қатты сыйлайсың ғой тегі, – деді.   

– Молда, бір жағынан ағам. 

– Саған ұрсып жатса да үндемейсің ғой. 

– Мен не істеймін? Ағам ғой ол.  

– Аға, сенен үлгі алу керек, – дегені бар.  Молдекеңнің өзі 

де айтатын «Жәненге қатты сөйлеймін. Ойланып та қалам, 

көңіліне алып қалмады ма» деп. Жоқ. Бір күні барам 

өткендегі сөзге ренжіп қалған жоқсың ба деп. Жоқ, неге 

ренжимін. Ұрсыңыз, айтыңыз. Менің сізге өкпем жоқ. Сіз 

үлкенсіз ғой, ағасыз ғой деп едім:   

– Ой, рақмет. Інімсің ғой. Оқығансың ғой деп қояды. 

Сондағы байқағаным – ашуының тез қайтатыны, ренжіткен 

адамы болса тез кешірім сұрауға бейімдігі.  

Бір күні ауылға әкім болып тағайындалдым. Молдекең 

үйге келді. «Орның құтты болсын. Біздің әулеттен де бір әкім 

шықты ғой. Профессор да, доктор да шыққан. Педагог та 

шығып жатыр. Енді әкім де шықты.  Мен өте қуаныштымын», 

– деді ол қуанып. 

Былтыр наурыз мерекесі қарсаңында молдекең келді. 

– Үйдесің бе? 

– Үйдемін.   

– Қолың бос па? 

– Бос. Жайшылық па? 

– Талғат бір ірі қара мал бермек.   

– Мен түсінбедім, молдеке. Ол қалай болады?  

– Садақа ретінде береміз, – деді ол. Мен қуанып кеттім. 

Молдекең мен Талғаттың мәрттігі ғой бұл енді. Алдымнан 

Талғат шығып, «малды соямын, қазір келе беріңіз», – деді. 

Жаңбыр  жауып тұрғанда, етті көлікке салып алып, мұқтаж 

адамдарға таратып шықтық. Табиғаттың өзі бұл ісімізге риза 

болғандай, жаңбыр құйып тұрды сол күні. 

Ертесінде молдекең наурыз тойына келді шапан киіп. 

Алғысымды айттым.  

Тағы бірде Талғат жылқы сойып, садақа қылып берді. 

Содан мен басқалар үлгі алсын деп, аудандық газетке мақала 

шығармақ болдым. Сондағы мақсатым – адамдарды садақа 

беруге үгіттеу. Ал молдекең: «Мен садақа берсем, өзім үшін 

ғой», – деді. Алла көріп тұр ғой деп үнсіз жүре беретін 

қарапайымдылығына риза болдым. Сол үшін де ағамды қай 

жерде, қай кезде қалай мақтасам да, сөз таба аламын. 

Басқалар да ағамнан үлгі алып, осылай садақа берсе, ауылдың 

қиындығын өкіметтен қаражат сұрамай-ақ өзіміз шешіп 

аламыз емес пе? 

Бір жиында отырған кезде: «Бұл ауыл – сенің қолыңда. 

Ақылмен істе,  оймен істе», – деді ол. Молдекең осындай 

жақсы сөздерін жиі айтып отыратын. Ағайын ортасында да 

насихатын айтатын.   

Бір күні Аса ауылынан Қаракемер ауылына көшіп келдім. 

Сақыш жеңгем мен Әлдибай ағам сөйлесіп тұр екен. 

– Біздің ауылдан көшіп кеттің ғой, – деді жеңгем.  

– Бұрынғыдай сөзімді сөйлейтін Келгенбай ағам жоқ 

Асада тұратын. Ол да өмірден кетті. Бұрынғыдай бауырым 

деп тұратын Семей әпкем жоқ. Ол да өмірден өтті. Енді мен 

кімге сүйенем? Қой, мен өз отаныма барайын дедім де, 

молдекеме келдім, ағайын-туысқандарыма, – дедім. 

«Жәнібек, өте бір жақсы айттың. Оқыған ғой, оқыған. Сөз 

таптың ғой», – деп молдекеңнің риза боп күлгені бар. Сақыш 

жеңгем: «Дұрыс, дұрыс сөз таптың», – деді. Бұл – жеңгеме 

еркелеп, ағама арқа сүйеген кезім болатын. Ағам сол бір 

оқиғаны өле-өлгенше айтып кетті.  Қарашаш жеңгемнің де: 

«Осы сөзің маған қатты ұнады», – дегені бар.  

Бір дастарханда туыстармен бірге отырдық. Мен төмен 

отырып қалдым. Әлдибай ағам: 

– Жәнібек, төрге шықсаңшы, сен әкімсің ғой, – деген 

сөзіне: 

– Молдеке, мен әкім болсам, жалпы жұрттың алдында 

әкіммін. Ал, ағайындардың арасында мен әкім емеспін. 

Жасыма қарай отырамын,  –дедім. Күлді, кейін былай шыға: 

«Ылғи жақсы сөздер айтасың. Сөзіне риза болдым. 

Кейбіреулер төрге отырып алады ғой. Бірақ сенде ондай 

жаман қасиетті көрмедім. Осы бетіңнен тайма. Оқыған, 

қызмет жасаған кісі екендігіңді көрсеттің. Дұрыс жауап 

бердің. Мына ағайыннан безбе. Әкіммін деп шіренбе. Ағайын 

ішінде төмен отырсаң да, ауыл әкімшілігінде лауазымыңа 

қарай жоғарыда отырасың. Жиналыста сөз бастайсың», – деп 

ризалығын білдірді.  

Бір жылдары молдекеңнің бақшасы шықпай қалды. 

Сонымен, қолым бос кезде көшеттерін егуге көмектестім. 

Сол жылы қызанақ жақсы шықты. Молдекең бірде: «Жәнібек 

інім, Әуелбай атам диқаншы еді. Әлімбай ағама қонбаған 

қасиет мынау саған қонды ғой. Қызанақтарың әдемі екен», – 

деп маған алғысын айтқаны бар.  

Тағы бір жылы қызанақтардың ең бірінші қызарғанын 

Әлдибай ағама апардым. 

– Молдеке, сіз ауыз тиіңіз.  

– Бала-шағаңа апармадың ба? 

– Жоқ, молдеке. Сіз тұрғанда, бала-шағаға жол қайда? Сіз 

жеңіз біріншісін, – дедім мен. Бұл – інінің ағасына деген 

риясыз құрметі, қалтқысыз қызметі болатын. 

Анамның жылы болатын кезде үйдің ауласына гүлдер 

ектім. Жайқалып шықты. «Не деген рахат! Мына гүлдерден 

есік алды құлпырып кетті. Жұпар иісіне бір жасап қалдым», – 

деп ол сәкіде шай ішіп, гүлдерді қызықтап отыратын.  

Мен бір жылдары тал ектім.  

– Ойпырмай, мына ағашың шыға ма?  

– Мен ағаш егем, шықпайды, – деп ем, әйтеуір дәрі 

септірді, ақыл-кеңесін айтты, «Бір жылдан соң ағашың 

көгереді», – деді. Айтқанын жасадым. Сондағы айтқаны: 

– Жәнібек, сен жетекке жүреді екенсің. Рақмет. Терезеден 

қарап отырамын, жер тоқпақтап жүресің. 

– Осы ағаштар өссе, көлеңкесіне төсек салып беремін. Сіз 

демаласыз. Жатып алып шай ішеміз, – деп армандаған едім мен 

сонда.  

– Ниетіңе рақмет, – деп күлімсіріген еді ол.  

Айта берсең өте көп. Бір естелікпен бәрін жеткізу мүмкін 

емес. Көрші тұрғандықтан, көбіне уақытымыз бірге өтетін. 

Бір күні молдекең Мұсаға кетіп бара жатыр екен. Астында 

көлігі жоқ кез еді. Жаяу жүрмесін деп жұмысыма асығып 

тұрсам да, апарып тастадым. «Ағайындығың осы ғой сенің. 

Қарапайымсың. Әкіммін деп шіренбейсің. Мен көрген Жәнен 

сол Жәнен. Осы қасиетіңді сақта. Шіренбе. Бірқалыпты жүрсең, 

Алла саған береді», – деді.  

Жанашыр ағаның жақсылығын әрдайым жадымда ұстап 

келемін. Ағайын-туыс арасындағы қайтыс болған кісілердің 

қырқы, жүздігі, асы кезінде мені ертіп алатын. Осы қасиеті 

арқылы адамдардың қайғысына ортақтасуды үйретті. Бір күні 

ауызашар берді мешітке. Су тасып, көлік тауып, көмектестім. 

Су, шай жағын басшылыққа алам дегенде «Саған сенем. Сен 

ықтияттысың. Ағайыншылық деген осы ғой», – деп көңілімді 

көтеріп қойғаны бар. Осындай шаруаларды маған тапсыратын, 

мен оны ағаның маған деген сенімі деп жауапкершілікпен 

мұқият атқаратынмын.  

Ақтық сапарға шығарып салар алдында ол кісі ауруханада 

болды. Ауылға кім әкеледі дегенде, Ақмұрт көкем: «барасың 

ба?», – деді. «Барамын, әрі ағам, әрі көршім», – дедім. Талғат 

екеуміз барып, мәйітін ауылға алып келдік. Молдекеңнің 

әруағы риза болсын деп, соңғы рет інілік міндетімді 

орындадым. 

Жәнібек ӘЛІМБАЙҰЛЫ,  

ауылдық округ әкімі, немере інісі. 

МЕНІ АҒАСЫНДАЙ СЫЙЛАДЫ, МЕН ІНІМДЕЙ 

СЫЙЛАДЫМ 
Әлдибайдың бойында ер азаматқа лайық салмақтылық, 

жігерлілік, қарапайымдылық пен ізгілікке толы жақсы 

қасиеттер көп болатын. Жарқын жүзбен, айқын ізбек желіп 

келе жатқан азаматымыз нағыз ақылы толысқан, кісілігі 

кемелденген шағында бақи шамын жағуға аттанып кете барды. 

Біз ауылдың алтын діңгегіне, жақындарының жанашырына 

айналған арысымыздан қапыда айырылдық. Өлімге қимайтын 

абзал, арлы да адам еді.  

Әлдибай мені ағасындай, мен оны інімдей сыйладым. 

Көмек керек болса, әрқашан бас тартпайтын, қол ұшын беретін. 

Жанұя жағына келетін болсақ, адал күйеу болды әйеліне, 

балаларына қамқоршы болды. Оның бәрін көзіміз көрді. Әр 

уақытта жақсы жағын көрсетті. 

Асыл азамат көзден ұзағалы жыл өтті. Өзі өлгенімен 

артында иманды да ибалы, ұлағат көрген ұрпағы барда оның 

шырағы мәңгі сөнбейді. Жаратқан ием жәннаттан жәй нәсіп 

етіп, о дүниесі жарық болсын.   

Болат СОПБЕКҰЛЫ,  

қайынағасы.  

 

ЕШКІМНІҢ КӨҢІЛІН ҚАЛДЫРМАЙТЫН 
Біз енді Әлекең туралы тек жақсы естелік қана айтамыз 

ғой. 1990 жылдан бастап жамағат боп бірге жүрдік. Бірге 

ауыз бекіттік. Бірге ораза ұстадық. Ауылдың әртүрлі іс-

шарасына қатыстық. Жалпы Әлекең сондай жақсы 

адамдардың бірі. «Аузын ашса, жүрегі көрінеді» деуші еді 

ғой. Сондай аңқылдақ, бала мінез қылықтарымен жұртқа 

жақты. Қарқылдап күлгенде жас баланың күлкісіндей мінезі 

бар еді. Қандай жұмыс берсең де, мақұл деп тұратын. 

Ешкімнің көңілін қалдырмайтын. Шамасы келсе, әркімнің 

көңілін тауып, халыққа қызмет етуге ұмтылатын.  

 Жеткербай СЫДЫҚҰЛЫ, 

ауыл ақсақалы 

СОЛ ҮЙМЕН ҚҰДА БОЛҒАНЫМЫЗҒА БІЗ ӨТЕ 

ҚУАНЫШТЫМЫЗ 
Құрметті де қадірлі Әлдибай Дөңбайұлымен 2006 жылы 

құда болдық. Ең алғаш құдалық жолмен есігін ашқан біз едік. 

Сол үйдің үлкен қызы Динара Әлдибайқызына біздің үшінші 

бала үйленіп, екі жас бір-бірін қалап, отбасын құрды. Содан 

бері құдамыз Әлдибай, құдағиымыз Қарашашпен біздің 

арамызға екі бала алтын көпір салып, сен-менге келмей, 

ауызбіршілікте сыйласып келеміз. Қазақта мақал бар ғой 

«Құдағи сырласыңдай болсын» деген. Сол айтпақшы, 

досымыздай болып кеткенбіз.. Әлдибай құдамыз өте керемет, 

пейілі кең, ашық, аузын ашса жүрегі көрінетін, көкірегі ашық, 

сауатты, иманды еді. Өз ауылының абыройлы да атақты 

имамы болды. Өсіріп жатқан үш ұл, екі қызын өте тамаша, 

жақсы, бәрі ибалы, жақсы қылып тәрбиелеген. Сол үймен 

құда болғанымызға біз өте қуаныштымыз. Менің үшінші 

балам – сол үйдің күйеу баласы. Атасын өте жақсы 

құрметтейді, сыйлайды. Келініміз Динара бізді сыйлайды. 

Баламыз бен келініміз өніп-өсті. Үш ұл, екі қыз тәрбиелеп 

отыр. Әрқайсысы өзі жұмысында, кәсіптері өздеріне ұнайды. 

Немерелерім өте тәрбиелі. Артық сөзі жоқ. Жақсы тәрбиелеп 

жатыр. Үйлеріне барсақ бес баланың даусы шықпайды. 

Курортқа барғандай демалып қайтамыз.  

Құданың анасын да көрдік. Ол құдағи да үлкен немерем 

деп келінімізге көп нәрсе үйреткен. Динара көп нәрсені 

біледі. Күбіден май, құрт қылуды, қаймақ жасаудың бәрін 

әжесі үйреткен. Әжесі тәрбиелеген біздің келінімізді. Өте 

тамаша! 

Өмір соншалықты қамшының сабындай екенін, қалай тез 

өтіп кеткенін білмедік. Құдамыз ағайын, құда-жекжат, 

бауырларының арасында өте қадірлі еді. Барлық әпкелер-

қарындастары сыйлайтын ол кісіні. Құдамыз жайында айта 

берсек, үлкен тарих. Айтып жеткізе алмаймыз. Үнемі күліп 

жүретін. Қабағын түйіп, сенікі қате екен деген сөзді 

ешуақытта естімедік. Әзіл айтып отыратын. Өмір жасы қысқа 

екен. Тағы екі ұлын үйлендіріп, төрінде отыра ма деп 

армандап едік. Алланың ісі шығар. Өлшеп берген жасы 

шығар. Құдамыздың жатқан жері жайлы болсын. Қараңғы 

жері жарық болсын. Тозақ азабынан, қабір азабынан 

сақтасын. Сұрақ жауаптары жеңіл болып, жатқан жері 

жәннатта болсын. Аллаху акбар! Бұл дүниеде жасамаған 

жасын, көрмеген қызықтарын балаларына берсін. 

Құдағиымыз қалған балаларының қызықтарына тоймай жүре 

берсін. Немере көрсін. Шөбере көрсін. Мықты денсаулықтың 

арқасында жаманшылық көрмесін.  
 

Мұрат ЖҰМАҒАЛИЕВ, 

Фарида ҚАЛДЫБАЙҚЫЗЫ, 

құда-құдағиы. 

 

 

ҚҰДАМЫЗ ЖАРЫҚТЫҚ ЖАҚСЫ АДАМ ЕДІ 
 «Құда – мың жылдық, күйеу жүз – жылдық» деген 

қазақта жақсы мақал бар емес пе? Екінші балам Ержан мен 

Әлдибай құдамыздың төртінші баласы Гүлсара ерлі-зайыпты 

өмір сүруде. 2015 жылдан бастап құда-құдағи боп араластық. 

Құдамыз жарықтық жақсы адам еді. «Жақсы адам құдайға да 

керек» деген рас екен-ау. Жер шалғай болғандықтан, көп 

араласа алмадық. Құдағи екеуі Қарағандыға қонаққа келіп 

тұрды. Балалар Таразға қыдырып барып жүрді. Ешкімде 

қақысы жоқ кісі еді. Қонаққа келгенде немерелерін уатып, 

құдалармен әңгімелесіп отыратын. Ашық-жарқын, ақпейіл 

адам еді.   
 

Қырмызы ХОЖАБАЙ,  

құдағиы. 

ӨМІРІНІҢ СОҢЫНА ДЕЙІН СЕНДЕРДІ ОЙЛАП КЕТТІ 
Ассаламу алейкум уа рахматуллахи уа баракатух! 

Қайынағам туралы естелік-кітап жазып жатыр екенсің, 

Гүлсара. Мақатаевтың бір өлеңі бар ғой.  

Жазылар естеліктер неше деген,  

Көреміз оның бәрін пешенеден.  

Әйтеуір білетінім бір-ақ нәрсе,  

Көшеді өлең немесе өшеді өлең.  

 

Қулары таудың қызыл түлкісі дер. 

Момындар біздің үйдің кірпіші дер.  

Мәңгілікке өзіммен алып кеткен  

Менің нәзік жанымды кім түсінер? – дейді. Сол Мұқағали 

айтқандай, бар кезімізде бір-бірімізді түсіне бермейміз ғой. 

Гүлсім екеуміз үйленгелі қайынағаммен етене араласып 

келдік. 

Адамның бұл дүниеге келгендегі міндеті – Аллаға 

құлшылық қылу, Алланың разылығын алу. Әлекең мен 

білгелі Аллаға құлшылық етумен, Алланың разылығымен 

өмір сүрді ғой. Имам болды. Айлық алмаса да, Алла разы 

болсын деп, Алланың разылығы үшін Алланың берген 

ризықтарымен өздеріңді оқытты, бәріңді оқытты. Бұл – 

қуанатын нәрсе. Алла көріп тұр. Алла – есепші. Алла – білуші 

бәрін. Әлекең міндетін адал орындады деп есептеймін.  

Апамды айтам, анасын қатты жақсы көреді ғой ол кісі. 

Соған риза боламын. «Жұмаққа барам десең, анаңды сыйла» 

дегендей, ол анасын қатты құрметтеді, қатты жақсы көрді. 

Есімде, Тараз қаласында тұрғанымда апамды әкелуші еді ғой. 

Сонда қалжың-шыны аралас Гүлсімге өкпелегенсіп: 

«Қараңдар шешелеріңе. Сендердің де шешелерің ғой», – деп 

айтатын. Үйге қалдырып кетеді де, бір апта өте ме, өтпей ме, 

әйтеуір қайтып келіп, апа екеуі құшақтасып, кәдімгідей сүйіп, 

көзіне жас алып, еркелейтін. Сағынады екен ғой, жарықтық. 

Мен сонысына қатты риза болатынмын. Сол үшін 

құрметтедім. «Жұмақ – ананың аяғының астында» деген 

хадис бар ғой. Анасының разылығын алды деп ойлаймын.  

Тағы айтарым – бауырмалдығы. Ондай бауырмалдықты 

мен Гүлсім екеуінен көрдім. Бәрін ойлап, бәрін уайымдап 

жүруші еді. Не боп жатыр екен деп, жағдайларын ойлап 

жүретін. Ауруханада жатқан кезде өзін ойламай, сол сендерді 

ойлады-ау деп ойлаймын. Қарашаш жеңешеме жазғаны куә 

ғой енді. «Қарашаш, саған қиын соғатын болды. Алла саған 

сабыр берсін, Алла саған төзім берсін», – деп айтып, өзі 

ауырып жатса да, сендерді ойлап кетті. Алла алдынан 

жарылқасын. Бұл дүние алдамшы ғой. Нағыз өмір – мәңгілік 

өмір. О дүниеде Алла жұмақты бұйыртып, бағасын, амалын 

оңынан береді деген ойдамын. 

Өздеріңе ағалық кеңесім – бауырмал болыңдар. 

Аналарыңды, өздеріңді, бір-біріңді сыйлаңдар. Өткенде 

ұлымның үйленуіне байланысты Астанада құдалықта 

болғанда, бәріміз Динараның үйінде отырғанбыз. Сонда: 

«Мұрат, енді сен осы әулеттің үлкенісің. Өзің бәрін басқарып, 

ұйымдастырып, Талғатты, Саматты үйлендіріңдер. 

Жиналыңдар. Ақылдасыңдар. Әңгімелесіңдер. 

Қиындықтарың болса, бірге шешіңдер», – дедім. Сол 

айтқандай, ұйымшыл болыңдар. Ынтымақтастықта болып, 

үйдің үлкені Қанатпен ақылдасыңдар. Ең бірінші – 

аналарыңды сыйлаңдар. Алланың сендерге көзі жақсы. 

Динара екеуіңді алысқа тастаған жоқ қой. Бір-біріңнің 

қасындасыңдар. Бір-біріңе жиі қонаққа барып тұрыңдар. 

Гүлсім Таразға жылына төрт рет барады Жұпар әпкесіне. 

Сенің Қарағандыда жүргеніңе жеті жыл боп қалды. Қанша 

рет бардың Динараның үйіне? Ол қанша рет келді саған? 

Бауырмалдықты тілмен емес, ісімізбен көрсетейік. Өлгеннен 

соң, өкініп жылағанша, тірімізде бір-бірімізді сыйлап өткенге 

не жетсін?! 

Сені көзі ашық, көкірегі ояу, оқыған-тоқығаны бар ақыл 

иесі деп ойлаймын. Бәрі жақсы болады. Өлең жазып жүрсің 

ғой. Білмеймін, ақын боласың ба, жазушы боласың ба? Бірақ, 

жақсы ана, жақсы келін, жақсы әйел болуға міндеттісің. Енді 

сен өз отбасыңды ойла. Сол әулеттің дана келіні, дана апасы 

болсаң, әкеңнің әруағы риза болады. Алматы қаласына көшіп 

келгелі он жыл өтіпті. Уақыты келеді деп жүре береміз ғой. 

Уақыт ешқашан қайтып айналып келмейді, уақыт кете береді. 

Хабарласайық десек, бос уақытты күтеміз. Ол да дұрыс емес. 

Керісінше біз бір-бірімізге уақыт бөлуіміз керек. Күйбең 

тірлік емес, ағайынның көңілі қымбат. Амандықта болайық. 

Хабарласып, бір-бірімізге қонаққа барып тұрайық.  

Камал СЕЙІТЖАПАРҰЛЫ,  

күйеубаласы. 

 

ТЕЛ ҚОЗЫДАЙ ҚАТАР ӨСКЕН БАУЫРЫМ 
Әттең-ай, әттең. «Бірге тумақ болса да, бірге жүрмек жоқ 

екен» деген рас екен-ау. Төл қозыдай қатар өскен 

бауырымның қайтқанына да көзді ашып-жұмғанша жылға 

жуықтапты. Өкініштен өзегім өртенеді. Шіркін-ай, әлі де 

болса жүре тұрса болатын еді-ау. «Тас түске жеріне ауыр» 

демекші, барлығымызға да ағамның қазасы ауыр тигені анық. 

Кейде  отырып бауырымның асыл қасиеттері есіме түсіп, 

көзіме жас алатын шақтар да жиі болып тұрады.  

Мен ағамның бойындағы ең асыл қасиеттерін атап өткім 

келеді. Оның біріншісі – анаға деген бала махаббатының 

адалдығы. Ешқашан да анамыздың алдына түсіп, беттен 

алып, төске шапқан, ауыр сөздер айтқанын байқаған емеспін. 

Әрдайым анамыздың көңілінен шығуға тырысатын. Оны 

анамның балаларына берген тәрбиесі деп білемін. Мен әкем 

өмірден озғанда алты жаста болатынмын. Сол кезде де 

әкемнің анамды бір балағаттап, қол көтергенін көрмей өстім. 

Осы сөзді барлық бауырларым айтып отыратын. Анашым да, 

көкешім де қолынан келгенше айналасындағыларға 

көмектесетін. «Ұяда не көрсең, ұшқанда соны ілесің» 

демекші, барлығымыз да сол ұстанымды бойымызға сіңіріп 

өстік деп ойлаймын. Әлдибай ағам балаларын адал еңбек 

етуге, бауырмашыл болуға тәрбиеледі. Сондықтан да болар 

ағамның тұңғыш ұлы Қанат жоғары оқу орнын бітірісімен-ақ 

әкесіне адал еңбегімен тапқан табысына көлік сыйлады. 

Барлық ұлдары қосылып, Қанат, Талғат, Самат үшеуі балалық 

міндеттерін атқарып жеңгем Қарашаш екеуін кіші қажылыққа 

аттандырды. Бұның бәрі тәрбиенің арқасы деп білемін.  

Енді бір жақсы қасиеттерінің бірі – оның бауырмалдығы. 

Үлкенді үлкендей құрметтеп, кішіні кішідей сыйлай білетін. 

Қашан ауылға келсек те, қалада жүрген бізге таңсық ауылдың 

сары қымызын тауып алып келетін. Жан ағамның әпкелері 

мен қарындастарына деген сый-құрметі ерекше еді-ау. 

Телефонмен хабарласқан сәттерде қыздарды төбесіне көтеріп, 

Семейкүл Дөңбайқызы, Жұпаркүл Дөңбайқызы, Гүлсім 

Дөңбайқызы деген құрметінің өзі неге тұрады? Қашан болса 

да көтермелеп, маған сен көкемізге тартқансың деп төбемді 

көкке жеткізетін.  

Бірге туған біз түгілі, әулеттегі бауырларымызға да жаны 

ашып көмек беруге ұйытқы болып жүретін. Соның бірі – 

Тәжен бауырымыздың өмірінде қиындық болып, көмекке 

зәру кезінде қол ұшын беруге асығып, әулеттің басын қосып 

бауырға деген адалдығын көрсеткендігі. Ағамның тағы бір 

үлкен қасиеті – балажан болатын. Үш ұл, екі қызын 

кішкентай кездерінде қолынан тастамай, әрдайым көтеріп 

жүретін. Әсіресе Гүлсараны «көкешім» деп өте қатты 

еркелететін. Ол да болса анамыз Зиякүлдің балаларына деген 

махаббаты мен қамқорлығын көрген, Дөңбай көкеміздің 

тәрбиесін алған, әкенің қанымен, анамыздың ақ сүтімен 

дарыған Әлдибай бауырымның баға жетпес қасиетінің бірі 

деп білемін.   

Мектеп кезін еске алатын болсам, өте алғыр, алдыңғы 

қатардағы оқушылардың бірі болатын. Менің ойымда 

қалғаны, геометрия есептерін шығаруды қатты ұнататын. 

Сонымен қатар,  домбыра шертіп, ән айтатын өнері де бар еді. 

Бұл үлкен ағамыз, көшбасшымыз, әке орнына әке болған 

Келгенбай Дөңбайұлының арқасы деп білемін. Ол кісі 

Қызылорда педагогикалық институтын бітіріп келгеннен 

кейін мектепте домбыра үйірмесін ашып, әулеттегі барлық 

бала сол кісіге еліктеп, қолдарына домбыра алып, ағамызға 

ұқсайық деп музыкаға деген махаббаты ашылып, домбыраға 

үйір боп өсті. Соның ішінде Әлдибай ағам да домбыраны 

жанына серік етті.  

Гүлсім ДӨҢБАЙҚЫЗЫ.  

 

ӘРДАЙЫМ ІЗДЕП ЖҮРЕТІН... 
Ағамның жатқан жері жайлы болсын! Мен енді мінезім 

тұйықтау болғаннан кейін бе онша сөйлеспейтінмін. Бірақ 

кішкентай кезімде мені «Урал» деген велосипедтің алдына 

отырғызып алып талай жүргізген. Сол есімде. Сосын біз 

кішкентай кезімізде Асаның мәдениет үйіне цирктер келетін. 

Соған апарғандары есімде. Одан кейін Қаракемердің шырша 

мерекесіне апаратын. Еміс-еміс осындай оқиғалар есімде. 

Соңғы бір рет маған қатты ерекше әсер еткен ісі – жолдасым 

екеуіміз қатты ауырдық қой, сол кезде әбден уайымдағаны. 

«Дәрі-дәрмекке ақшалары жоқ шығар, қаржы жағынан 

қиналып жатқан болар, қарызға ақша сұрап берсем бе екен 

осы екеуіне» – деп қиналыпты біз ауырған кезде. Сосын енді 

өзі ота жасатқан кезде, мен оны білген жоқпын ғой, өтін 

алдырып тастағаннан кейін тамақ жеуге болмайды деп 

жүріпті. Бірінші Алланың ісі ғой. Сол кезде ағзасын әлсіретіп 

алған екен ғой ағам. Сондай өкінішім бар. Өзімнің де өтімді 

алдырғам, ешқандай қорықпай тамақ жей бер деп айтқан едім 

негізі. Құдайдың жазғаны енді. Сосын Гүлсара, саған айтатын 

ақылым: білем, сен қатты жақсы көресің әкеңді, қатты 

уайымдап жүргеніңді де білем, қатты сағынып жүргеніңді де 

білем, бірақ қатты сағынып, іздей беретін болсаң, ол ана 

жақтағы әкеңе де оңай тимейді. Сен енді көнуің керек. 

Алланың жасаған жасын жасады. Бір минут та, бір секунд та 

қалдырмайды. Маңдайында жазылған жасы. Ағамның 

арманы жоқ. Немерелері Нұрасылын, Бекнұрды көрді. 

Мирошкинді де көріп кетті. Ұрпағының жалғасы бар екенін 

біліп кетті. Соған да құдайға шүкір деп қапаланып іздей 

берме. Сол айтатын ақылым.  

Елу жасыма дайындық кезде келіп, тойыма шашуын беріп, 

тілеулес екенін білдіріп кетті. Көңілді отырды ағам, сонда 

мен ағама арнап жемпірлер сатып алғанмын. «Сол 

жемпірлердің қайсысын таңдайсыз?» – дегенімде қуанып 

кетті де, өзіне ұнағанын таңдап алып, шешпей киіп жүрді. 

Әрдайым іздеп жүретін. 

Толқын КЕЛГЕНБАЙҚЫЗЫ. 

 

ӨМІРІНІҢ ҚЫСҚА БОЛАРЫН СЕЗГЕН ЖОҚ 

ШЫҒАР 
Бажа болғалы танимын. Арамызда «шәй» дескен кезіміз 

болған жоқ. Қашан көрсем «бажа, бажа» деп әйтеуір барсақ 

болды, тамағын асып, барын алдымызға тосып отырушы еді. 

Кісі баласына жақсылығы өте көп еді. Еңбекқорлығына да 

тәнті болып жүретінмін.  

Біздің арамызда реніш болған жоқ. Қашан көрсең, 

«Байдың ауылына келдім» деп жүруші еді. Өмірінің осындай 

қысқа болатынын сезген жоқ шығар. Алдынан жарылқасын. 

Балалары бар, үрім-бұтағы бар, соларға өмір берсін Құдай. 

Қайынбике аман болсын. Енді бас-көз болатын сол кісі ғой. 

Бажам жүрген жерінде қалжыңды көп айтатын. Кейде 

басымыз қосылғанда, отбасылық жиындарда отырғанда «ой, 

осы Сопбектің қыздарының ішіндегі тік мінездісі маған 

тиіпті» деп атаға жарасымды әзілін айтып отыратын... 

Бейсетай ЕСБЕРГЕНҰЛЫ,  

бажасы. 

 

ҮШ ЖҰРТЫНА ДА СЫЙЛЫ, БЕДЕЛДІ ЕДІ 
Ол мен 8-сынып оқып жүрген кезімде біздің үйімізге 

бірінші күйеу бала боп келген. Біз оның жақсы қасиеттерін 

бірден байқадық. Бәрімізді балдыздарым деп еркелетіп 

жүретін. Өмірде ешкімнің бетіне жел боп тимеген жақсы 

адамның бірі еді. Өз жолын білетін, өзінің бағыты бар, 

барлық елге жақсылық, амандық, бала-шағасы мен ата-

енесінің де саулығын тілеп, біздің түп нағашымызға дейін 

барып араласып, барлық жақсы қасиеттерді бойына сақтап, 

бәрімізге жол сілтеп жүретін. «Иманды болсаңдар әйтеуір 

Алла тағаланың бір құты түсер» деуші еді. 

Өмірден еш жаманшылық бармай өтті. Топырағы торқа, 

жаны жәннатта болсын. Оның әрбір сөзі біздің санамызда 

сақталып тұрады. Сағынып келгенде бізге айтатын жақсы 

сөздері көп еді. Үнемі дұға жасап, жақсылық тілеп жүретін. 

Балалардың аузына бір түкірсе, соның өзі дертіне шипа 

болатын. Бірде үйімізге келген кезінде Еркежаным қатты 

ауырып жатқан еді, түкіргені сол екен, балам жазылып кетті. 

  

Алтыннан да ардақты жездем еді. Ол көрмеген 

жақсылықты артында қалған бала-шағасы көрсін. Жігітте үш 

жұрт болса, ол бәріне де сыйлы, беделді болды. Енді оның ізгі 

істерін балалары, немерелері жалғастырады деп ойлаймын. 

Еш жаманшылығын көрген жоқпыз. Әпкеміз екеуі бақытты 

ғұмыр кешті. Екеуі қырық жылға жақын өмір сүрді ғой, 

әйтеуір еш уақытта жездеміздің жамандығын естіп-көрген 

емеспіз. Ойда жоқта кетіп қалғаны жүрегімізге қатты батады. 

Алланың ісі ғой. Ешуақытта оны ұмытпаймыз. Жүрегімізде 

сақталады. Немерелері аман боп, атасының жолын берсін. 

«Нұрасылым, Нұрасыл балам» деп отырушы еді. Әпкемізден 

естіп жүретінбіз «Немереме бара жатырмыз» деген әңгімесін. 

Сол немерелері ісін жалғастырсын. Балалары жаман болған 

жоқ. Бәрі өз орнын тапқан. Оқытып-шоқытып, өмір бақи 

еңбек етіп кетті ғой. Балаларының ризығы көп болсын. 

Немерелері үйленіп, дүниеге шөбере әкеп, сол шөберелері 

атасының атына лайық болсын. Қатты сағынатын күндеріміз 

де болады. Айтқан сөздерін жиі есімізге алып отырамыз. 

 Света СОПБЕКҚЫЗЫ, 

балдызы. 

ҚИНАЛҒАН КЕЗІМДЕ АҒАМНЫҢ ҚОРҒАНЫ,  

АҒАМНЫҢ ДҰҒАСЫ ЖЕТІСПЕЙ ТҰРАДЫ 
 Ағам бізді қатты жақсы көретін еді ғой... Жақында 

Жұпармен сөйлестім. Короновируспен ауырдым екі рет. 

Жұмыста да қиындықтар боп жатыр. Сонда Жұпарға айтып 

жатырмын. Әлдибай ағам жетпей тұр, қолдаушым еді. Бір 

жағдай болып қалса, бірден хабарласып, «аға, оқып 

жіберіңізші» дейтінмін, ол кісі оқиды, сосын бәрі жақсы 

болады деп шын ниетіммен сенетінмін. Хабарлассаң болды, 

түнгі үште тұрып алып оқитын дұғаларын. «Ләззат айтты, 

Ләззат сұрады, Ләззатқа көмектесу керек» деп Қарашаш 

жеңгем де айтатын. Ағам 1960 жылғы, Толқын 1969, мен 

1970 жылғымын. Толқыннан 9 жас, менен 10 жас қана үлкен.  

Өзінен кейінгі қарындасы Гүлсім Алматыға оқуға кетіп, 

біз бала кезде ағам, мен, Толқын, апам төртеуміз тұратынбыз 

ауылда. Сол кездер керемет екен-ау. Мені жақсы көретін. 

Кейін Алматыдан ауылға келсем болды екеуміз мешітке 

баратынбыз және ол ұзағынан уағыздар оқитын. «Шынымен 

сенімен қатты сөйлесетін» деп маған Жұпар, Гүлсім, 

Қарашаш, Толқындар айтатын. Күніге сөйлесетінмін 

ағаммен. Мен бірақ өзімнің әкеммен де күн сөйлесетінмін. 

Папам қайтыс болғаннан кейін ағаммен күнде 

хабарласатынмын. Қазір олардың бәрі жетіспейді. Айтып 

отырмын ғой, жақсы көрген адамдар бәрі шетінен кете береді 

екен. Әулетте бәрі мені мықты, керемет деп ойлайды. 

Мықтылығымның қандай екенін ағам мен әкем ғана білген. 

Оларға жылай салатынмын. Сол екеуіне ғана қатты еркелей 

алатынмын.  

Имамдардың біліктілігін жетілдіру курсын Алматыға кеп 

оқыған кезде  шәйнек, шай, кофе апарып беретінмін. Соны 

өмір бақи айтып кетті ғой. «Қарындасым күнде келеді. Мен 

деген мәз боп жүрмін. Алматыда жаяу жүргізген жоқ, 

машинасының алдына мінгізіп алып» деп. 

    Мен енді отыз жыл болды ғой, жиырма жасымнан 

ауылдан кетіп қалдым. Гүлсімнің Алматыға кеткеніне екі-үш 

жыл ғана болды. Бірде ауылдағы үйге бардық, Ләззат алыстан 

келді деп төрге отырғыза беретін еді ғой бұрыннан. Соңғы 

рет тағы да төрге шығарып жатса, Гүлсім «Мен де сол жақтан 

келдім ғой» деп ренжіп жатыр. Сөйтсе Гүлсімге: «Әй, сенің 

кеткеніңе бір-екі жыл болды ғой, отыз жыл емес» деп айтады. 

Ағамды ең соңғы рет көргенім – 8 наурызда барған кезім. 

Базарға өзі барып, сатушыларға: «Қыздар, қарындасым келе 

жатыр, дастархан жасағанға, салат жасағанға азық-түлік 

беріңдерші» деп айтыпты. Ал сатушылар ананасқа дейін 

бәрін салып беріпті. Сол заттарды алып, Гүлвираға келіп: 

«Міне, азық-түліктер алдым, үйге жүріңдер,  Ләззат келе 

жатыр, үйге барып дастархан жасайық» депті. Қарашаш 

жұмысқа кеткен екен. Сол кезде үйде көп адам болған. Сонда 

Гүлвира: «Я, қараңыздаршы, біз көбінесе үнемдеп ананас, 

тағы басқасын алмаушы едік. Ал мына жақта әкеміз Ләззат 

келе жатыр деп барлығын сатып әкелді. Күшті-күшті салаттар 

жасадық қой» деп күліп жатыр. 

Ал Меккеге кеткен кездері – ол да бір қызық әңгіме. 

Меккеге қатты дайындалды, барғысы келді. Бір күні маған 

хабарласып тұр: «Ләззат, болды, ақша дайын. Білмеймін, мені 

жібер Меккеге» деді. Мен олардың керекті құжаттарын екі-ақ 

күнде дайындадым. Қарашаш екеуі әуежайға келді. Шетел 

паспортын әлеуметтік желімен жібере салды. Визаның бәрін 

жасаттым. Ақшасы төленген жоқ. Автобуста келе жатып 

маған хабарласты:  

Ләззат, ақша мен паспорт қалтамызда. Ауылдағылардың 

бәріне жақсы деп кеттік. Біз расымен Меккеге ұшамыз ба, 

ұшпаймыз ба?  

 – Ұшасыздар. 

 Сөйтіп әуежайға келдік. «Ләззат қалтамыздағы ақшаны 

жоғалтып қоямыз ба, ұйымдастырушыларға айтсаңшы, алсын 

бізден ақшаны» дейді. Бастықтары танысым еді құдай 

жолында жүрген.  

– Сенің ағаң алдап кетпейтінін білеміз ғой, қайтып 

келгенде төлесе де болады.  

– Алыңдаршы, ағам қорқып отыр біреу ұрлап кете ме, 

жоғалтып аламын ба деп, бұрын ұшақпен ұшқан адамдар 

емес.  

Ұшар алдында: «Ләззат, сен мықтысың, бізді екі-ақ күнде 

Меккеге ұшырдың, Құдайдан қайтсын жақсылығын» деп бата 

беріп еді. Кетіп бара жатып: «Не әкеп берейін Меккеден?» 

деп сұрады.  Мен «Арнайы тәспі әкеп беріңізші» деген 

болатынмын. Сөйтсем Қарашаш кейін «Ләззатқа тәспі сатып 

алдың ба, Ләззатқа тәспі сатып алдың ба деп қайта-қайта 

сұрады» деп айтып жатыр. Сол тәспі менің жұмысымда 

үстелде тұр. Қорғанышым сықылды. Соған қарап отырып 

үнемі ағамды еске аламын. Өмір деген солай екен ғой, 

біреулер келіп жатады, біреулер кетіп жатады.  

Бұрын ауылға барғанда ағам мені қасына алып, «Жүр, 

мына үйге кіріп көңіл айт, мына үйге құтты болсын айт» деп 

ертіп жүретін. Ауылға барғанда ертіп жүретін адам да 

қалмады ғой.  

Мен де оны қатты жақсы көретінмін. Бірде маған 

хабарласып: «Жазда киетін шапан керек» деді. «Жақсы онда» 

деп айтып жатқанымды базарда істейтін танысым естіп 

қалды. «Менің ағам бар, отыз жыл болды ауылдың имамы. 

Бірде-бір айлық алмай, шын ниетімен құдай жолында жүр» 

десем, «Болды, біз жібереміз шапанды» деп екі күннің ішінде 

тігіп, ауылға дейін жеткізіп берді. Ағамның өзінің несібесі 

керемет еді. «Менде де ақша болады, мен де пенсияға 

шығамын. Қазір Қарашашты жақсы көремін оның айлығы 

болғаннан кейін» деп күлдіретін. Сол пенсиясына да жетпеді 

ғой.  

Ағам домбырамен әнді керемет айтатын. Менің есімде 

«Сәби болғым келеді» деген әнді өте жақсы әуелететін. Анам 

«Кішкентай кезінен үйленгенге дейін ән айтты. «Гүлсің-ау» 

деген әнді айтса, Гүлсім қарындасы жылайтын айтпа. Ол 

кезде бәрің кішкентай едіңдер» деп еске алатын.  

Сосын Қарашаш туралы көп ойлайтын. Тіпті, курсқа оқуға 

келгенде бір имам басқа сүлік салады екен. Соған Қарашашты 

шақырып, сүлік салдырды. Алматыда жүріп әйелін ойлап 

жүрді.  

Үш айдан үш жасқа дейін Руслан баламды ағам мен жеңгем 

қарап берді. Сол кезде Нұрғали ағам: «Әлдибай шапанын киіп 

алып келе жатады, сонда Руслан артынан келе жатқанын 

білеміз. Себебі артында кішкентай екі аяқ келе жататын. 

Көрінбей шапанының артына тығып алатын» деп күлетін. 

Сөйтіп жүрген Русланым он тоғызға келді. Мен үнемі 

«Әлдибай мен Келгенбай атасына ұқсасыншы, жүректерінде 

иманы болсыншы, қатыгез болмасыншы» деп тілеймін. Ағамды 

еске алам деп бір жылап, бір күліп алдым ғой... 

 Ләззат КЕЛГЕНБАЙҚЫЗЫ. 

 

БАСЫНДА САҚТАЛЫП ҚАЛҒАН БӘРІ 
Молдекеңнің ағайынға, ауылға істеген жақсылығын 

ауызбен айтып жеткізе алмаймыз. Отыз жыл еңбек етті 

халыққа. "Қолда барда алтынның қадірі жоқ" деп бекер 

айтылмаған екен. Қайтыс болғаннан кейін қадірі күннен-

күнге артып келеді. «Молдекең болғанда, молдекең 

бүйткенде» деп кездескен жерде адамдар айтып қояды. 

Жақсылықты жасаған адамды ешкім ұмытпайды екен.  

Алдымыздағы ағамыз ғой, біз соның өкшесін басып 

келеміз. Ауылға тегін еңбек етті. Қалай бағаласаң да, ол – 

батырлық. Бүкіл ауылды имандылыққа ұйытып, әруақтарға 

құран бағыштап жүрді. Құран оқып, бата беріп жатқанда 

байқаймыз ғой, басқа адамдар қағазға жазып, сұрап жатады, 

молдекең қай үйге кірсе де, сол үйде қанша қайтқан адамдар 

бар, сол үйдің нағашы-жиенін, басы компьютер секілді, сол 

үйден шыққан әруақтардың барлығын ауызша айта береді 

ғой. Басында сақталып қалған бәрі. Ондай адам жүз жылда 

бір туатын шығар. 

Есенбек ЗАУҚЫМБЕКҰЛЫ,  

ағайын інісі. 

ЕШКІМНІҢ АЛА ЖІБІН АТТАМАҒАН, 

ЕҢБЕГІН ЕШ БҰЛДАМАҒАН АДАЛ АДАМ 
Қолыма қалам алуға негізгі себеп Қарағандығы тұрмысқа 

шыққан қарындасым Гүлсараның қоңырауы болды. Ол 

арамыздан ерте кетіп, бақилық болған асыл ағамыз, әкесі 

Әлдибай Дөңбайұлы туралы естелік-кітап жазып жатқанын 

айтқан. 

Кішіпейіл, имандылық нұрын төңірегіне шашқан, қолынан 

келетін жақсылығын аямайтын ақ көңіл ағамыздың 

арамыздан кеткеніне де жылға жуық уақыт өтіп кетіпті. 

Ағайын, туыс, ауыл болып Қаракемер ауылының қақ 

ортасынан үлкен мешіт тұрғызылғанда тұрғындар бірауыздан 

ағамызды мешіт имамы етіп сайлады. Өмірінің соңғы 

күндеріне дейін осы қызметті абыроймен атқарды. 

Ағамыздың бейнесі ешкімнің ала жібін аттамаған, еңбегін еш 

бұлдамаған адал адам ретінде көз алдымызда қалды. 

Қолынан келгенше тұрмысы төмен отбасылардан, 

жетімдерден жақсылығын аяған емес. Жыл сайын Құрбан айт 

кезінде мешітте өз атынан арнайы құрбандық шалып, ауыл 

әкімшілігімен ақылдаса отырып үлкен қара малдың етін 

таратып беріп отырушы еді. 

Өмірлік қосағы Қарашаш жеңешемізбен бірге үш ұл, екі 

қыз тәрбиелеген үлгілі отбасының ең бір бақытты шағы – 

кіші қажылыққа барып келуі әулетіміздегі үлкен оқиға болды. 

Ағамыздың ерекше көңіл-күймен оралғаны, жас баладай 

жүзінің нұрланып күлімдегені балаларына деген үлкен 

ризашылығы екені көрініп тұрды. Балалары осы оқиғаның 

құрметіне мешітте үлкен ас берді. Қажылықтан әкелген 

сәлемдемеден ағамыз асқа келген бар жамағатқа өз қолымен 

таратып берді. Бұйыртса, ендігі арманы үлкен қажылыққа 

бару екенін толғана отырып айтқан еді.  

Әттең, кенеттен келген сұм ажал өз дегенін жасады.  

Алтын асықтай ұл-қыздары, жеңешемізді ортаға алып, 

күлкілерімен мәз қылған  немерелері – ағамыздың өмірінің 

жалғасы. Өмір-өзен осылай өз ағысымен жүре бермек.  

Құрманбек ПЕРНЕБЕКҰЛЫ,  

немере інісі. 
 

КӨЗІ ЖАСАУРАП ОТЫРДЫ 
Әкем бірде: «Ол менің артымнан қалған ер тұяқ, мен 

Әлдибайдың жолында өлемін» деді. Әкеміз қайтыс болған 

соң Қаракемерге барсам, молдекең үйде жалғыз өзі екен, мені 

көріп қуанып кетті. Екеуміз отырып керемет шәй іштік, 

дастарханға бәрін қойды. Сосын мен сол әңгімені асықпай 

айтып бердім. Айтып отырғанда байқадым. Көзі жасаурап 

қалды. Сол кезде молдекең: «Үйге келіп тұр, бір-бірімізді 

іздеп тұруымыз керек, шариғатта солай жазылған. Менің 

машинам жоқ, Алла қаласа болатын шығар, сол кезде бәріңді 

аралап жүремін», - деді.   

 Мұрат КЕЛГЕНБАЙҰЛЫ. 

 

ӘЗІЛҚОЙ, ЖАҚСЫ КІСІ ЕДІ 
Гүлсара, мен әкеңді келін боп түскелі бері, 1997 жылдың 

шілде айынан бастап танимын. Беташардан кейін Мұрат 

екеуміздің некемізді қиған. Жаны жайсаң, жақсы кісі еді. 

Әрнәрсені жөнімен айтып отыратын. «Шымырдың қыздары 

мықты болады, Шымырдың қыздарынан алу керек негізі» деп 

қалжыңдап қоятын. Бұдан басқа да сүйкімді әрі сипатты 

сөздері көп. Арамыздан ерте кетті, өкінішке орай. Ортамызда 

жүре бергені жөн еді. Еңбекқорлығын да ыстық ықыласпен 

айтып отырамын. 

 Мәкен ӨМІРЗАҚҚЫЗЫ, келіні.  

ШЫБЫН ӨЛТІРМЕЙТІН 
Молдекеңді айтсам, оны алтындай ғып туып берген 

марқұм Зиякүл апам есіме түседі. Ағам ашуланса да, көзінен 

мейірім мен жылу көріп, жанашырлығы байқалып тұратын. 

Менің ерекше есімде қалғаны, ол шыбын өлтірмейтін. Үф деп 

үрлеп жіберетін. Әкем марқұм да сондай еді, маса қонса, үф 

деп үрлеп отыратын өлтірмей.  

Молдекеңді өлімге қимаймыз,  қимаймын. Ағам алтын 

адам еді. Аяғын асықпай басып, себепсізден-себепсіз үйге кеп 

шай ішіп тұратын. Сонда аман-саулығымызды көзімен көріп 

кету үшін келеді екен ғой молдекең көлігіне мініп алып.  

Айтқанының бәрі – құлаққа қонарлық, түсікке түрткі 

боларлық. Аузынан шыққаны – ақыл. Келіп Құранын оқып, 

үйдің берекесін келтіріп кететін.  

 Болат КЕЛГЕНБАЙҰЛЫ. 

 

МОЛДА АҒАМ ӨТІРІГІ, ҚУЛЫҚ-СҰМДЫҒЫ ЖОҚ 

ЖҮРЕГІ ТАЗА КІСІ ЕДІ 
Ағаны жақсы оймен еске аламыз ғой. Менімен қарым-

қатынасы өте жақсы болған. Төркінім әрдайым мақтайтын. 

Менің әкемнің құдай тамағына барған. Сол жерде құран 

оқыған. Сондай жақсы әсер қалдырып, ағаларым: «Осы сенің 

қайынағаң құран оқығанда денеміз ерекше күйге еніп, 

керемет әсер аламыз» деп мақтайтын. Қайынағам деп те айта 

алмаймын, ағам секілді еді. Келіндерге жақсы қарайтын. Жиі 

келіп тұратын бізге. Мақтап-мақтап кететін. Соңғы есімде 

қалғаны, ауруханаға жатардың алдында қора жақта жүріп 

аяғымен шеге басып кетіпті. Қазір ойлап тұрсам, ағам кейінгі 

кездері білмеймін, көз тиді ме, велосипедтен құлап, көзі 

ауырды, сосын аяғымен шеге басып алғаны бар, отасы бар, 

ауырғаны бар. Қазір артқа қарап көрсең, пенде деген біз 

уақыт жоқ боп жүре береді екенбіз туыстың қиындығын 

байқамай. Құдайдың өзі қадірлеңдер деп белгі беріп 

тұрғандай.  

Шеге басып алғаннан соң, таңуға кеп жүреді екен. Бір күні 

үйге келді. «Келін, аяғымды таңып жіберейікші» деді. 

Қолында дәрісі бар. Дәрілерін жағып, орап бердім. Айтайын 

дегенім, кейбір қайынағалар келіннен ұялып, кейбір 

өтініштерін айтпайды ғой. Ағам секілді дегенім сол. Кейбір 

келіндер қайынағаларынан қорқып, ұялып жүреді ғой. Ал біз 

қайынаға мен келін емес, аға мен қарындас секілді едік. Шын 

жүрегіммен сыйлаймын. Мақтанамын.  

Қыз жат-жұрттық қой, төркініне барғанда «қайынағам 

осындай, қайынжұртым осындай» деп мақтанып, әдемі сөздер 

айтып отырғанға не жетсін! Төркініме барғанда молда 

ағаммен мақтанатынмын. Шынымен, молда ағам сондай 

жақсы, таза, мейірімді адам болатын. Кез-келген уақытта 

еркелеп, «түу, аға, менің ана жұмысым жүрмей жатыр, дұға 

оқи салыңызшы» деп айтатынмын.  

Бірде жұмысыма тексеріс келді. Қиындықтар болды. 

Осыны ешкімге айтпасам да, ағама айтқанмын. Сүрелерді 

беріп, ақылын  айтып, жол көрсеткен. Солай қиындығымды 

бірлесіп жеңгенбіз. Ойымды еркін айтатынмын. Болат 

машина алғанда да «Елдің көзі тиеді, сүрелерді оқып жүр» 

деп ақыл айтқан. Кез-келген қиындығымды, кез-келген 

уайымымды айта алатынмын. Әрдайым «Көзге түсе берме, 

былай жүр, олай жүр, сүрелерді оқып жүр» деп ақыл-кеңес 

беретін. Палау пісірсем, өзбекше палау деп мақтайтын.  

Бірде үйімізде құдай тамақ тараттық. Молда ағам отадан 

кейін диетада жүрген. Елдің бәрі ет жеп, сорпа ішіп отыр. Ол 

кісіні ойлап алдына диеталық салаттар қойдым. Бір-бірімізге 

деген жанашырлық жүрек түкпірінен шыққандықтан шынайы 

болатын.  Қарындастары секілді маған шектеу қоймайтын. 

Енді ол кісі бізге жетіспей жүр. Орны бөлек адамның 

арамызда жүргені қандай жақсы еді. Молда ағам өтірігі, 

қулық-сұмдығы жоқ, жүрегі таза кісі болатын... 

Жанар САХИҚЫЗЫ,  

келіні. 



Менің әкем 
 

129 
 

БОЙЫНАН КӨП ҚАСИЕТ КӨРДІМ 
Ислам діні адамзатты бақытқа бастайды, жақсылыққа 

жетелейді, санаға салмақты ой салып, кемелдікке жеткізеді. 

Ислам – адам баласына айналасындағы барлық жанды-

жансыз жаратылысқа қамқорлықпен, жанашырлықпен қарап, 

оларды заңды жолдармен және белгіленген мөлшерде 

пайдалануды әмір ететін дін. Ата дініміз адамдар мен бүкіл 

жаратылыс арасындағы ғажайып үйлесімдік негізінде 

құрылған. Пайғамбарымыз Мұхаммед (с. Ғ. С.) өзінің бір 

хадисінде: «Адамдардың ең қайырлысы – адамдарға пайдалы 

болғаны», – десе, Құран Кәрімде: «Ізгілікте, тақуалықта қол 

ұшын беріңдер, ал күнәлі іс пен дұшпандықта 

көмектеспеңдер!» делінген. 

Мен бұл сөздерді дәл қазір жай ғана ойға алып отырған 

жоқпын. Туған ағамдай болған Әлдибай қажыны жоқтап, 

іздеп жүрген жайым бар. Өйткені мен жастайымнан оның 

бойынан жоғарыда айтылғандай көп қасиет көрдім. «Жақсы 

аға – орман, жақсы іні – қорған» деген, аға-іні ретінде екеуміз 

бір-бірімізге сүйеу болдық десем, артық айтпағаным. 

Сонау балғын шағымда Әуез атамыз бастаған асыл 

дініміздің айнымас жолын ес біліп қалғанымда Әлдибай аға 

жалғастырды. Жастайымнан оның қасында жүрдім. Бойынан 

көп қасиет көрдім. Ол мені де, көпшілікті де адамгершілік 

пен кісілікке, ізгілік пен игілікке, қанағатшылдық пен 

имандылыққа үндеді. Рахым нұрын жинаған адал да арлы 

азамат еді. Торқалы тойда да, топырақты өлімде де ел-

жұртына қамқор болған ағамнан көп нәрсені үйрендім, 

өмірлік өнегесін, тәлімін санама түйдім. 

Қазір де мешіттемін. Қолдан келгенін жасап, халықтың 

бір кәдесіне жарайын деген ниет менікі. Елдік пен 

имандылық жолында аталарымыз бен ағаларымыз салған жол 

көнермесе, із суымаса, алтын арқаумен жалғана берсе екен 

деп тілеймін. Алдыңғы буынның арман-аңсарының 

орындалғанын, Қаракемер деп аталатын елді мекеннің ырыс-

құтын қашырмауды, киесін күлге аунатпауды, туған жердің 

қасиетін күнге күйдірмей, аталар өсиетін желге ұшырмауды 

ойлап жүремін. Өйткені ата-аналарымыз – өмір мектебіміз, 

туған ауылымыз – тұнық бастауымыз, анамыз кейпіндегі 

жаратылыс. 

Иман-сипатымен өмірден озған ағамды егіле еске алып 

отырмын. 

Нұржан САҒАТІЛДАҰЛЫ, 

ағайын інісі. 

 

ӘКЕ БЕЙНЕСІ ЗАҢҒАРДАН ҚАРАП ТҰРҒАНДАЙ 

КӨРІНЕДІ 
Қазір бәрін түсінгендеймін. Әке деген сөзде қаншама 

мағына, қаншама тағылым жатыр. Бетіме жау түгілі, жел 

келтірмеген асқар тауымды, қорғанымды еске алғанда 

жүрегімді сағыныштың бесігі тербейді. Өзім де әке болып 

жүргеніммен, әкемнің аялы алақанын, мейірімін, бейнесін 

аңсаймын. Сондай сәттерде жүзімді жас жуса, кейде осындай 

адамның ұлы болғаныма Тәңірге тәубе деймін. Қабіріне 

барған сайын дауылда ығым болған асқар тауымның, өмір 

ыстығының көлеңкесі болған мәуелі бәйтерегімнің құлағаны 

есіме түсіп өкінемін, жасып қаламын. Жаныма жақсылықтың 

бар шапағатын жиып беруге талпынып жүріп өмірден өткен 

қамқор әкемнің қадірін білмей жүрген екенмін-ау. Жүрегі 

даладай кең, перзенті үшін жанын үзіп беруге дайын екенін 

енді ғана толық аңдағандаймын. 

Тіршілік дүниесінде ештеңе кездейсоқ келе салмайды. 

Бір шаңырақтың тұңғышы болып дәл әкемнің туған күнінде, 

Тышқан жылында сәуір туған шақта өмір есігін ашыппын. 

Жұрт жиналып, ағайын-туыс қуанып жатқан тұста есімімді 

«Әлдибайдың қанаты болсын, жел керер желкені болсын, 

тағы өмірге келетін іні-қарындастарын қанатына қондырсын» 

деген ниетпен Қанат деп қойыпты. Тілектер қабыл болды, 

әрине. Бауырлардың бәрі бармыз, аманбыз. 

Содан бақытты балдәурен шақтың алаңсыз күндері 

басталды. Әке-шешем мен өзіне меншіктеп алған әжем бар, 

соңымнан ерген бауырларым бар, еш уайымсыз туған жердің 

топырағын басып өстік. Мен мектепке барғанда-ақ әкем 

имандылықтың жолына түсіп қойған. Алғаш ауыл молдасы, 

одан соң мешіт имамы атанды. Үйге де адамдардың келім-

кетімі көбейді, өзі де ауыл аралап кетеді. Бірақ біздің 

тәрбиемізді, оқуымыздың жайын бір сәтке де ұмыт 

қалдырмады. Ұдайы қадағалайды, жөн сілтейді, ақыл-кеңесін 

айтады. 

Қазақта баланы кәлимамен жұбату деген ұғым бар. 

Пайғамбарымыз Мұхаммед (с.ғ.с.) бір хадисінде: «Ешбір ата-

ананың баласына тәрбие беруден артық еңбегі жоқ», – деп 

бекер айтпаса керек. Бұл ретте дін адам баласын тазалыққа 

баулиды, яғни олар – жан мен тән тазалығы. Әкем бізді 

тәрбиелеу кезінде осындай асыл дүниеге сүйенді. 

«Алладан кешірім сұрап, тәубесіне келген пенденің дұға-

тілектері мен құлшылықтары қабыл етіледі» деген сөзді әкем 

мен ес білгелі айтып келеді. «Құран мен сүннетте белгіленген 

иләһи шақтар – адамзат баласы үшін бақыт қақпасының, яки, 

кемелдіктің кілті» дегенді де жиі қайталайтын. 

Аузында – ақылы, жүрегінде – иманы, бойында – күш-

қуаты, қолында тірлігі бар адам әрдайым ұрпағын жамандық 

атаулыдан сақтандырып жүрсе керек. Мен де әкемнің ұл-

қыздарым өткен күндерден күл алмай, алау алып өссе деген 

ізгі тілек-ниетін ұғынбай қалмадым. Адалдық жүрген жерде 

адамдық жүретіні белгілі болса, әкемнің бізге деген көңіл 

адалдығы сол – артында тозбайтын сөз, айнымас ой 

қалдырғаны. 

«Оқы, оқы», – деуші еді әкем. Мен мектеп бітіріп, 

университетке түскенде, онда төрт жыл оқыған кезімде үнемі 

тілеулес болып, дұғасын оқып жүрді. Барлық керек-

жарағымды қиналмай тауып беріп, жағдайымды жасап 

отырды. Кейін үйленгенде қуанғанын көрсеңіз. Тойға келген 

жұртта есеп жоқ. «Босағаңа бақ үйірілсін, шаңырағыңа 



Менің әкем 
 

132 
 

шаттық келсін, ұрпақ-жұрнақтарың көп болсын» деп келген 

ағайын, жекжаттың барлығын күтіп, жақсы сөзін айтып 

шығарып салып жатты. 

Кейін қаладан ауылға немерелерін алып апта құрғатпай 

барып тұрдым. Әкем де қаладағы үйіме жиі келетін. Үйімізге 

береке бірге келіп, шуақ кіретін. 

Енді отырмын жаным жүдеп, дімкәс күрсініп. Мен үшін 

өмір оқулығындай, тәрбие мектебіндей болған әкемнің қаны 

мен сүйегіне бар қасиет қатар сіңген екен-ау. Бала бойындағы 

жақсы қасиеттің барлығы әкенің қанымен, ананың сүтімен 

даритыны рас тегінде. 

Бізді аялап өсіріп, еңбек пен оқудың, адамдық пен 

адалдықтың тағылымына үндеп кеткен әкемнің ғибратты 

ғұмыр жолынан сабақ алып жүрсек, алдымызда адастырмас 

ақ жол сайрап жатар. Ертеңгі күні адаспасын деп бізге ақиқат 

жолын салып, бақыттың есігін ашып кеткен әкеміздің жарқын 

жүзі көз алдымызда тұрмақ. Біз барда әкеміздің асыл бейнесі 

көк тұманға оранбайды, өнегесі ұмытылмайды. Өзі 

алыстағанмен, даңқы жақындай береді, қадірі арта түседі. 

Алланың қалауына, Жаратқан иемнің белгілеген уақыт 

үкіміне бағынып, бақи шамын жағуға асығыс кете барған 

әкенің артында аңырап біз қалдық, анамыз қалды, отауы 

қалды. Мен үшін мына жарық дүниеден озған әкемнің отауы 

бүгінде ақ ордаға, отырған орны таққа айналды. Кейде әкем 

кейпіндегі Қызырдың алақаны маңдайымнан сипағандай күй 

кешемін. Сондай шақта жүрегім сүйінеді, жан-дүнием 

нұрланып, көңіліме сәуле түседі. Өмірден қайтқанына жыл 

өтсе де, әкемнің пейілі мен мейірімі, абзал дидары дәл 

кешегідей көз алдымда тұр. Жүректі мәңгілік сағыныш мекен 

еткендей. Мәңгілік сағыныш дегеннің қандай болатынын осы 

уақытқа дейін білмей-сезбей келіппін. 

Жылдар әлі талай жалғанар, әкеге арнаған арман-әніміз 

талай мәрте айтылар. Сол бір шақта бақиға кеткен әкеміздің 

пайғамбар бейнесі сонау заңғардан қарап тұрғандай көрінер... 

Қанат ӘЛДИБАЙҰЛЫ. 

ЖИЕНДЕРІМЕ ДЕП МАЛ ТАҢДАП, ЕН САЛЫП 

ҚОЯТЫН 
Адамға үшінші жағынан туысатын жақындары қайын 

жұрт деп аталады. Сол қайын жұрттың отағасы, менің қайын 

атам «Жамандық жасасаң да, жақсылық жасасаң да – 

жауапсыз қалмайды» деген иманды сөзімен есте қалған, бес 

парызын орындап, қажы атанған, ауылының имамы болған, 

айтқан өсиеті әр адамның жүрегінен орын табатын керемет 

жақсы адам болатын.  

Қайын жұртқа барған сайын ерекше қуанып қалатын жүзі 

жайдарлы, балаша қуанышын жасыра алмайтын атам күйеу 

балам келді деп қазанға сақтап қойған төсін салдырып, төс 

болмаса қорадағы қойды лезде сойып сыбағамды беретін, 

«пайғамбар да күйеу баласын сыйлаған» деген сөзді жиі 

айтып отыратын, ыстық лебізін, ақ батасын беретін. Қызым 

төркіндеп немерелеріммен келді деп ерекше қуанып, жиен 

немерелерім ғой деп мал таңдатып, ен салып қоятын. 

Алланың алдында қарыз болмайын деп отыратын. 

Отбасымызбен тәуекелге бел буып Астанаға көшіп келдік. 

Жаңадан бой көтерген зәулім ғимараттар мен үйлер, үлкен 

қалада қайнап жатқан тіршілікті көріп, бұл жақ біздің ауыл 

емес екенін түсіндік. Осы кезде ата-анамның берген тәрбиесі, 

ақыл-кеңесі осындай үлкен қалада менің аяғымнан тұрып, 

қиындыққа шыдауға өте жақсы қаруым болды десем, 

қателеспеймін. Әрине, жалғыз мен ештеңеге қол жеткізбесім 

анық, дәл осындай сәтте жұбайым қолдау көрсетіп, «Біз 

біргеміз, бұдан да қиын шақтарды бастан өткердік, 

балалардың болашағы – біздің  қолымызда» деген сөздері 

мені жігерлендірді. Енді жұмысқа кірісу керек, үй-жайсыз 

күйің жоқ дегендей, аз өмірді бекерге ұйқымен өткізуге 

болмайтыны жоспарда тұрды. Сонда туыстарымыз алыста 

жүрген біз үшін алаңдап, уайымдап, жұмыс қиын емес пе, 

суыққа тоңбадыңдар ма, тамақтарың бар ма деп қатты 

алаңдайтын, мейірімді адамдарды жолықтырыңдар деп 

тілейтін. Күн сайын біздің үйлі болуымызды тілеп отыратын 

қайын атамның дұғасы қабыл болып, Астанадан үйге де қол 

жеткіздік. Аллаға шүкір. 

Алайда, алған үйімізге рамазан айы біткен соң өзім 

арнайы барып қайтармын деген қайын атама «Біз де бір 

қойды сойып, үйге келгенде сыбағасын берерміз» деп, 

дайындағанымызды сол кісінің жаназасына қол жайып келген 

кісілерге бұйырарын кім білген. Үйді көрем, барып қонақ 

болам деген орындалмаған арманы өзегіме өкініш болып 

түсті. Атамның дүниеден өткен бауырлары да сөздері асыл, 

тілектері мен тірліктері түзу жандар еді, бақилық болғаны 

жанымызға қатты батты. 

Алла тағала екі дүниенің абыройын берсін! Алла 

алдарынан жарылқасын. Жатқан жерлері жайлы, 

топырақтары торқа болсын.  

Ғабит МҰРАТҰЛЫ, 

күйеубаласы. 

 

ӘДІЛДІКТІ ЖАНЫ СҮЙЕТІН 
«Ата-анаңның қадірін балалы болғанда білерсің» деген 

рас сөз-ау, сірә. Бірақ өмірдің қатал сабақтары менің әкемнің 

сөздері әрқашан дұрыс болғанын ертерек түсіндірді. 

Мен әкем үшін әрқашан үш нәрсе: көз алмасы, жүрек 

патшайымы және екінші баласы болып қала беремін. Менің 

осы күнге жетуім – әкемнің берген тәрбиесі мен айтқан 

өсиеттерің арқасы. Менің қазіргі қиындықтарым әкемнің 

маған жасаған еңбегімен салыстырғанда ештеңе емес.  

Бала кезімдегі жағдайлар есіме түсіп отыр. Әкем маған 

«Бір көзіңді жұмсаң, мұрныңның ұшы көрінеді ме?» деп 

сұрайтын еді. Сонда мен «жоқ, мұрным көрінбейді» 

дейтінмін. «Сенің мұрның пұшық, сол үшін көрінбей тұр» 

деп айтатын қалжыңдап. Әкем өте қатты балажан адам еді. 

Анамыз бізді өмірге алып келді, әжем мен әкем бізді бағып 

өсіріп жеткізді. Әкеміз ұйқыдан оятқанда бәрімізді 

маңдайымыздан сүйіп, мұрнымыздан иіскеп еркелетіп, мені 

«Пүштан», Гүлсараны «Көкеш», Қанатты «Қанай», Талғатты 

«Тахаби», Саматты «Сами» деп айтатын. Бізге мына жарық 

өмірді сыйлап, өсіріп, бағып, оқытып, елден кем қылмай 

тәрбиеледі. 

1991-1992 жылдары 1-сыныпта оқып жүргенімде мен 

кейінгі бауырларымды балабақшадан үйге алып келген соң, 

ішім қатты ауырып жатып қалдым. Үйде құрылыс жұмысы 

жүріп жатқан. Кешке ішімнің ауырғаны қатты үдей түсіп, 

жедел жәрдем шақырып, тексеру жүргізіп «соқырішек» деген 

диагноз қойып, әкеммен қосып аудандық ауруханаға алып 

кетті. Одан ары анализ алып, калалық ауруханаға алып 

баратын болып шешті. Жолда маужырай бастап едім, әкем 

ұйықтай бер деп, алдына алды. Ертесіне көзімді ашсам 

ауруханада жатырмын. Айқай салып «әкем кайда?» деп 

бақырып жылап, дәрігерлер мен медбиккелер көндіре алмай 

мені көтеріп жүрді. Әкеме телефон соқтырып, «саған көп 

ойыншықтар алып келуге кетті» деп мені жұбатқандары 

есімде.  

Енді міне, араға 30 жыл салып, 2021 жылдың мамыр 

айының 6 жұлдызында әкем қалалық ауруханаға ауырып 

жеткізілді деген хабар телефонның ар жағынан маған жетті. 

Сол күннен бастап әкемді мен жұбатқандай болдым, «бәрі 

жақсы болады, сіз шыдамдысыз, жеңіп шығасыз» деген 

жұбатуларды жиі айтып отырдым. Арада 20 күн өткенде 

әкемнің бақилық болғаны туралы суыт хабарды алғаш естіп, 

әкемнің енді жоқ екеніне сене алмай қатты жыладым. Жоқтап 

бақырып жылағаннан үйдегі жұбайым мен балаларым жүгіріп 

келіп, жұбатып әуре болуда. Бәрі мені ұзақ уақыттан соң әрең 

тоқтатты. Ақыры сұм ажал әкемді алып тынды, алпыс бір 

жасында әкемізден айырылып қалдық.  

Әділдікті жаны сүйетін еді, ешкімге қылдай қиянаты жоқ 

имам әкемді де сұм ажал айналып өтпеді. Алланың қалауы 

солай болса, амал қанша? Әкем мен әжемнің, атам мен 

әпкелерімнің жарқын жүздерін, айтқан ақылдарын, 

дауыстарын есту мүмкін емес болса да, біздің жүрегімізде 

мәңгі қала береді. Алла алдарынан жарылқасын. Арттарында 

қалған ағайын-туыс, бауырларымызға, анама Алла тағала 

ұзақ өмір берсін.  

Динара ӘЛДИБАЙҚЫЗЫ.  

 

НАҒАШЫМДАЙ АДАМ ДҮНИЕГЕ ЖОҚ 
Менің Әлдибай нағашым өте байсалды, ақылды, жақсы 

кісі еді. Біздің «Шақпақ ата» ауылына жиі келіп тұратын.  

Әлдибай  нағашымды шешем жақсы көретін. Шешемнің ең 

кішкентай інісі болғандықтан, көбінесе біздің ауылға өзі 

шақырып алатын. Нағашы апаммен бірге жылына екі-үш 

реттен келіп кететін. Уалихан деген ағам екеуі құрдас еді. 

Сол ағаммен қоян-қолтық араласып жүретін. Үлкен нағашым 

да ауылға келіп, екі-үш күн жатып қайтатын.  

Негізі, Әлдибай нағашымдай адам дүниеде жоқ. Қазасы 

біздің жанымызға қатты батады. 

 Базылхан ИСМАЙЛҰЛЫ,  

жиені. 

 

СӨЗБЕН ЖЕТКІЗУ ҚИЫН 
Көркем мінезді нағашымның кең пейілімен сусындап 

өстік. Мен туылған күннен бастап саумалын алып келіп, қал-

жағдай сұрамай кетпейтін. Онымен қоса жиендерінің 

еркелігін де көтере білді.  Нағашымның жалғыз машинасын 

мініп, соғып алғаным есімде. Сонда ол ешбір сөз айтпай, сол 

қылығымды да еркелік деп қабылдай білген. Нағашымның 

жақсылықтарын айтып тауысу мүмкін емес. Ол кісіні мен 

жүрекпен жақсы көрдім. Сөзбен жеткізу оңай болып тұрған 

жоқ. Нағашым да бізді өз балаларынан артық жақсы көрмесе, 

кем көрген жоқ. 

Жаныс ӘБУБӘКІРҰЛЫ,  

жиені. 

ӘРКІМНІҢ ҚУАНЫШЫН ӨЗ ҚУАНЫШЫНДАЙ 

КӨРЕТІН 
«Неден бастасам екен?» деп жылағым кеп тұр ғой. Он 

тоғыз жыл келін болыппын. Аллаға шүкір. Ол қызды да, 

келінді де, ешкімді бөліп-жарған емес. Өте ақкөңіл, ақжарқын 

кісі болатын. Ешбір адамды алаламайтын. Барлық адамға 

бірдей еді. Мені тіпті қызындай көрді. Алматыға көшіп 

келгенде де үнемі хабарласып, қал-жағдайымды біліп тұрды. 

«Келінім, қалайсың, шаршап қалған жоқсың ба, менің жиенім 

шаршатып жатқан жоқ па, балалар қалай, бұзық емес пе?» 

деп сұрайтын. Ауырып дәрігерге жатқан кезде де хабарласып 

тұрды.  

Айтатын нәрсе көп жүректе. Әділетті жанашыр бәріміздің 

қал- жағдайымызды сұрап, ауырып жүрсе де «Қалайсыңдар?» 

деп құда, бала-шаға, ешкімді қалдырмай сұрайтын. Көпшіл 

кісі еді. Мен әлі сенбеймін кеткеніне. Әр адамның қуанышын 

өз куанышындай көретін. 

Айзада САТЫБАЛДИЕВА, 

келіні.  

 

ҚАРЫС-ҚАРЫС, СҮЙЕМ-СҮЙЕМ БОЛЫП,  

ЖАЛАЙЫРДЫҢ ТӨРТ ҚЫЗЫ АРАЛАСАТЫНБЫЗ 
Гүлсара, әкең өте жақсы, ақкөңіл еді. Біздің үйге жиі бас 

сұғып, бізоларға барып тұрушы едік. Аллаға да жақсы адам 

керек шығар. Қалған жасын өздеріңе берсін. Әкеңді қатты 

құрметтеуші едік. Құран оқытатын кезде міндетті түрде 

шақыратынбыз. Әлі көз алдымызда. Ең соңғы келгені – бізден 

көлік алғаны. Балам әкесіне көлік сатып әкеп берді, соны бір 

апта ғана айдады Жұмағали. Сосын Банудың немересі 

дүниеге келіп, балаға есім қою рәсіміне жиналдық. Біз 

көлікпен, әке-шешең жаяу келді. Үйімізге қайтарда бірінші 

әке-шешеңді жеткізіп салу үшін көлікке отырдық. «Ойбу, бір 

ауылдың молдасы, имамы. Сенің бұлай жаяу жүргенің 

болмайды ғой, мына менің көлігімді ал, бажеке» деді 

Жұмағали.  

Үйге келген соң балама: "Мына көлікті молдекең алатын 

болды, таңертең келеді» дедік. «Ой, әке, сізге әперіп ем ғой, 

жарайды, молдекең де жақынымыз ғой» деді балам. Ертесіне 

таңғы жетіде келіп, балам екеуі қалаға апарып құжаттарын 

жөндетті. Солай көлікті болған. Сонда қатты қуанып, 

алғысын айтып, менің балама батасын беріп кетті. Исағалиға: 

«Балам, жасың ұзақ болсын. Ата-анаңды құрметтегенің – 

бізді де құрметтегенің. Денің сау, ата-анаң аман болсын» деп 

ізгі тілегін айтты.  

Жұмағалидың құрдастары арасында бір-бірінің балаларын 

«балам-қызым» деп, ал балалары әкесінің құрдастарын «әке-

шешем» деп сөйлесетін жақсы салт-дәстүр бар. Содан да 

балаларымыздың әкесі секілді балама риза болған.  Көшеде 

кетіп бара жатқанда әкімшілікте отырған адамдарға 

«Жұмағали бажам сыйлады» деп айтыпты. Сөйтіп, ауылға 

Жұмағалидың да жақсы атын шығарып кеткен. 

 Жұмағали екеуміз шаңырақ көтерер кезде екеуі жан-

жолдас, дос боп жүріп, Мойынқұмға барған. Біздің ауылды 

көріп қайтқан екеуі. Ол кезде екеуі де бойдақ. Жол бойынан 

жеті шақырым қашық ауылға екеуі жаяу барған. Біздің үйде 

қонақ болған. Менің әке-шешемді көрген, танысқан. 

Жұмағали – Банудың қайынағасы. Екеуміз бір үйдің аға-

інісіне тұрмысқа шыққанбыз. Алматыда бірге оқып жүріп, бір 

ауылға келін боп түстік.  Бану менен бұрын тұрмысқа 

шыққан. Содан бізге құда баламыз болған. «Құда бала келді» 

деп әке-шешем күткен. Әлдибай көп сөйлемейді, ал 

Жұмағали әкеңнің мінезі ашық. Әкең үндемей отырған соң, 

Әлдибай біздің күйеу баламыз деп ойлап қалған. Бізден 

шыққан соң, қонақ үйге қонып, сосын ұшақпен Таразға 

ұшыпты. Солай, әкең төркініме осылай қонақ болған.   

Жігіт үшін өмірлік жарын таңдап, отбасылық өмірге алғаш 

қадам басу – ең маңызды оқиға. Осындай маңызды сәттерде 

ең қадірлі жан-жолдасын ғана ертіп барады. «Екеуміздің 

бірге жүрген кезіміз-ай» деп Жұмағали айтып отырады. 

Әкеңнің көп жақсылығы бар. Анаң да, мен де, сосын Елшібек 

құрдасымыздың келіншегі Гүлнар да, Бану апайың да руы 

жалайыр ғой. Әкең «сен менің балдызым боласың» деп маған 

күліп қоятын. Жұмағали болса, «жоқ, Қарашаш маған 

балдыз» дейтін. Негізі Әлдибайдың да, Қарашаштың да жасы 

бізден кіші ғой. Отбасылық әрі құрдастық осындай 

қалжыңдар болып тұратын. Бір шәугім шайды бөліп ішіп, 

әңгімелесетін кездеріміз есімде. Бірде үйге кеп шай ішіліп 

болған соң ұйықтап қалыпты. Кішкентай қызыма «Сенің 

әкең, сені әкетуге келді» деп әзілдеп айтатынбыз. Сақалы бар 

болғандықтан қызым ата дейтін. «Әлдибай ата, тұр үйіңе бар, 

қайтсаңшы енді, қараңғы боп кететін болды» деп мазалап, 

түрткілеп оятатын. Оянған соң, «Ой, қызым, ұйықтап қаппын. 

Сені ап кетуге келдім ғой, жүр» десе, қызым үйді айналып 

қашатын. Бәріміз күлетінбіз. «Әкең ғой, сенің әкең» десек, 

«жоқ, оның сақалы бар ғой, ол ата болады ғой, ол ата» деп 

күш бермейтін. Сол бала кезден бастап қызым «ата» деп 

кетті.  

Нағашы апаң өмірден өткенде Ерназар ауылына бардық. 

Әлдибай мен Қарашаштың құрдас-досы ретінде барып көңіл 

айттық. Сол кезде басқа құрдастарының ішінен Рәсіл «Ой, 

мына жалайырлар көрдің бе, өздеріне қарай бұрып кетті» 

деді. Жұманәлі, Бану, Жұмағали, мен төртеуміз ерте барып 

отырғанбыз, басқа құрдастары кешірек келді. «Ой, 

жалайырлар қарыс-қарыс, сүйем-сүйем боп бізден бұрын 

кепсіңдер ғой» деп жатыр. Солар айтпақшы, қарыс-қарыс, 

сүйем-сүйем боп, жалайырдың төрт қызы боп араласатынбыз. 

Бір-біріміздің қуанышымызды да, қайғымызды да 

бөлісетінбіз. Балаларына рақметімізді айтамыз ғой, әке-

шешесін Мекке-Мәдинаға жіберіп, қажы атандырды. Бұл 

балалары да ата-ана алдындағы перзенттік борышын ақтады 

дегенді білдіреді. Қажылыққа барып келгені елдің алдында 

абыройын көтерді. Одан соң, ауыл мешітіне бүкіл ауыл 

адамдарын жинап, құран оқытып, қажылықтағы әңгімелерін 

айтып отырды.  

Молданың жақсы қасиеті – жастарға тәрбие беріп 

отыратындығы. Мәселен, ауыл имамы ретінде мектептегі іс-

шараларға жиі шақыратынбыз. Кездесу барысында ұлағатты 

сөздер айтылып, соңынан сұрақ-жауап алынатын. Жастардың 

көкейіндегі сұрақтарға жауап берілетін. «Үлкенге құрмет, 

кішіге ізет көрсетіңдер, ата-ананы сыйлаңдар, шамаларың 

келсе, қажылыққа апарыңдар, жан тазалығын сақтаңдар» деп 

уағыз айтатын. Өзің де білесің, сенің сынып жетекшіңмін ғой. 

Біздің сыныптағы кездесуге жиі шақырып тұрушы едік. 

Әңгімелерінің тәрбиелік мәні зор еді. 

Мейраш ҚОСПАНҚЫЗЫ,  

құрдасы. 

 

ҚЫБЫР ЕТКЕН ӘРБІР ТІРІ ЖАН ИЕСІНЕ МҮЛДЕ 

ҚИЯНАТЫ ЖОҚ 
Мен жездемді өмірде өз орнын таба білген керемет 

жандардың бірі деп есептеймін. Артында ауыз толтырып 

айтарлықтай жақсылықтары өте көп. Жастайынан иман 

жолында болған жездемнің қыбыр еткен әрбір тірі жан иесіне 

мүлде қиянаты  жоқ  десем, артық емес. Иә, қамшының 

сабындай қысқа өмірде уақыттың қалай өткенін, өмірдің 

ағысымен жүзіп жүріп бір күні сол ағыстың тоқтайтынын 

байқай бермейміз. Тірі жан бұл өмірден келмеске кеткенде 

ғана, оның бұл пәнидегі саған жасаған жақсылығы, 

адамгершілігі, қадір-қасиеті салмақтана түседі. Мейлі ол 

сенің әпкең, мейлі ол сенің анаң немесе жездең болсын. Тек 

сол естеліктің ыстық болуы ол кісінің тірі кезінде, саған 

жасаған қарым-қатынасына, іс-әрекеттеріне байланысты.  

Әлдибай жездем туралы менің ойымда тек жақсы 

естеліктер мен, сағындыратын сәттер қалды. Мен бесінші 

сыныпта оқып жүргенімде Әлдибай жездем мен Қарашаш 

әпкемнің қолында біраз тұрдым. Балдай тәтті балалық 

шағымның бір жылы сонда өтті. Ол кезде жездем маған бөтен 

жандай қараған емес, әрдайым жайдары жүретін. Мен ол 

жақа тез үйрендім, сол үйдің қызындай болдым. Жездем 

әрдайым ақылын айтып жүретін, ешқашан ұрсып немесе ауыр 

сөздер айтқан емес. Кейіннен біз де бой жеттік, ұямыздан 

ұшып шықтық. Жездемнің ауылына барғанда әрқашан асты-

үстімізге түсіп сыйлап жүретін. Көңілі шіркін кең ғой!  

Бажаларына ақыл-кеңесін, өмірден түйгенін айтып отыратын. 

«Жақсының жақсылығын айт, нұры тасысын» демекші, 

жездемдей мейірімді, қарапайым, ақкөңіл, адамгершілігі мол 

жан бұл дүниеде кемде-кем.  

Алтын жездем, жатқан жеріңіз жайлы болсын! Сынақ өмір 

біткенше тілеген дұға-тілектеріңіз қабыл болғай!  

Өмір деген тым қысқа ағын екен, 

Сен санайтын сағаттар қалық екен! 

Сенде-дағы өттің бе сын өмірден, 

Қайран менің ардақты, алтын жездем...       

 Жанат СОПБЕКҚЫЗЫ,  

балдызы.  

 

ӨЛІМ ТҮГІЛІ, ӨКПЕЛІ ҚИМАЙТЫН ЕСІЛ ДОСЫМЫЗ 
Сұм ажал досымыз Әлдибай бауырымызды ортамыздан 

ойда жоқта алып кетті... 

Суық хабар келген кезде көңіліміз босап, жүрек сыздап, 

көзден толассыз аққан жас... Әттең келмеске кеткен күндер-

ай! Өлім түгілі, өкпеге қимайтын есіл дос жайлы ендігі жерде 

естелік айтамыз деп кім ойлаған? Адамның өмірінде «дос» 

деген ұғым бар. Жынысыңды, тегіңді, туысыңды Алла тағала 

маңдайыңа жазып берген екен, ал дос пен жар таңдауды 

құлының қалауына қалдырған. 

Әлдибай жүрегінде иманы бар, адал, ақжүрек, ізгіліктің 

иесі, қимас та қадірлі дос еді. 

Әлдибай балдан тәтті балалық шақты, боздақ жұлдыздай 

бозбала кезеңді, онан кейінгі «қартайып, қайғы ойлаған, ұйқы 

сергек» (Абай) ойлы, мұңлы күндерді бірге өткізген сыр 

жасырмас, жан аяспас досымыз еді. Осының ішінде 

балалықтан қалған достың орны бөлек екен.  

Балалық шағымыз Қаракемер ауылының, шаңы 

бұрқыраған көшелерінде асық ойнап, ләңгі теуіп, бірге 

ойнаған күндеріміз әлі есімізде! 
 Бір досыңа сырыңды ақтарсаң, енді біреуімен рухани 

дүниеңді байытасың. Бозбала шағымызда талай сырымызбен 

бөлісіп, айлы түндерде жұлдыздарға қарап, әлемнің құпиясын 

өзімізше ашып, қиялға ерік беретінбіз. Жүректе сыр 

жасырмаған бір-бірімізге адал дос болдық. 

 Ауыл маңындағы сазға шығып, балалық шақтағы 

оқиғаларды айтып отыратынбыз. Қайран келмеске кеткен 

күндер-ай! 

Әлдибай досымыз әрі бауырымыздың жатқан жері жайлы, 

топырағы торқа болсын! Пейіште нұры шалқып, артындағы 

ұрпақтарына өмір берсін! Марқұмға дұғамыз дарып, 

құранымыз жетсін, иманы саламат, күнәсі мағфират болсын! 

Бақұл бол, шынайы дос! Мәңгі ойымыздасың! 

 Еске алушы достары атынан: Жұмағали ОМАРОВ, 

 Саламат МӘУЛЕНҚҰЛОВ, 

Елшібек ТІЛЕУҚҰЛҰЛЫ, 

Гүлнәр ДІНӘЛІҚЫЗЫ 

 

ЕРЕКШЕ ҚАСИЕТІН КӨРГЕНМІН 
Қызым, әкеңнің арты қайырлы, иманы саламат болсын. 

Алды пейіш, арты кеніш болсын. Алла алдынан жарылқасын. 

Барлық адам бұл өмірге Алланың алдына қайту үшін келеді 

екен. Оқыған Құран, намазын Алла жақсылыққа жазсын.  

Әлдибай екеуміз қатар оқыдық. Бала кездегі оқиғалар 

ұмытылып барады. Әкеңді жақсы танып-білген жерім 1978 

жылдың күзі болатын.  

1993 жылы мамырдың ортасында астымда «Москвич» 

көлігім бар, әйелім Ақшолпан, Балқаш әпкей, әкең төртеуміз 

киелі жерлерге зиярат етуге шықтық. Шымкент қаласынан 

бастадық. Киелі орындарды жақсы білмейміз, Әлдибай жол 

көрсетіп отырды. Бәйдібек ата, Домалақ ана кесенелері мен 

басқаларына барып, құран оқып шықтық. Қайтып келе 

жатқан жолда Жамбыл мен Шымкент қалаларының 

ортасында Шақпақ ата деген жер бар. Әлі есімде, 

Түркістандағы өріктер үлкен-үлкен боп сарғайып пісіп 

жатқан кез. Өзбектерден сатып алып жолда жегенбіз. Сол 

Шақпақ атаға келгенде көлік өзінен-өзі өшті. Жүріп барды да, 

кішкене бұрылыстағы биіктеу асфальт жолда тұрып қалды. 

Алдымызда күн жадырап шығып тұрған. Ана жерге барғанда 

жел де тұрды, жаңбыр да жауды, бұршақ та тасырлап кетті. 

Он-он бес минут көліктен шыға алмай қалдық. Мен 

техниканы жақсы білетінмін. Әр жерін бір шұқып, көлікті 

қайта-қайта оталдырамын. Оталмайды.  

– Уа, молдеке, оқитының бар еді ғой? Әулиелі жерге кеп, 

жүрмей тұрып қалған жоқпыз ба? Мүмкін емес қой, әйтпесе. 

Тоқ бар, бензин бар, көлік оталуы керек.  

– Қай жерге келдік? 

– Мынау Шақпақ ата елді мекені, қалың ортада тұрмыз.  

– Мұны бағаналы бері неге айтпайсың?  

Екі күн жол жүргендіктен, ол ұйықтап кеткен болатын. 

«Аа, мына жерге кеппіз ғой» деді. Көліктің ішінде отырмыз 

әлі. Таудың баурайы ғой, жаңбыр желмен жауып кетеді, бес-

он минут күн шығады.  Сосын қайта жаңбыр жауады. 

Әлдибай сол жерде құран оқыды әруақтарға бағыштап, оқып 

болған соң бұршақ жауды. Бас бармақтың үлкендігіндей 

көлемі. Көлікке кеп тарс-тұрс еткенде, терезе жарылып кете 

ме деп қорқамын. Шақпақ атаға құран бағыштап болып, «ал 

енді оталдыр» деді. Кілтті сап бұрадым, көлік гүр етіп 

оталды. Бұл – әкеңнің қасиетінің бірі еді. Мен талай адамның 

қасында жүрмін. Әкеңнің иманы, оқығаны күшті екенін сол 

жерде білдім ғой. Ол Арыстан баб кесенесіне барғанымызда 

«Осында оқыдым» деп көрсетті.  

Ауылдастар алғашында ескі мектептің бір бұрышын мешіт 

қып берді. Құрбан айтқа, Ораза айтқа барамын. Кей кезде 

Шолпан барып, кейде Қарашаш барып, мешітті тазалап, 

шаңын сүртіп қоятын. Молдекең мені қасынан тастамайтын. 

Ол кезде үлкендер көп, жастар жоқ еді ғой. Үлкен мешітті 

соққанда да бірінші бізге келетін. Біздің көшедегі бес-алты 

үйге кіріп, құран оқып, «ал, кеттік» дейді. Екеуміз бірінші 

көшеден бастаймыз. Жаңа өлгендер бар, құран оқитын жер 

бар, қасында көп жүрдім.  

Бір жолы Құрбан айт мерекесінде таңғы намаздан шыққан 

соң, кешке дейін бірге жүрдік. Түңгі сағат он болды. Жазғы 

уақыт. Күн жылы. Әлдибайдың анасы Адай құрдасымызға 

«кіндік шеше» екен. «Мына үйге бармасам, келесі жолы мені 

кіргізбейді» деп түнгі сағат он екіде бардық. «Менің үйіме 

кір, менің үйіме кір» деп халық жібермейді ғой. Ет асып күтіп 

отыр екен. Түнде ет жедік. Күндіз қанша үйден ет жеп келе 

жатырмыз. Ол үйден шығамыз дегенше түнгі екі болып 

қалды. Қасымбектің дүкеніне Адай көлігімен апарды. 

– Неғып жүрсіңдер? – деді Қасымбек.  

– Білмеймін, молдекең әкелді, – дедім. 

– Қасымбек, дүкеніңді ашып, бас-басымызға газдалған 

«Сарыағаш» суын бер, – деді әкең.  

Мен білмейді екенмін. Әр үйден, ауыз тисек те, жиырма 

шақты үйге кіріп шыққанда қанша ет жедік, ойлай бер? Сонда 

әкеңнің маған айтқаны «Ерлан, бізді мына тамақ құртатын 

болды. Бәрі молданы сыйлайды. Тамақтың майлысын береді. 

Біздің жанымызды ап қалатын осы – газдалған «Сарыағаш».  

Сол жерде біраз су іштік, бірнешеуін алып кеттік. Сол 

күннен бастап ет жейтін кезде «Әй, молдекеңнің суынан әкеп 

қойыңдар» деп отырамын. Бала-шағам ет асарда айтқызбай 

әкеп қояды... 

Ерлан ШАЙДАЕВ,  

құрдасы.  

АТАМ «АҒАМ ДӨҢБАЙДЫҢ ЖАҚСЫЛЫҒЫН КӨП 

КӨРДІМ, ЖЕҢГЕМЕ ДЕ РИЗАМЫН» ДЕГЕН 
Әлдибай көкем біздің үйге жиі, келіп құран оқып 

тұратын. Сонысына риза болатынмын. Қанша жыл ауыл 

имамы болды, айлық сұраған емес. Қазір имамға айлық керек 

деп жатыр. 

Қарашаңыраққа келер болсақ, мен «машина аламын» деп 

10 тонна пияз алғанмын көкемнен. Әкем «үйді сатам» деп 

Әбеке деген көршімізбен келісіп қойыпты. Әлдибай көкем 

Шаңбай атамнан келіп «Үйді маған сатыңыз»- депті.  

– Онда былай жасайық, қанша пияз қарызбыз? 

– 10 тонна.  

– Ақшамен қанша? 

– 50 мың  

– Онда сол 50 мыңға ал үйді, – деген.  

Әрине, үйдегілер атамнан «Неге бұлай жасадыңыз?» деп 

сұрағанда, атам «Ағам Дөңбайдың жақсылығын көп көрдім, 

жеңгеме де ризамын», – деген.  Көкем әзіл айтып отырғанды 

жақсы көруші еді... 

Ануар БАЛПЫҚБАЙҰЛЫ,  

ағайын інісі. 

 

ӘКЕМНІҢ ҚҰЛАҒЫНАН ТАРТЫП-ТАРТЫП 

ҚОЯТЫН АНДА-САНДА  
Әлдибай ағаны ерекше жақсы көретін едім. Аптасына, екі 

аптада бір кеп шай ішіп кететін. Ақылын айтатын. Әкемнің 

қызанағына, жүзіміне бәрі қызығатын. Желтоқсанның аяғына 

дейін жейтінбіз. Кім келсе де, дастарханға қызанақ 

қоятынбыз. Әлдибай ағам келгенде де, қызанақтан жасалған 

салатпен шай ішіп, күліп-ойнап отырушы едік. Әкеммен 

ойнайтын. «Пенсияңнан берсейші» деп қалжыңдайтын. Ал 

анам болса, «ұрып берсейші, тыңдамай жүр мені» деп қояды. 

Әкемнің құлағынан тартып-тартып қоятын анда-санда. 

Әңгімесін айтып, балалармен ойнап, «Омар, Әли деп мықты-

мықты сахабаның аттарын қойыпсыңдар, қайдан табасыңдар 

осындай есімдерді?» дейтін әзілдеп.  

Мамам қайтыс боларда қасында ұзақ отырып, дем салып 

беріп кететін. Дулат бар, арасында ол дем салады. Біз 

баламыз ғой түк түсінбей жүрген ол кезде. Әлдибай ағам 

бізге бас-көз боп, барлық жөн-жоралғысын өзі қадағалады. 

Қабір басына барғанда Келгенбай атаға, Әлдибай ағаға, 

Зиякүл апаға, анама құран оқып тұрамын үнемі. 

 Шәкәрім ӘБУБӘКІРҰЛЫ,  

жиені. 

 

«БІЗДІҢ БАЛАСЫҢ, КЕЛІНДІ ОСЫ ҮЙГЕ 

ӘКЕЛЕСІҢ», – ДЕП МАҒАН ЕРЕКШЕ КӨЗБЕН 

ҚАРАЙТЫН 
Менің есімде қалғаны, атам өте еңбекқор кісі еді. Өмірге 

ешқандай өкпе айтпай, еңбек ететін.  

– Жұмысқа кірдім жастар орталығына. 

– 60-70 мың айлық бар ма? 

– Иә, бар. 

– Болды, істей бер онда. Көпке құнықпа, азға шүкіршілік 

ет, – дегені есімде.  

Менің есімімді Әлдибай атам қойған 

екен.Перзентханадан сол кісі шығарып алыпты. Діни 

жағынан ілімді болып, бүкіл ауылдың қадірлі адамына 

айналды. Атамның бейсенбілік асына барғанда ауылдағы 

кісілер айтып отырды. Қай үйге барып құран оқыса да, сол 

үйден шыққан ата-бабаларының бәрін жатқа біледі екен. 

Шежіреші десе де болады.  

Бала кезде есімде, Келгенбай атам бір аптаға 

қарашаңыраққа апарып тастады. Әлдибай атам үлкен бақшаға 

жоңышқа егіп тастаған екен. Мені  қасына алып, қолыма 

айыр берді. Мен ол кезде кішкентаймын. Мені кішкентай 

демей, еңбекке баулыды сол күні. Бір таң қалғаным, 

шаршамай-талмай, бір өзі орып тастады. Керемет қара күштің 

иесі ме дерсің. Сақыш апа әлі күнге дейін айтып отырады. 

Қарашаңырақтағы қақпаны Әлдибай атам өзі құйып, өзі 

жасапты. Ол кезде көшеде, тіпті, ауыл бойынша ондай қақпа 

ешкімде болмапты. Атамның мықты етіп жасағаны сол – 

табантасын құйып, ағашпен жасағаны. Әлі күнге дейін тұр. 

Талғат ағам мал қамап жатқанда «Ол қақпаны бұза алмайсың, 

өте берік тұрғызылған» – деп айтқан.  

Барған кезімде атам алдымнан шығып, бірге шай 

ішетінбіз. Оның бәрі естелік боп қалды ғой енді. «Біздің 

баласың, осы үйге келін әкелесің», – деп маған ерекше көзбен 

қарайтын. Қаракемердегі үйге апарамын деп мен де 

айтатынмын. Қарашаңырақ мен үшін өте ыстық. Басқа 

облыста жүрсем де, Атырауда оқысам да, Қаракемердің 

жанысымын деп жүретінмін. Осылай мақтанатынмын.  

Інім Нұрсұлтан кейде сабақтан қайтып келе жатқанда, 

көріп қалғанда, жол бойына тастап кетпей, үйге дейін әкеп 

тастайтынын айтады. Бұл ағайынгершілігі мен адамгершілігін 

көрсетсе керек. «Ләззат келді» деп, міндетті түрде ет 

астырады екен. Ләззат әпкелер де осылай айтып жатыр. 

Бұның бәрі алыстан келген қызға сыбағасын сақтап, салт-

дәстүр,  жөн-жоралғыны білгендігінен деп ойлаймын. Үлкен 

үйде, үлкен шаңырақта қалып, шаңырақтың отын сөндірмей 

отырғанының өзі ақылдылығынан еді. Қанат, Талғат, Самат 

ағаларымды еңбекқорлыққа тәрбиеледі. Балаларының үшеуі 

де еңбекқор. Бос жүрген жоқ, үйде бос жатқан жоқ. Қанат 

ағамның да, Самат ағамның да жұмысы бар. Талғат ағамның 

өз алдына шаруа қожалығы бар. Әлдибай ата ауылда басын 

тік көтеріп жүрген азаматтың бірі еді. Мәселе дүние, ақшада 

емес қой, еркек адамның ел қатарлы еңбек еткенінің өзі 

адамға абырой. Сондай абыройлы азаматтар тәрбиеледі. 

Оқудан келгенде де, бірінші атама барып сәлем беріп 

тұратынмын. Ол әңгімесін бастайтын. Дөңбай атамыз өте 

жомарт болған екен деп арғы аталарымыз туралы көп 

айтатын. Әлдибай атамды тек Қаракемер ауылы ғана емес, 

Құмтиын, Аса ауылындағы адамдар да жақсы танитын.  

Бірде Майтөбе ауылына барғанда, жолдан бейіт басына 

тоқтадық. Бұл жерде менің нағашыларым жатыр деп, 

әруақтарға құран бағыштағаны – бізге имани тәрбие бергені 

деп түсіндік.  

Қаракемер ауылында әлі күнге дейін имам жоқ, сырттан 

имам әкеле алмай, оған баспана сала алмай жатыр. Имамға 

айлық береміз деп жатыр. Ал, Әлдибай атам ешкімнен айлық 

та, жәрдемақы да күтпей, Алланың разылығы үшін деп отыз 

жыл имам болды сол ауылда. Имаммын деп тоқтап қалмай, 

Алматыға барып, медреседе білімін шыңдады. «Шаруа 

қожалығын қолға алайық, реттестірейік, еңбек етейік,  

бірігейік, бос жатқан жерлерді игерейік» деген ақыл-кеңесі 

мен бағыт-бағдары есте қалды. 

Бағдат МҰРАТҰЛЫ. 

 

ИМАМ АҒА 
Артына сипатты сөздер мен иман, тәрбие хақында ой-

толғамдар қалдырған  Имам  ағаның  дүниеден озғанына әлі 

де сене алмаймын. Төрімізде төредей болып отыратын 

ағаның тұлғасы ерекше еді. Тағдырдың жазуы, амал бар ма?  

 Ағамыз кеудесі – қазына, көргені көп, түйгені мол, Алла 

бойына берген сол қасиетті туған өлкесіне, қалың елдің 

игілігіне сарқа жұмсаған жан еді.  Ағаны бауырлары мен 

туысқандары, ауыл тұрғындары ерекше сыйлайтын. Олай 

дейтінім, келіндік қызмет жасап жүріп, ол кісі жайлы тек 

жақсы сөздер еститінбіз. Сол сөздер санамызда жатталып 

қалыпты. Таным-түсінігі, мінез-құлқы, өмір салты ерекше 

болатын. Жас пен кәріге жылы сөзін, келелі кеңесін, 

мейірімін, көмегін аямайтын. Жүзі жылы ағаны келіндер де 

сыйлайтын. Олардың қатарында өзім де бармын.  

Есімде қалғаны – Имам аға мен Қарашаш жеңгем екеуі 

қажылыққа барып келгеннен соң, ауыл адамдарын жинап, 

жақсы ізетпен дастархан жайып қонақ қылғаны. Сол 

жиыннан жұртшылық көп ғибрат алды. Адам бойындағы 

жағымсыз қасиеттерден аулақ болуға, жақсылық жасауға 

асық болуға шақыратын мәнді де мағыналы әңгімелерін ұйып 

тыңдадық. Ой салды. Қасиетті жерден келген құрма мен 

зәмзәм судан ауыз тидік. Біле білгенге бұл – үлкен өнеге, 

әсіресе, жас ұрпаққа баға жетпес үлгі. 30 жыл ауыл имамы 

болып, көпке рухани тәрбие берді. Ақ жолдан айнымауға 

баулыды.  

«Ағаны көріп, іні өсер» деген сөз бекер айтылмаса керек. 

Артынан ерген інілеріне де дұрыс жол сілтеп, ақылын 

аямайтын. Ол кісіге қарап талайы бой түзеді. Үлгі алды.  

Ағаның өмірлік серігі – аяулы Қарашаш жеңгейдің де 

алар орны ерекше. Ол кісіні өз басым қатты сыйлаймын. Жас 

келіндерге ақылы мен парасатты сөзін, мақтауларын айтудан 

шаршамайды. Отбасының берекесі мен ағаның бабын жасап, 

әрдайым қасынан табыла білген жеңгеміздің еңбегі айрықша 

зор. Аға ол кісіні өзгеше сыйлайтын, қадірлейтін.  

Ағаның артында мәңгі өшпейтін із қалды. Халықтың 

игілігіне жарайтын үлкен рухани дүниелер қалды. Ол туған 

ауылына қалтқысыз еңбек етті. Ең бастысы, елдің алғысына 

бөленіп, бақытты ғұмыр кешті деп ойлаймын. Артында  

жолын жалғайтын салиқалы, иманды ұрпағы қалды. 

«Жақсының аты өлмейді, ғалымның хаты өлмейді» деген сөз 

осындай азаматтарға арналып айтылса керек. 

Айнұр БЕЙШЕНБЕКҚЫЗЫ,  

келіні. 

 

43 ЖАСЫМА ДЕЙІН, МЫНА ҚЫЗЫМА АЯҒЫМ 

АУЫР БОЛСА ДА, СӘЛЕМІМДІ ҮЗБЕДІМ 
 Мен алғаш келін боп түскенде, беташардан соң, Сәкен 

екеуміздің некемізді қиған. Беташарда ешкімді танымайсың 

ғой. Атамыз «шақырыңдар, некесін қиямыз» деді. 

Дайындалдық. Ол кезде жаспын, неке қиюдың мәнін онша 

білмейді екенмін. «Куәгер адам табыңдар, бұлай жасаңдар, 

олай жасаңдар» деп ақылын айтты. Ал үйдегілер 

дайындалып, тамақ пісіріп, күтіп жіберді. Некемізді қиып 

жатқанда, «куәдірміз, куәдірміз» деп басталатын неке 

сөздерін айтқызып жатқанда, «мен саған байға тигеніме 

разымын деп айт» дейді. Мен айта алмай, бетімді жабамын. 

«Келін, ұялма, айт» деп қояды. Ал, Сәкенге «мен сені 

қатындыққа алғаныма разымын деп айт» дейді. Ол айтады. 

Мен «неге дөрекі айтқызып жатыр?» деп таң қалатынмын. 

Сәкен «солай айту керек шығар» деп қояды. «Басқаша айтса 

болмай ма?» десем, әкең бетіме қарайды да: «Келін, тура 

осылай айту керек» деп күледі. Айта алмайсың ғой.  

Бірінші танысқан күнім осы болатын. Негізі солай 

айтылуы керек екен. Әлеуметтік желіден бейнебаяндарды 

көресің ғой. Әйелім деп айтқан дұрыс емес екен. Әйелім деп 

айтқан күңім деп айтқанмен бірдей. Қатыным деп айтқан 

ханым деп айтқанмен бірдей. Осы сөзді мұнда ауыз бекітіп 

жүрген соң, шариғат жайлы бейнетаспадан көргенде естідім. 

Сонда барып  Әлдибай атаның айтқызғаны дұрыс сөз екен 

ғой деп ойладым.  

Неке туралы тағы бір оқиға есіме түсіп отыр. Былтыр 

қайтыс боларының, ауруханаға жатардың алдында Айдос 

ініміз үйленген. Соның әйелі екеуінің некесін қиды. Біз 

куәгер боп отырдық. Сөздері өзгеріп кеткен.  

– Баяғыда бұндай емес еді ғой, – деп Сәкен айтып күліп 

отырды, мен үндемедім.   

– Қазір осындай ғып өзгерттік. Көбісі айта алмайды, 

ыңғайсызданады – деді ол. Содан көп өтпей ауырды. Көп те 

жатқан жоқ. «Әнеукүні ғана неке қиып кетті ғой, дені сау еді 

ғой» деп бәріміз қайғырып қалдық.  

Ол кісінің көзі кеткенде жаман болдық. Орны кәдімгідей 

білінеді. «Молдекеңді шақырыңдар, он екіге» деген кездер 

еске түседі. Бәрі есте. Қимаймыз. Бір жаман нәрсесін көрген 

емеспін. Өте кішіпейіл, өте керемет адам еді. Көрген жерде 

сәлем салсаң, «Алла тілеуіңді берсін» деп бата айтып 

жататын. Батасының өзі керемет еді ғой Келгенбай ата 

екеуінің. Аллаға шүкір, ол кісінің көзі кеткенше сәлем бердім. 

43 жасыма дейін, мына қызыма аяғым ауыр болса да, 

сәлемімді үзбедім. Обалы не керек, бетіме де қарамайтын. 

«Келінге қарамау керек» деген ұстанымы болар. Жатқан жері 

жайлы болсын.     

Айнұр РАҚЫМЖАНҚЫЗЫ,  

келіні. 

 

АТАМДЫ КӨП ІЗДЕЙМІН, САҒЫНАМЫН 
Былтыр мамыр айында туған атамдай болған асыл адам 

келмес сапарға аттанып, жүрегімді мәңгілік сағыныш мекен 

етті. Көңілде мұң, көзде жас. Алқымға ащы өксік тығылады. 

Жеткізбей кеткен арманның сұлбасында көз бұлғап 

отырғандаймын. Ата көзден кеткелі жыл өтіп барады. 

Артында адамшылықтың елшісіндей жүріп өткен ғибратты 

жолы, санаға сәуле құяр салиқалы сөзі, аталық бата тілегі 

қалды, мәңгіліктің көпіріндей оның ұлағатын көрген ұрпағы 

біз қалдық. 

Ол мен үшін тәрбие мектебіндей, өмір оқулығындай еді. 

Әрдайым көңіліме көктем орнатып, бойыма қуат беретін, 

білім мен еңбекке баулитын. Бар саналы ғұмырын ізгілікке 

арнаған Әлдибай атаның шырағы сөнбейді. Алла тағала о 

дүниесін берсін. 

Өтті атам жамандыққа жүзін бермей, 

Ерте өтті өмірінің күзін көрмей. 

Қазасын жан атамның естігенде, 

Жүректің бір тамыры үзілгендей. 

 

Өзіңді бір жыл өтті сағынумен, 

Уақыттың үкіміне бағынумен. 

Жұмақта, жаны нұрда шалқысын деп, 

Аллаға жалбарынып, жалынумен. 

 

Жүрегін жақсыларға ашып жүрген, 

Көңілі ел-жұртым деп тасып жүрген, 

Талай жыл ауылыңда имам болдың, 

Тамырын тіршіліктің басып жүрген. 

Іздейді сені аймақ, атырабым, 

Бұлқынып менің-дағы жатыр әнім. 

Аралап Қаракемер, Аса жақты, 

Сарытап сағыныштан аһ ұрамын. 

 

Іздейді иманжүзді сұлтанын ел, 

Мәуелі бәйтеректей бір талын ел. 

Жәннаттан жайын нәсіп етсін Алла, 

Асылдың орны толып ұрпағымен. 

Ұлбосын РУСЛАНҚЫЗЫ.  

 

АҚКӨҢІЛ, ЖҮРЕГІ ЖҰМСАҚ, ЖАҢАШЫР ЖАН ЕДІ 
Әлдибай ағам сондай жақсы адам еді. Мені кішкентай 

кезімде «Саукантай» деп еркелететін. Біздің үйге келгенде 

бірінші әпкесін сұрайтын. Анамды «Сёмка», «Семеш» деп 

айтатын. Ал анам «О, менің бауырым келді», – деп қуанатын. 

Шайын қойып, тамағын беретін. Әңгімені   жақсы айтатын. 

Арасында әкеме «Жездеке, әпкеме жақсы қарап жүрсің бе?» – 

деп әзілдейтін.  

Нағашы Зиякүл әжем дүниеден өткенде: «Апаң саған риза 

боп кетті ғой. Сені Саукантай деп айтатын», – деп еді. Мені 

ерекше жақсы көретін. Менің анама «Қарашаш сенің 

құрбыңдай, жақсы тіл табысасыңдар», – деп әңгімесін айтып 

отыратын. Анама соңғы сәттерінде дем салып қасында болды. 

Сосын әкемнің бөлмесіне кіріп қатты жылағаны есімде. 

«Менің әпкем сендердің жақсылықтарыңды көрмей кетті 

ғой» деп әбден жылағаны жүрегімде қалды.  

Әлдибай ағам ақкөңіл, ақылды, жүрегі жұмсақ, жанашыр 

адам еді. Мен ағамды сағынып еске алғанда құран бағыштап 

жүремін. Артында қалған балалары аман болсын. Өмір 

жастары ұзақ болсын. Нағашы әжем, нағашы Келгенбай атам, 

Мәншүк әпкем, Әлдибай ағам, әке-шешемнің жатқан жерлері 

жайлы, жандары жәннатта болсын!  

Сәуле ӘБУБӘКІРҚЫЗЫ, 

 жиені. 

АТАМ МАҒАН БАТАСЫН БЕРДІ 
Кішкентай болдым ғой, Әлдибай атамның бейнесі еміс-

еміс есімде қалыпты. Әлдибай атам Әбу атаммен бірге жезде 

деп әңгімесіп отыратын. Үйге апта сайын келетін. Есікті 

ашқаннан бірінші Семейкүл апамды айтатын. Молда кісі 

марқұмдарға құран бағыштап жүретін.  

 Ес біліп қалған кезімде де Әлдибай ата үйге жиі келіп 

жүрді. Ол кезде Семей апам ауырып жүрген. Апамды жерлеп 

келген соң, Әлдибай атам: «Осы Семей апаң сені өсірді. 

Жақсы қыз бол. Жақсы жерге бар» деп батасын берді. Сол 

сөзі көкейімнен кетпейді. Шамам келгенше, апамның атына 

кір келтірмеуге тырысып жүрмін.  

Сөзден сөз шығады ғой. Әлдибай атам айтқандай, бала 

кезімнен Семейкүлдің қызымын деп келемін. Семей апамның 

маған қамыр илеуді үйреткені, мектепке  бірге еріп бараты, 

көршілермен жиналып, көшеге газ кіргізгені, атама 

теледидарды жай қой деп айтатыны, бәрі есімде.  

Әлдибай атаның қайтыс болғанын Айдана жеңгемнен 

естідім. Жаман көңіл-күйде болдым. Ажал кеп арамыздан 

әкеткенін естігенімде гүлімнің бір талы үшінші рет түскендей 

болды. Бірінші бір талы – Семей апам қайтыс болғанда, 

екіншісі – нағашы атам өмірден өткенде, үшіншісі –Әлдибай  

атамның дәм-тұзы таусылғанда жерге сынып түскендей күй 

кештім. Ех, Аллаға керек болған екен ғой жақсы адамдар!.. 

Назерке ҚУАНЫШҚЫЗЫ,  

жиені.  
 

МЕНІ «ЕСЕНТАЙ» ДЕП ЕРКЕЛЕТЕТІН 
Нәресте болған кезде ата-анам ауылға жиі қалдыратын. 

Үлкен немересі болғандықтан өз атам мені түн ұйқысын 

бөліп әжем екеуі баққан тоқтамай жылағаныма қарамай. Сол 

кездері Қаракемер ауылындағы нағашыларыма бірінші рет 

барғанда, маған нағашы атам мен әжем бұзау атағанын ата-

анамнан естігенмін.  

4-сыныпты аяқтап, анам және бауырларыммен 

нағашыларыма жазғы демалысқа бардық. Сол кезде атам 

малын жайылымнан кешке үйге кіргізген кезде жылқыларын 

санайтынмын. Баламын ғой, «нағашы атамның 20 жылқысы 

бар» деп мақтанатын едім. Малдың саны мен үшін көп болып 

көрінетін. Мені «Есентай» деп еркелетіп айтатын.  

Ауылға барғанда, аталарым мені қуанып қарсы алатын. 

Ауыл керемет, ауасы таза, тыныш жер, каламен салыстыруға 

мүлдем келмейді. Ауылға барғанда күніге қолдан жасалған 

сары май, қаймақ, айран, құрт, таңертең саумал, жатар 

алдында атам піскен қымызды ішетінбіз. Жатарда жақсы 

ұйықтайсыңдар, ішкен тамақтарыңды қорытады» деп 

айтатын. Үнемі атамның қасында жүретінмін. Балажандығы 

соншалық, еркелетіп дүкеннен балмұздақ пен көптеген 

тәттілерді алып беретін. Қалада жемеген нәрселерді ауылда 

жеп қайтатынмын, сол үшін де ауылдаға аталарыма барғым 

келіп тұратын. Бір кездері атаммен ауылдың сиырын 

баққаным есімде, сол сәттен бастап жазғы демалыста ауылға 

асығып тұрамын. Әлдибай атам құран оқып, бата беретін. 

Бізге сыйлаған махаббаты мен жылуы мол еді. 

Есен ҒАБИТҰЛЫ,  

немересі. 

 

ӘКЕМДІ САҒЫНДЫМ 
Әкем мен үшін бала жанды, қамқор, мейірімді, ақкөңіл 

кісі еді. Алла берген 5 баласын өсіру үшін өмірдің қандай 

қиын жағдайларында да шаршамады. Жан дүниесі жараланып 

қиналып тұрса да, қиындықты  көңілді күліп қарсы алушы 

еді. Сыртқа ешнәрсені білдірмейтін. Қиын жағдайларда кебір 

кісілер арағын ішіп үйінің берекесін қашырып жатса, әкем 

көптеген исламға қайшы істерден аулақ болды. 

Қараңғылықтан нұрға, адасудан тура жолға жетелеген, 

адамзаттың асылы, ұстазы пайғамбарымыз Мұхаммед 

саллаллаху алейхи ва саллямның айтқанын, Аллаһтың 

қалауымен істеген адамның бұл өмірде де, арғы өмірде де қор 

болмайтынын естуші едім. Әкем пайғамбарымыз 

Мұхаммедтің  айтқанын қолыннан келгенше істеген адам. 

Әкеміздің тауып келген табысы, құран оқып алып келгендегі 

кішігірім тәттілері өте дәмді, сіңімді болатын. Әкемнің  

жүрген жерінде шұқыртамдық қалжыңы таусылмайтын. Әкем 

қазақи ер мінезге тән кісі, үлгі қылып алар жанның бірі еді. 

Білгенін үйретуден талмайтын.   

Әкем үйреткендей жолмен шарбақ қоршап жатқан кезде 

келген әкеге деген сағыныш.... 

Сағындым әке, өзіңді, 

Қалжыңдап айтар сөзіңді. 

Сағындым әке, өзіңді, 

Қараған ойлы көзіңді. 

Жиі кіріп түсіме,  

Қолдау көрсеткің келеді. 

 

Мына менің ісіме, 

Қимайсың әке, ұлыңды,  

Түсіндім әке, бұныңды. 

Сағынды сені елің де, 

Туып өскен, қызмет еткен, 

Мешітпен жүрген жерің де. 

Самат ӘЛДИБАЙҰЛЫ. 

 

ЖЕТІСТІГІМЕ БІРІНШІ АТАМ ҚУАНАТЫН 
Қалада туып-өссем де, ауылдағы Әлдибай атамның 

қолтығында жүріп есейдім деп айта аламын. Есімді білер 

шақтан алдына отырғызып, «Бұл менің балам, атын да өзім 

қойғанмын» деп тоқтамай еркелететін. Барлық тәтті мен 

дәмді нәрселер менің қолымда. Киімнің түр-түрін алып 

береді, қалтама ақша салып қояды. Үйге келген кісілер «Ой, 

атасының өзіне тартқан баласы келіп қалыпты ғой» деп, 

менімен үлкендерше амандасып жататын. 

Кейін мектепке барғанда атамның менімен қатынасы 

кәдімгідей өзгерді. Бұрынғыдай жөнсіз еркелете бермей, 

асықпай отырып алдымен жағдайымды, содан соң сабағымды 

сұрайтын болды. Ересек адамдардай әңгімеге тартады, аталы 

сөзге кезек береді. Бата жаттатқызып, оның қасиетті де 

сипатты сөз екенін, мән-маңызын түсіндіреді. Мен атамды 

жалықпай тыңдаймын, айтқанын қайталаймын. «Менің балам 

ақылды, сөз ұғады, сабақты жақсы оқиды, допты түзу тебеді» 

дейді. Бұған мен мәз болып қаламын. 

Бесінші сыныпта оқып жүргенімде Наурыз мерекесіне 

арналған бағдарлама бойынша мектепте маған «Наурыз-бата» 

қойылымын сахналауға тапсырма берілген болатын. Шынын 

айтсам, көріністі өзім сұрап алғанмын. Бұл жағдайды естіген 

атам ауылдан арнайы келіп, ұлттық нақыштағы сахналық 

киімдерді түгел әперіп, батасын беріп кетті. Мен де өз 

кезегімде қойылымға әбден дайындалып, атамның үмітін 

ақтауға тырыстым. Орталық алаңдағы ескерткіштің алдында 

көрсеткен өнерім үздік деп танылды. Мен қатты қуандым. 

Ал, атам «менің балам бәрінен озып шықты» деп қуанғаннан 

бүкіл ауылдасты дәмге шақырып, менің шағын ғана 

жетістігімнің соңын тойға ұластырып жіберді. 

Мұндай оқиғалар бірнеше рет қайталанды. Әрбір 

табысыма бала сияқты қуанатын. Футбол командасында 

ойнасам да, мектепте мақтау қағазын алсам да, өнер 

сайысына қатыссам да, қуанышымды атам бірінші болып 

бөлісетін. Әрине, міндетті түрде көрімдігін қомақты етіп 

қалтама салып жібереді. 

Мені туылғалы бері жалғызындай мәпелеп, бойымдағы 

бәкене ғана жақсы нәрсені баданадай етіп көрсетіп келген 

атам былтыр мектеп берген Мақтау грамотасы мен «Тараз» 

кәсіпқой футбол клубынан алған дипломды көре алмай кетті. 

Атамның қазасына қатты қиналдым, ұзақ жыладым. Ол 

ауырып жатқанда өлмесе екен деп тіледім. Бірақ олай 

болмады. Бәріміз жылап, жерлеп қайттық. Алла тағала о 

дүниесін жақсы етсе екен... 

Нұрасыл ӘЛДИБАЙ, 

 немересі. 

ҚЫЗЫҚҚА ТОЛЫ БАЛАЛЫҚ КЕЗІМІЗ-АЙ... 
Әлекеңмен жастайымыздан біргеміз. Он жыл бір сыныпта 

оқыдық. Ол бірінші көшеде, мен үшінші көшеде тұрдық. 

Анау Төрткүлден бастап, бесінші көшеге дейін қақаған 

аяздан мұз боп жататын. Өзенде су көп еді. Сол жерде көше-

көше боп ойнаушы едік. Ол кезде қолдан жасалған шаналар 

бар, ағаш пен темірден жасап беретін. Шаналармен жарысып, 

су-су боп үйге қайтатынбыз. Жаз кезінде екінші көше 

қатарындағы саздың жоғары бөлігінде доп тептік. Қыста 

шана, хоккей ойнадық, ортамызда Сейілда, Әлекең бар. Асық 

пен ләңгіні де ұмытпаймыз. Төртінші көшедегі мектепке 

бардық. 1-сыныптан 3-cыныпқа дейін Шаңбай ата сабақ 

берді. Қалған жеті сыныпты жаңа мектепте оқып бітірдік. 

Әлекең алдыңғы партада отыратын. Сабақты жақсы оқитын. 

Сыныптағы ең озық бала болды. Білімді жақсы игерді. Кей 

кезде, шыны керек, Әлекеңнен көшіріп алатынбыз. 

Математика сабағында есепке жүйрік еді. Анасын да, 

Келгенбай көкемді де көрдім. Көкем бізге сабақ берген. 

Әлекең математика, география пәнінен өте үздік  болатын. 

...Қаракемердегі үлкен мешітті бастаған кезде 

табантасынан бастап мен де көмектестім. Демеушілік 

жасадым. Мешітті бітірген соң, Әлекең имам болды. 

Құрдасымыз имам болды деп қуандық. Содан бері «молдеке» 

деп сөйлейтінмін. Ал, ол маған «байеке» деп айтатын. 

Екеуміз жиі кездесіп, бала кезімізді, өтіп бара жатқан 

уақытты айтып шер тарқататынбыз.  

 Айт мерекесі сайын бірінші үйіме келуші еді. Ол үшін 

Әлекеңе ризамын.  Жатқан жері жәннатта болсын. Алла 

тағала біліп-білмей жасаған күнәлары болса, кешірсін. 

Қысқаша айтсам, Әлекеңмен өткен уақытты тебрене еске 

аламын.  

Әлекең көрмеген қызықтарын енді Қарашаш көрсін. 

Қуаныштан қуанышқа жете берсін. Жақсылықта, тойда 

кездесейік.  Ананың қарызынан балалары өмірбақи құтыла 

алмайды екен. Ақ сүтін емген аналарына Әлекеңнің балалары 

қолдан келгенше көмектессін.  

Соңғы  төрт-бес жылдың ішінде Әлекең екеуміз 

көбінесе Төрткүлдің төбесінде жолығатынбыз. Ол 

бұзауларын, мен жылқыларымды айдап шығамыз. Сол жерде 

тұрып ұзақ әңгімелесетінбіз. «Қайран өмір өтіп бара жатыр 

ғой. Бала едік-ау» деп баяғы жастық шағымызды айтып, 

сырласатынбыз. Сөйткен Әлекең де өмірден өтіп кетті. 

Қайран уақыт-ай… 

Рәсілбек ЗАТТЫБЕКҰЛЫ,  

құрдасы.  

 

АСЫЛ ЖЕЗДЕ 
Кеткелі өзің, 

Көңілден сөзің кетпеді. 

Өзіңдей жезде жаныма жақын көп пе еді?  

Көшетің еккен ұрпағың үшін аяулы, 

Иманмен бірге рухыңды еске ап гүлдеді. 

 

Әпкеммен бірге жарасып жүрдің аққудай,  

Ахырет ойлап өмір сүрдің хақты ойлай. 

Жаратқанға дейді керек жақсы адам,  

Екі дүниеде нығметін берсін бір Құдай. 

 

Артыңда қалды үрім-бұтағың ізіңдей,  

Жиендерімді көремін сенің көзіңдей.  

Қыдырып барсам аңқылдап қарсы алатын,  

Еркелететін жан қайда, жезде, өзіңдей? 

 

Жақсы жезденің қадірі болар әкедей, 

Жүруші едің иманға жұртты жетелей.  

Көрмеген көшеңде қорғаны болсын жақсы ісің,  

Ұрпақтарыңды әруағың жебегей! 

Жанар СОПБЕКҚЫЗЫ, 

 балдызы. 

СЫЙЛАСТЫҒЫМЫЗ АҒАЙЫНҒА БЕРГІСІЗ БОЛҒАН 
Біз 40 қырық жыл көрші тұрдық, әрі құрдаспыз. Молдеке 

өте тамаша кісі болды, мінезі баяу, өте жуас, бірсыдырғы осы 

қырық жылда бір даусын көтеріп ренжігенін көрген емеспіз. 

Отырған жерде уағыздар, жақсы-жақсы әңгімелер айтатын. 

«Жақсының жақсылығын айт, нұры тасысын» дегендей, 

жатқан жері жарық болсын, жаны жәннаттың төрінде болсын. 

Мешітте молдалық қызметін атқара жүріп, үзбей намазын 

оқыды, қайтыс болғандардың үйіне барып, құранын үзбей 

бағыштады. Жыл сайын Ораза айттың бірінші күнінде осы 

алты-жеті көшедегі үйлерге түгел  кіріп шығатын 

Молдекеңнің еңбегі зор еді. Молдекең тіршілік дүниесінде 

көп сауап жинап  кетті. 

Молдекеңнің анасы Зиякүл апа да өте тамаша кісі болған. 

Біздің анамыз Аякүл апа екеуі әрі көрші, әрі абысын болды. 

Осы апаларымыз бір-бірімен ренжісіп көрген емес. Бұл 

кісілер кезінде бірге жүріп пішен шапқан, қызылша өсірген, 

канал қазған. Ұлы Отан соғысы кезіндегі, соғыстан кейінгі 

бар қиындықтарды өз арқаларымен көтерген, көп бейнет 

кешкен. Ол кезде әлі ауруханаға жатып емделу, босану деген 

болмаған. Бір күні қызылша шауып кешкісін келе жатып, 

апамыздың толғағы қысыпты. Содан мына жағына қараса, 

бала-шаға ойнап жүр дейді.Өкіметтің соққан үлкен жолы бар 

екен. Ол үлкен жолға қарап босаныпты. Молдекеңнің анасы 

аман-есен босандырып, кіндігін кесіп, етегіне салып, 

бауырына басып, кіндік анасы атаныпты. Арт жақтарында 

келе жатқан аталарымыз көріпті. Апамыз босанған кезде 

үлкен жолдың ар жағына Адай руы көшіп келіп жатқан екен. 

Атамыз есімін Адай деп қойыпты.  

Молдекеңнің жұбайы Қарашаш құрдасымыз қалжыңдап: 

«Кіндік шешеңнің тірі кезінде қарызынан құтылмайсың ба?» 

– деп талай мәрте айтып еді. Бір күні қалаға бару керек 

болды. Молдекең, апасы, Қарашаш құрдасымызды қалаға 

апарып келдік. Барған үйлері 5-қабатта екен. Кіндік 

анамызды арқалап жоғарыға апардық. Содан Қарашаш 

құрдасымыз: «Кіндік шешенің қарызынан құтылдың, Адай», 

– деп ырзалығын айтты. 

Үлкен кісілер тірі кезінде айтып отыратын, о дүниеге 

барғанда «көршіңмен сыйластығың жақсы болды ма?» деп 

сұрайды екен. Бұл кісілердің сыйластығы ағайынға бергісіз 

болған. Молдекеңе Алла тағалам жәннаттың төрінен орын 

берді деп ойлаймыз.  

 

Жұмакүл ЖАМБЫЛБАЙҚЫЗЫ, 

Адай БЕЙСЕНАЛИҰЛЫ, 

құрдастары. 

 

 

ЖЫЛЫ СӨЗІН АЙТАТЫН 
 

Неден бастарымды білмей тұрмын? Әкең өте жақсы 

адам еді, Гүлсара. Ақкөңіл, әзілқой, әрнәрсені мерекеге 

айналдырып жіберетін қасиеті бар еді. «Жақсының жүрегі 

жоқ» деген осыдан қалған ғой. Келінім таңертең мал айдап 

шығады, сол кезде көреді ғой. «Ата – жақсы кісі» деп 

мақтайды.  

Ол кісінің жақсылығы көп өтті маған. Ата-енем, күйеуім 

қайтқанда жебеп-демеді. Уақытында  келіп, құран оқып 

тұрды. Расында «ой, келін» деп жылы сөзін айтып, көңілімді 

көтеріп жүретін. 1997 жылы күйеуім қайтыс болды. Мен 1999 

жылы ауылдан көшіп кеттім. Құран оқылған жерлерде, 

ағайын арасындағы той-домалақта көріп жүрдім. Аузыма 

сөздер келмегенімен, жарқын бейнесі есімде. Қалай 

жеткізерімді білмей тұрмын. Ағамызды жанұямызбен, бала-

шағамызбен жақсы көреміз. Жатқан жері жайлы болсын! 

 

Гүлнәр ЖҰМАШҚЫЗЫ,  

келіні. 

ХАЛЫҚ ОНЫҢ ІЛІМІН ҚАСТЕРЛЕДІ 

Марқұм Әлдибай ағамның сыныптас құрдасы 

Бекзатқызы Нұргүл әпкемнің айтуынша сыныпта үздік 

оқыған екен, әсіресе есепке жүйрік болыпты.  

Анам Бәтеқызы Дәмелі жеңгесі ретінде өте қатты 

құрметтеді. Баласымен жасты болса да, ілімін қастерлеп, 

үнемі қолдау білдіріп отыратын. Ағам кейде жеңгемнің 

қымызына жететін қымыз жоқ деп кеп әңгімесін айтып, 

кейбір мәселелер жөнінде ақыл сұрап келетін. Имам болып 

тағайындалғанда да иығына шапан жауып, анам өзінің 

үлкендігін көрсеткен. «Әлеш» деп қатты сыйлайтын, бізге де 

ылғи айтып отырғандықтан, отбасымызбен ол кісіге деген 

сыйластығымыз ерекше болды. Қара шаңырағымыздағы кез 

келген іс-шарада құран оқып, төрімізден орын алған кісі еді. 

Құран бағыштағанда қайтқан кісілердің бәрін жатқа 

айтып шығатын. Соның өзін анам есте сақтау қабілеті қандай 

керемет, бір айтқанды ұмытпай, өзі бағыштай береді деп 

отыратын. Қажылыққа барып келген соң анама келіп, зәмзәм 

суы мен құрмасын жеңгесіне арнайы әкелген еді, сонда анам 

Қажы болдың, қасиетті жерден келдің деп, иығына шапанын 

шауып, өз сыйын жасаған. Жеңгесі мен қайнысының 

сыйластығы ерекше еді. Анамыз қайтқандағы ол кісінің 

еңбегін айтпай кетпеуге болмас. Аты жаман вирустан қайтса 

да ешнәрседен қорықпай, өз міндетін адал атқарды. Аяқ 

астынан анамыздан ажырап, бәріміз не істерімізді білмей 

абдыраған кезде ол кісі үлкен жәрдем жасады. Қайтыс болған 

кісінің барлық жоралғысын жасап, мейрам суын бергізіп, есік 

сыртында бәрін қадағалап, кеңес беріп тұрды. Басы-қасында 

өзі басқарып, жеңгесін ақырғы сапарға шығарып салуға 

атсалысып, бізге де қолдау білдірді. Қыздар даусын қаттырақ 

шығарып тоқтамай жылағанда, басу сөздерін айтып, тіпті 

болмағанда құран оқып кететін. Құран даусынан амалсыздан 

жылау басылатын. Аманшылықта білмейді екенбіз. Қазалы 

үйде молданың еңбегі деген ересен екен ғой. Ағамыз 

ауруханада жатқанда Ақбаян қызымның енесі, құдағиымыз да 

сол уақытта ауруханада жатты. Сонда дәрігерлер жансақтау 

бөлімінде имам жатыр, қанша қиналса да, намазын үзбей 

оқып жатыр деген екен.  

2003 жылы рамазан айында ауызашарда біздің үйде 

дастархан басында жаңа мешіт салу туралы ауқымды әңгіме 

болды. Алланың қалауымен Қаракемер ауылы мешітінің 

құрылысы 2004 жылы басталды.  Бір күні жұмыстан келсем, 

Жеткербай кісі құрылысқа сары топырақ керектігін айтып 

келіп отыр екен. Әлдибай, Жеткербай үшеуміз екі кештің 

арасында тракторға мініп, Аса өзенінің бойынан аталған сары 

топырақты тіркемеге қолмен артып салып әкелдік. Ағамның 

имам ретінде мешіт құрылысының басы-қасында өзі жүрді, 

демеуші болуға да ықпал етті. Бір ғана кезді айтайын, 

жоғарыда топыраққа барып, қайтар жолда сусын алуға 

дүкенге соққанда, сол жерде ауылымыздың азаматы, ағамыз 

Мұхтар Жолымбековты кездестіріп, мешіт құрылысына 

топырақ әкеле жатқанымызды сөз арасында келтіріп, өз 

үлесін қосуын айтып қалды. Ағамыз да бірден келісе кетіп, 

азды-көпті қаржысын қалтасынан суырып берген.  

Әлдибай ағамыздың жатқан жері жәннатта болсын. 

Мақсұт БЕКЗАТҰЛЫ, 

ағайын інісі.  

 

АТАМ МАҚТАП ОТЫРАТЫН 
 

 Мен бұл ағамды иманымен, ақылы-нақылымен бағы 

ашылған кісі деп санаймын. Ақжарқын, ақжүрек, жаны ізгі, 

жұртының жанашыры ағайын-туыстың, жекжат-жұраттың 

арасында аса сыйлы, ерекше қадірлі адам болатын. 

Көпшілікке үлкен жүрегімен сыйлай білетін ашық мінезімен, 

текті табиғатымен жақты. Ол кісінің жақсы қасиеттерін 

отбасымызда қуанышымызды бөлісіп, қайғымызға 

ортақтасқан кезінде анық байқадым. Сөздері де сондай 

сипатты шығатын. Уағыздарын ұйып тыңдайтынбыз.  

 Атам да игілікті істерін, адамгершілігі мен кісілігін 

айтып мақтап отыратын. Ағаның аты жолдасым 

Бауыржанның аузынан түспейтін. Алланың өзі аузына сөз 

салған, бойына иман нұрын жинаған ағамыз осылайша көзі 

тірісінде ауылдағы ағайынның, оны танитын басқа да 

жұрттың ыстық ілтипатына, ықылас-құрметіне бөленді.  

 Ол ұл-қыздарына, немерелеріне өнегелі тәлім-тәрбие 

берді. Ұрпағы барда ағамыздың асыл бейнесі, сауапты істері 

ұмытылмайды, барлық жүректе әркез сақталады. Жатқан жері 

жайлы, топырағы торқа болсын.  

Сымбат ............., 

келін.  

 

ЖҮРЕГІНЕ ИМАН ҰЯЛАҒАН ЖАН ЕДІ 
 

Туған топырақтан нәр алып өскен әрбір саналы адам 

аймағым алтын бастауым, береке мен байлықтың, игілік пен 

ізгіліктің, бақ-дәулеттің қайнар көзі сонда тұнып жатыр деп 

біледі. Сол бастаудың қадірін қашырмайды, тұнық суын 

ластамайды. Әлдибай қажы да туған жері – Қаракемер ауылы 

дегенде кеудесі күмбірлеп, санасы сәуле шашып тұратын 

асыл адам еді. Туған өлкеде арайлап шыққан әр күннің 

бетінен кір іздемей, нұр іздеген ол киелі топырақ ұлылық 

туғызбай қоймайтынына анық сенетін. Туған жерді өзін 

жарық дүниеге әкелген анасы кейпіндегі жаратылыс деп 

таныды ол. 

Сол үлкен жүрек тоқтағалы жылға жақындап қалыпты. 

Өзі жарық дүние есігін ашқан киелі Әулиеата жерін 

мейірімімен, иман сипатымен аймалап өтті ол өмірден. Жылы 

жүрегімен қазыналы қарттарға да, жақсының жұрнағындай 

жастарға да Ислам дінінің нәрін сіңіре алды. Ең басты 

бақыты – Ислам дінінде болу нығметі екенін о бастан ұққан 

Әлдекең «Адамның жүректен аяулы жері жоқ. Адам 

жүрегіндегі мейірім мен қайырым Алланың рахымымен 

жаралады. Жүректің тазалығы, көңілдің ақтығы, ниеттің 

дұрыстығы, адами ізгі қасиеттердің кемелдігі ішкі тазалықты 

құрайды» деген сөзді жиі қайталаушы еді. 

Иә, сол таза жүрек тоқтады. Мамырдың жайма-шуақ 

күнінде тағдырдың үкіміне бас иіп, мына шыр айналған 

жарық дүниені тастап кете барды. Артында қара бұлттай 

қайғы қалды. Сол күні жұрттың жоқтауынан құлақ тұнды. 

Қара жерді ауыр дем қақыратып, көңілге өксік пен өкініш, 

көзге жас, жүрекке шер толды. Жылы қабақ танытпаған 

тағдырына налып, аһ ұрып қала бердік бәріміз. Құдайға құл, 

халыққа ұл болуды, имандылықты ту етуді мұрат тұтқан, 

кісілігі мол, ел қабағы мен күн қабағын қоса баққан, ақылы 

мен қайратын тең ұстаған Әлдекеңдей азаматты, ондай құда 

мен құрдасты, ондай досты енді кім берер деп жүрегім 

опынып мен қалдым. 

Менің білуімде мұсылманның Алла тағала алдындағы 

дәрежесін көтеретін Исламдағы амалдардың бірі ата-ананы 

құрметтеу болып табылады. Пайғамбарымыздың (оған 

Алланың игілігі мен сәлемі болсын) «Ата-ананың ашуы – 

Алланың ашуы, ата-ананың ризалығы – Алланың ризалығы» 

деген өсиетін көңіліне мықтап тоқыған зерделі жанның бірі 

Әлдекең болатын. Ол екі анаға қарады. Бірі – өз анасы, 

екіншісі – енесі. Екеуін де сексеннен асырып, жастарын 

тоқсанға жеткізді. Өзі арулап жерледі. Артынан дұға оқыды, 

Құран бағыштады. Сондай ас-жиынның бірінде табақ алуға 

келген менің қызым, өзінің келініне «Алла тілеуіңді берсін, 

сендей қыз өсірген ата-анаңа рахмет», – деп алғыс айтты. Сол 

баталы сөзі жүдеу көңілімді нұрландырып, дімкәс жанымды 

жылытып жіберді, сол бір қоңыр даусы қазір де құлағыма 

талмаусырап естіледі. 

Оның азаматтығы мен жомарттығы, сөз жоқ, Алланың 

берген сыйы. Содан ғой, шүкірлігін Жаратқанның өзіне, 

мәңгілік құлшылығын жарылқауына арнады. Аузында 

тобасы, жүрегінде Жаратушы деген таңбасы бар еді. Әлдекең 

барлық ісін Алланың бір екеніне, Мұхаммед саллалаһу 

әллеиһи уәссәләм оның елшісі әрі сүйікті құлы екеніне куәлік 

етіп, мойындаудан бастайтын. Ол қан мен сүйекке қатар 

сіңген қасиетін сақтап, табиғаты сыйлаған болмысынан 

танбай өтті. Адал жүрегіне шаң отырғызбады, шуақты 

шаңырағының ырыс-құтын қашырмады. Қашанда ұрпағым 

ұялмасын деген текті тілекпен өмір кешті. Ешкімнің бетіне 

жел боп тимеді. Ағайынның арлысы мен жарлысын бірдей 

жарылқады, жақынды да, жатты да жатырқамады. 

Бәрі-бәрі есте. Таныстығымыз сонау балалық шақта 

басталған. Қатар жатқан ауылда бірге есейіп, шаңырақ 

көтеріп, ұрпақ сүйдік. Сол таныстықтың алтын арқауы 

құдалықпен жалғанды. Сыйластығымызға сызат түспеді. Дәл 

қазір Әлдекеңмен жүздескен, жылы рәуішпен қауышқан 

күндер көз алдымнан көш-керуендей тізбектеліп өтіп жатыр. 

Ашық-жарқын жүзі, жарасымды қалжыңдары есіме түсіп, 

рухымен тілдесіп, сырласқандай күйдемін. Отырған орнын 

кеңітіп, сөздің сипаттысын айтып, мені үнемі көтермелеп, 

қолдап отыратын сол бір керемет кездер алты қырдың 

астында қалып кеткендей елеңдеймін. Екеуміздің арамыздағы 

достық шырайды, бауырлық пейілді, туыстық сезім мен 

құдалық құрметті ғұмырымның соңына дейін аялап өтермін. 

Жәннат мекенінен жай нәсіп етіп, жаны нұрда шалқысын... 

Сонау Мекке-Мәдинаға қажылық сапармен барып, 

Әлдекеңнің мұсылмандық парызын өтеп келгендегі сәруәр 

сәт дәл кешегідей көз алдымда. Жүзі бал-бұл жанады, қабағы 

нұрлы. Құдды қасиетті жердің бар құдіреті мен иман нұрын 

ауылға алып келіп, бәріміздің бойымызға дарытып жатқандай 

әсердеміз. Тілеулес болып келген қонақтардың қарасы қалың. 

Өзі отырған мешіттің жаңадан салынған асханасында бүкіл 

қауым дастарханнан дәм татып, оқылған Құранға қол 

жайдық. Қайтар кезде Әлдекең «Алланың қалауымен аман-

есен барып қайттық, құдеке Сәке. Сізге де осы жолды нәсіп 

етсін», – деді қолымды алып тұрып. 

Асылды тот баспайды, жақсылық желге ұшпайды. 

Соңына ізгілікті іс, адамшылық үлгісін қалдырған 

Әлдекеңнің жоқтаушысы да, іздеушісі де көп. Жүрегіне 

мейірім түнеп, жүзінен қызыл шырай төгіліп, сақалы мен 

шапаны жарасып отыратын аяулы бейнесі тұр ойымның ұзын 

сонарында, жанымның жанарында. Құранмен бағы ашылып, 

мешіт пен әрбір шаңыраққа иман нұрын төгіп жүретін жанды 

әлі көп іздермін... 

Екеуміз жұмыс бабымен аудан әкімдігінің ұрпақ 

тәрбиесіне, дін мәселелеріне қатысты отырыстарында жиі 

ұшырасып жүрдік. Ол, әрине, негізгі қатысушы, мен отырыс 

жайында жергілікті баспасөзге материал дайындау үшін 

барамын. Сөз кезегі келгенде жан дүниесіндегі алтын 

сандықты ашып, жасымыз бен жасамысымыз күткен асыл 

көмбені жарқыратып ашып беретін. Орамды ойлары 

жүректерге жол тауып жатады. Тура айтады, төгіле сөйлейді. 

Ертеңгі газетке шығатын мақаланың тұздығы мен татымын 

Әлдекеңнен тапқаныма марқайып, масайрап қалатынмын. 

Енді ғой отырғаным қамығып. Жұбанатыным сол, «Су 

үзілсе де, сүйек үзілмейді» деген, әкеге қарап бой түзеп, 

өмірлік өнеге алған ұл-қыздары, жүрегіне иман ұялаған 

шәкірттері барда Әлдекеңнің жүріп өткен мұратты жолы 

көнермейді, ізі көмескі тартпайды. Атпал азаматтың абзал 

дидары, жарқын істері жұрт жадында ұзақ сақталады. Ол 

көзден ұзаса да, көңілден ұзамайды. 

Қара нардай қиынға да, құйынға да шыдас беріп, тағдыр 

теперішіне мойымаған адамның отырған орны қазір ұрпағы 

үшін таққа айналды. Қарттыққа жете алмаған ғұмырын ұл-

қыздары мен немерелері жалғап жатыр. Бақи шамын жағуға 

кеткен асқар әке сонау заңғардан қарап тұрғандай көрінеді... 

 

Сансызбай БЕРТАЙҰЛЫ,  

құдасы. 

БАҚЫТТЫ ӨМІР СҮРДІК 
 

Арманым жоқ, бірақ өкінішім жүрегімді өртейді. Менің 

Әлдибаймен отбасылық өміріме 40 жыл болыпты. Сол 

уақыттағы қуанышымды да, қайғымды да бірге бөліскен асыл 

жар, ардақты әке, барлық адаммен жақсы тіл табыса білетін, 

құрдастарының бәрін бірдей жақсы көретін, ағайындарымен 

аралас-құралас, бауырларына қорғаныш, бажаларымен тату-

тәтті, балдыздарымен әзілі жарасқан, құдаларына қадірлі, 

көршілерімен жақсы сыйласқан, немерелеріне сүйікті атасы 

болған сондай адаммен отбасылық өмірім бірге өтті.  

Бәрі де көз алдымда. 1982 жылы шаңырақ көтердік. 

Құдайға шүкір, Алла бізге бес бала берді. Әрдайым 

балаларыма айтып отырамын «Дөңбай атамызды көргенім 

жоқ, бірақ жақсы кісі» деп мақтайды. Екінші балам Талғатты 

атасына ұқсатады, тірлігіне, тіршілігіне қарап. Оған 

қуанамын. Ал енеммен өмірінің соңына дейін бірге өмір 

сүрдік. Балаларыма «Апаларыңды ұмытпаңдар, апаларыңның 

қаттама, пәтір наны, талқаны сендерді өсіріп жеткізді. Сол 

кісінің еңбегінің арқасында қатты қиындық көрген жоқпыз, 

бірқалыпты өмір сүрдік» деп айтып отырамын. Апамның 

қаттама мен пәтір нанының дәмін басқа немерелері де татқан, 

ұмытпаған шығар деп ойлаймын. Жасым алпысқа келсе де 

апамның қаттамасындай нанды әлі мен татпадым, дәмі әлі 

тілімнің ұшында тұрады. Жас кезде реніш те болды, қуаныш 

та болды. Отбасылық қиындықты жеңуде, оны сақтап қалуда 

ата-анамның тәрбиесі, Зиякүл апамның еңбегі орасан зор. 

Балаларымыз жас кезде, әрине, қиыншылық көп болды. Сол 

қиындықты Әлдибай сабырмен көтере білді. Оның әзілмен 

жеңетін, ешкіммен ұрыспайтын, не айтса да әзілмен 

жеткізетін мінезі ұнайтын. Кішіпейіл, кешірімді, ренжіскен 

адамынан өзі бірінші кешірім сұрап жүреді. Кейінгі 

ұрпақтарына адалдығы, шыншылдығы, тақуалығы, жүрегінің 

тазалығы қалса деп армандаймын. 

Қырық жылдық өмірімізде бақытты болдық. 1992 жылғы 

бір оқиға есіме түсіп отыр. Бір күні әкең бір атамен үйге 

келді. Шай ішіп болған соң, сол ата «Келін, Әлдибайды біраз 

уақыт болды сынап жүргеніме. Ауылда мешіт ашылғалы 

жатыр. Сол мешітке имам болады, ауылға молда болады» – 

деп айтты. Әкеңе қарасам: «Бұл кісі менің Әуез деген көкем» 

– деді. Атын еститінмін, өзін бірінші рет көруім бұл. 

 Ертеңіне барып, құжаттарын дайындап, ауылдағы кішірім 

мешітке имам боп тағайындалды. Біреудің ала жібін аттап, 

артық кеткен жерін көрген жоқпын. Шағын мешіт 

кітапхананың бір шеті болатын. Мен мешіттің тазалығына 

қарап жүрдім. Кейіннен тазалық жұмысына балаларымыз да 

көмектесті. Біраз жыл өткенде ауылға халық болып жиналып, 

үлкен мешіт салынды. Сол мешітке демеуші іздеп, ауылдан 

шыққан бай-қуатты адамдардың алдына барып, мешіттің 

құрылысының толық аяқталуына атсалысты. Отыз жылда бір 

рет айлық берді, сосын Алланың разылығы үшін деп тегін 

қызмет етті. Сонда да балаларын асырап-бағып, елден кем 

қылмады. Алла несібемізді тарылтпады. Қаралы үйдің 

қайғысын бөлісіп, сол үйде ұзағынан отыратын. Жөн-

жоралғыларының бәрін жасап, қолынан келгенше марқұмның 

артында қалған жоқтаушыларына уағызымен басу айтатын. 

Ешкімге алақан жаймай, ешкімнен айлық сұрамай, ауылына 

адал қызмет жасады. Не істесе де жамағаттарына айтып, 

пітір-садақасының есебін беріп, солармен ақылдасып жүрді. 

 Келгенбай атаң қайтыс болғанда, «Жас арамыз алшақ 

болғанымен, ағаммен теңесіп, төрде отыратынмын. Мені 

жоғары шығарып, көтермелеп жүретін. Өзімен тең ұстады» 

деп айтқаны бар еді. Семейкүл әпке қайтыс болғанда, «Қанша 

адамға дем салдым, жанының қиналғанын ешкімге 

көрсетпеген, сондай шыдамды бауырымды көрдім, сондай 

бауырдан айырылдым» деп егілген еді. Мәнсия әпкесі қайтыс 

болғанда «Өмір бойы бейнет көрдің. Енді жемісін көретін 

шақта өмірден өтіп кеттің-ау» деп өкінген. Сәрсенбай ағасын 

көрмедім. Бірақ айтып отыратын. «Шіркін, Сәрсенбай ағам 

тірі болғанда, менің қасымда бірге жүріп, мені жетелейтін еді. 

Талай нәрсе үйрететін еді. Артында тұяғының қалмағаны-ай» 

деп есіне алып еді бірде дұға жасағанда көзінен жасы тамып.  

Балдыздары әкесіне дейін жезде, әкелері өмірден өткеннен 

кейін әке орнына әке деп сыйлады. Әрдайым төрге 

отырғызатын. Анамның сексен жылдық тойында да анаммен 

қатар әкемнің орнында отырды. Бәріне әкесіндей қамқор 

болғандықтан, бәрі солай отырғызуға шешім қабылдады. Той 

біткенше анама қамқорлығын жасады. Менің анамның  

батасын алған күйеу бала еді. Анамды өз анасындай бағып-

қағып о дүниеге аттандырды. Адамдарды бөліп-жармайтын. 

 Қажылықтағы сезінген дүниелерді ауызбен айтып жеткізе 

алмаймын. Екеумізге де Алла нәсіп еткеніне ризамын, 

Меккені көргенімізде ерекше сезімде болдық. Меккеде 

жүргенімізде, бірге барған адамдардың бірі қонақ үйде «Ой, 

сіздер бақытты адамдарсыздар ғой. Мен үшінші рет келдім, 

бірақ сіздер құсап Қағбаға жақын кеп қолым тиген жоқ әлі» – 

деген. Менің қолым Қағба есігінің, әкеңнің қолы қара тастың 

бұрышына тиді. Қажылыққа барған адамдар Қағбаны 

айналып жеті мәрте тауап жасайтын болса, ал шығыс 

бөлігіндегі қасиетті қара тасты сүю сүннет екен.  

Таң намазына барғанымызда Қазақстаннан бізбен бірге 

барған тағы бір жолаушы: «Ой, Әлекең мықты жігіт екен ғой. 

Онша-мұнша адам жақындай бермейді ол кісіге. Меккенің 

беделді кісісі Әлекеңнің алдынан өтті» – деп мақтаған.  

Меккеден келгеннен кейін бір шайдың үстінде ол: «Бес 

парыздың бірі қажылыққа да барып келдің. Қажеке атандың. 

Қажеке, не арманың бар?» – деп сұрақ қойды. «Ешқандай 

арманым жоқ, аман-есен барып келдік. Алла бізге нәсіп етті» 

– дедім. Сосын ол: «Екеуміздің ойымыз бір жерден шықты. 

Менің де арманым жоқ. Сенің әулетіңнен де, менің 

әулетімнен де ешкім бармаған қажылықты Алла нәсіп етті. 

Қол ұстасып, аман-есен барып келдік. Былай қарасаң, 

отбасылық тарихта қалдық. Ауыл бойынша көшіп кеткен 

бірлі-жарым жастарды қоспағанда, ер кісіден мен, ал әйелден 

бірінші сен бардың» – деп екеуміз бір-бірімізге 

ризашылығымызды білдірдік. 

Ал енді өкініштісі – екі баласының үйленгенін көрмей 

өмірден ерте өткендігі. Бірде шай ішіп отырғанымызда 

«Зейнетке шықсам, жастарға орнымды беріп, немерелерімнің 

ортасында жүремін» – деп айтып еді. Сол арманы 

орындалмай қалды. Алланың қалауына қарсылығым жоқ қой, 

әрине. «Жазмыштан озмыш жоқ» деген осы екен. 

Қарашаш СОПБЕКҚЫЗЫ,  

жұбайы. 

Перзент парызы 

Өкініш 

Алғыс айту 

Туысқан сөзі 

Атасы бар үй 

Тоқыма  

Бағыт-бағдар 

Жолайрықта 

Ұмытпай 

Келінге адалдық 

Тауға қызығып... 

Атасының баласы 

Нағашыларым 
Көз тимесе екен 

Құран оқыту 

Қарашаңырақ 

Әулеттің үлкені  

Ұстаз сөзі 

Әкемді көрем… 

Сұлу жеңге 

Асылдың сынығы 

Кіршіксіз көңіл  

Әкенің аты 

Адамындай бір үйдің 

Ағайынға 

Ауылдасқа 
2-бөлім.  Ел есінде  

Сабыр берсін бәрімізге 

Имандылықты өміріне қазық етті 

Ойда жоқта кетіп қалды 

Зиялы болмысымен өзгелерге үлгі еді 

Көңілі дархан, жүзі иманды Әлдибай інім 

Інімнің арқасында мешітіміз көркейді 

Алтын бала еді 

Құдаларымның басын қосып шақырып тұрсам деп айтушы 

еді 

Өмірде жоқ екендеріне көңілім сенбейді 

Ағам туралы айтарым өте көп 

Мені ағасындай сыйлады, мен інімдей сыйладым 

Ешкімнің көңілін қалдырмайтын 

Сол үймен құда болғанымызға біз өте қуаныштымыз 

Құдамыз жарықтық жақсы адам еді 

Өмірінің соңына дейін сендерді ойлап кетті 

Тел қозыдай қатар өскен бауырым 

Әрдайым іздеп жүретін... 

Өмірінің қысқа боларын сезген жоқ шығар 

Үш жұртына да сыйлы, беделді еді 

Қиналған кезімде ағамның қорғаны, ағамның дұғасы 

жетіспей тұрады 

Басында сақталып қалған бәрі 

Ешкімнің ала жібін аттамаған, еңбегін еш бұлдамаған адал 

адам 

Көзі жасаурап отырды 

Әзілқой, жақсы кісі еді 

Шыбын өлтірмейтін 

Молда ағам өтірігі, қулық-сұмдығы жоқ жүрегі таза кісі еді 
Бойынан көп қасиет көрдім 

Әке бейнесі заңғардан қарап тұрғандай көрінеді 

Жиендеріме деп мал таңдап, ен салып қоятын 

Әділдікті жаны сүйетін 
Нағашымдай адам дүниеге жоқ 

Сөзбен жеткізу қиын 

Әркімнің қуанышын өз қуанышындай көретін 

Қарыс-қарыс, сүйем-сүйем болып, жалайырдың төрт қызы 

араласатынбыз 

Қыбыр еткен әрбір тірі жан иесіне мүлде қиянаты жоқ 

Өлім түгілі, өкпелі қимайтын есіл досымыз 

Ерекше қасиетін көргенмін 

Атам «ағам Дөңбайдың жақсылығын көп көрдім, жеңгеме 

де ризамын» деген 

Әкемнің құлағынан тартып-тартып қоятын анда-санда  

«Біздің баласың, келінді осы үйге әкелесің», – деп маған 

ерекше көзбен қарайтын 

Имам аға 

43 жасыма дейін, мына қызыма аяғым ауыр болса да, 

сәлемімді үзбедім 

Атамды көп іздеймін, сағынамын 

Ақкөңіл, жүрегі жұмсақ, жаңашыр жан еді 

Атам маған батасын берді 

Мені «Есентай» деп еркелететін 

Әкемді сағындым 

Жетістігіме бірінші атам қуанатын 

Қызыққа толы балалық кезіміз-ай... 

Асыл жезде 

Сыйластығымыз ағайынға бергісіз болған 

Жылы сөзін айтатын 

Халық оның ілімін қастерледі 

Атам мақтап отыратын 
Жүрегіне иман ұялаған жан еді  

Бақытты өмір сүрдік 

